
	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Клим Иванович Самгиныг Петроград ороход дулаахан, манантай байв. Газраар нойтон будан татаж амьсгалахад хүнд агаад ухаан бодлыг унтрааж, тамир тэнхээ алдагдуулах ажгуу. Самгиныг гэртээ харихад нэг эвгүй явдал болсон нь, Агафья аанай элгээ тэврэн зогсоод эмнэлгийн газар сахиулын ажилд орох болсноо мэдэгдэхэд Самгин

	― Тун харамсалтай байна гэж амандаа сулхан өгүүлжээ.

	Тэрхүү цоохор эхнэр бол «гагцхүү зарцын» ажлыг тун сайнаар гүйцэтгэх бөгөөд хоол хүнсэнд тун бага мөнгө зардаг нь бодвол Самгины мөнгийг хулуудаггүй, гагцхүү мухлагийн худалдагчаас хүү авдагтаа сэтгэл ханамжтай явдаг бололтой бил ээ.

	— Эмнэлгийн газар хэдий цалин хөлстэй вэ? гэж Самгин асууж, ― Би мөн төдий хөлс өгч болно гэв.

	— Би мөнгө их авах гэсэн биш гэж Агафья инээмсэглэн хоёр мөрөө илж, ― Та цалин хөлсний төлөө байлдааны газар яваагүй шүү дээ гэж нэмж хэлжээ.

	Тэр эхнэрийн цэцэн нүүрэн дээр нэг гомдмоор үг хэлж, инээмсэглэхийг нь болиулъя гэж Самгин бодсон боловч Анфимьевнаг санаж, «Нийгмийн тухайн байгуулалд хувийн санаачилга гаргаж, биеэ дааж ажиллах эрхээ хасагдсан хүмүүс байх ёстой» гэж нэг хурц ёворгон санаа боджээ.

	— Би танд хоолны сургуулийн нэг хүүхэн олсон юм сан гэж Агафья инээвхийлсээр больж гарч явжээ. Гэтэл гэрийн эзэн мөнөөхөн хурц ёворгон санаа бодсондоо ичиж, тэр эхнэртэй үг ярилцан мохоож авах хэрэгтэй байжээ гэж бодов.

	«Гэрийн зарц нарын нийгмийн үүрэг юунд оршдог вэ? Үнэндээ хог тоос шүүрдэж гэр орныг цэвэрхэн байлгахын чухлаас оюун ухааны мэдрэл тархины хүчин чадлыг чөлөөлөхөд оршино. Энэ нь утгаараа бие махбодын хүчин чадлын эрхэм хамтын ажиллагаа...»

	«Соёлын процессын аливаа чухал холбоо үүргийн тухай, хэлмэгдэл бол зайлшгүйн тухай энгүүн тод өгүүлсэн нийгмийн товч сургаал, ном гаргах хэрэгтэй юм. Хүн бүхэн ямар нэгээр хохирдог...»

	Гэтэл Авраахам тэнгэрийг хэрхэн тахисан тухай эцгийн ярьсныг санаж ууртайяа тамхиа асаажээ.

	Агафья орныхоо бүсгүйг дагуулан ирэв. Тэр бүсгүй бол ягаан хацартай, дугариг нүдтэй шантгар хамартай бүдүүн хүүхэн агаад нүд нь тодгүй наагуур нь ямархан нэг цэнхэр тоос дарсан мэт ажгуу. Дуу зөөлөн намуухан, үг ярихдаа бамбагар уруулаа долоож байх нь үзэгдэнэ. Ер Самгинд таалагджээ.

	Клим Иванович Самгин маргааш нь хотуудын эвлэлийн нэг гишүүний гэрт болсон цөөн хүний хуралд явсан тухайгаа илтгэв. Туургандаа өдий төдий шаазан эдлэл өрсөн хоолны том тасалгаанд эр эм хориод хүн Самгины үгийг чагнаж байв. Тэд цөм овор том биетэй агаад ганцхан онц туранхай атал бөмбөрцөг адил бөөрөнхий гэдэстэй, урт хөлтэй хүн хармаандаа гараа хийгээд хар үстэй толгойгоо ганхуулан, өтгөн хар хууз сахалтай цэлцгэр цайвар нүүрээ үрчийлгээд зогсоно. Түүний толгой гонзгой цүдгэр ваар савтай адилхан тул анхаарлыг татах ажгуу.

	Ногайцев урт ширээнээ Самгины өөдөөс ивээлтэйгээр харж сахлаа энхрийлэн илбэж сууна. Түүний хажууд улаан хацартай, умзадынх шиг урт үстэй, ичгүүргүй харцтай хүн ширээ тохойлдож, тарган дал мөрөө өргөөд сууж байв. Өмхий хүрний нүд шиг жижигхэн нүдтэй, нүдний бүдэг цагаан дээр улаан улаан судас татсан тэр хүнийг Самгин таних хүн мэт ажээ.

	Клим Иванович Самгин нөгөө мужаануудын тухай нэлээн ажил хэрэгчээр дүрслэн ярьсан атал энэ явдал утга холбогдлоор бага өчүүхэн юм шиг санагдаж

	— Тэдний шударга уур хилэнг ямар нэг залуу ухуулагч дэвэргэх гэж оролдоод баригдсан байна гэжээ.

	— Тэр бодвол цэрэгт бага дарга байсан хүн биз. Бага дарга нар ямагт социалистууд байдаг гэж Ногайцев жигшин өгүүлэв.

	— Тэр арай дэндэж байна. Миний хүү бага дарга юм гэж нүдний шилтэй авхай эрс дургүйцнэ.

	— Та бол кадет намын хүн, сэхээтний үр сад эцгүүдээс ямагт зүүн тийш орж байдаг бол... 

	Гэтэл нөгөө ваар шиг өндөр хүн найгалзаж

	— Та минь илтгэгчийн үгийг таслахыг больё гэжээ.

	Самгин мөнөөхөн дүрвэсэн еврей нарын тухай ярихдаа тэд зуслангийн хүйтэн байшинд, олон хүүхэд өвөгчүүлтэй хоол ундгүй сууж байгаа талаар дурдав. Ингэж ярьтал мөнөөхөн улаан нүдтэй өвгөн, бас нэг далайх гээд гараа даагаагүй хариугүй муу өвгөн санаанд нь оржээ. Гэтэл хүмүүс түүний яриаг чагнахгүй болж байхыг мэдээд дуугаа өндөр болгох хэрэгтэй болтол хоёр нэг минутын дараа сайх умзад шиг үстэй хүн, 

	― Та надад еврейрхэх үзэл шингээж чадахгүй шүү гэж сулхан дуу гарчээ. Гэтэл бас балиар нүүртээ хааш яаш үс ноос ургуулсан халзан хүн чих тавин чагнаж, гомдолтой гашуун дуугаар, 

	— Хэрэггүй ээ, та минь, цухалдах хэрэг юу байна? Байлдааны газраас тэдний тухай, еврей нарын тухай сэтгэл түгшмээр мэдээ ирж байна шүү дээ гэв.

	— Тагнуулууд гэж бүдүүн эхнэрийн бүдүүн дуу гарна.

	— За дуулав уу? Бид чинь эвлэрэнгүй үзлийн нэг хэвээс гарах хэрэгтэй байна шүү дээ... 

	 Тэд чинь дайны өмнө хонторваанд байгаад одоо тагнуулчид болсон улс юм! Бид зүрхгүй учраас хүнийг Христос шиг хайрладаггүй. «Эллин ч биш, Иуд ч биш» гэж хэзээ хэлж байсан бил ээ. Түүгээр бол хүн бүхэн Христосын шашинтай байх ёстой гэж байсан даа... гэж халзавтар хүн их л тэвдэнгүй өгүүлэв.

	— Тэдгээр хүмүүс ямар их нягтралтайг Бейлисын хэрэг нотолсон... 

	— Дрейфусын хэрэг яагаа вэ?

	Гэнэт тийнхүү янз янзын дуу хоолой гарч, уур хилэнгээ бадрааж байхад Самгин гайхжээ. Түүнээс гадна тулалдаж эхлээгүй байтал ялагдав гэж бас ойлгожээ. Хүмүүс бие биеийг хэрхэн улам ихээр цухалдуулан байхыг Самгин харж, гар бие чичирч буйгаа нуух гэж харандаагаар оролдон зогсоно. Бие биедээ уурсан бархиралдаж эхэлтэл мөнөөхөн өмхий хүрний нүдтэй, монхор хүн ширээ алгадсанд чих дүлийрэм дуу гарч, хоолны шүүгээнд шилэн хундага сав харшлах чимээ гарчээ.

	— Суурьшлын харгаагаар та нар тэднийг үзэшгүй муухай болгосон гэж залуу хүний чанга эрс дуу гарав.

	Ромд гетто байсан... 

	Хүмүүс улам хэрэлдэж, бие бие рүү хөзөр чулуудаж байсан шиг үг чулуудаж:

	— Азеф!

	— Распутин!

	— Гейне!

	— Дизраели!

	— Бузар хядлага... 

	— Германд ч хядаж байсан... гэж бархиралдана.

	Гэтэл нөгөө ваар шиг хүн

	— Энэ... самуунаа больцгооно уу гэж захирангуй чанга хашхирахдаа ширээ тийш найгалзсанаа даруй хармаанаас гараа авч нуруу үүрч биеэ цэх болгоод, ― Еврей нарын асуудлыг бидний хэрхэн үздэгийг харах гэж бид энд цуглаагүй. Энэ... асуудлыг шийдэх цаг ч биш. Үүнээс үлэмж чухал эмгэнэлт асуудал бидний өмнө тулгараад байна. Энэ бол бидний хэлэлцэх асуудал ихэд зовсон манай эх орны асуудал юм. Бид тэр асуудлыг бодитойгоор бодож, бодитойгоор шийдвэрлэх ёстой. Оросуудын дунд тагнуул байж болно оо. Оросыг бодвол еврей тагнуулч өдий төдий олон гэж тоо хувь гаргаж болно оо. Гэвч үүнийг газар зүйн үүднээс тайлбарлаж болно. Яагаад гэвэл еврейчүүд хил хайчийн дагуу суудаг. Гэвч би нэг ёгт шог үг хэлье. Орос хүн хулгай хийвэл «Хулгайч хулгайлав» гэдэг, еврей хүн хулгай хийвэл «еврей хүн хулгайлав» гэдэг гэж Бодуэна-де-Куртене хэлсэн юм шүү гэв.

	— Еврейн цусны хольцтой үүний хэлэхийг дуулав уу?

	— Энэ хүн үү? Тийм байж болох уу? Ван... 

	— Хэргэм зэрэг тэр халдвараас хамгаалж чадахгүй, их ван Александр Михайловичийн эх еврей хүнтэй явдаг байсан... 

	Ойрхон хонх жингэнэж, хаалга сэмхэн нээгдэж, улс сэмхэн орж ирнэ. Урт хүний дуу тайван итгэл төгс цуурайтах бөгөөд улам бүр үхэр хэдгэнэ хүнгэнэх мэт болж байв.

	— Манай цэрэг армид лав хэдэн арван мянган еврей бийг санах хэрэгтэй юм. Хэрэв сонин хэвлэлд болгоомжгүй, ёс алдаж цуурхал тавьж орхивол армийн дотор тун хортой цуу үг гарч болох юм.

	— Эвтэйхэн эргэж байна.

	— Эвлэрэнгүй үзэл! Тэдний тактик бол айлгах арга мөн.

	— Хэрэв таван социалист депутатыг хүнд ажилд цөлөхөөр шийтгэж явуулав гэхэд уг хорын үндсийг тасалж чадахгүй гэдгийг мартаж болохгүй. Дотоодын дайсантай тэмцэх зорилготой байгууллага хэдийгээр Азеф Богров нарын явдлаар ажлынхаа арга барилыг нэлээд гутаасан боловч дайсагнагч хүчний санаа бодол, хөдөлгөөний талаар хангалттай мэдээ авч буй. Гэтэл тэрхүү хүчин эсэргүүцэл тавьж, ажилчдаар ажил хаяулж, элдэв замбараагүй үзэл санаа ухуулсаар байгаа юм. Дүрвэгсдийн дотор ухуулагч этгээд байгаад илэрсэн гэж илтгэгчийн хэлсэн мэдээ маш чухал мэдээ гэж би үзэж байна... 

	Клим Иванович Самгин баахан ичингүйрч, «Энэ талаар би дуугүй байх байжээ. Гэвч би ухуулагчийг нэрлээгүй дээ» гэж бодоод «Яагаад дуугүй өнгөрөх хэрэгтэй вэ?» гэж өөрөөс асуужээ.

	Гэвч яагаад гэж бодох цаг зав байсангүй, Самгины ард буланд нэг хүн

	— Пээ, сүрхий далайлгаж байна шүү... гэж шивгэнэх үг сонсогджээ.

	— Гэвч ямар ч гэсэн... 

	Үг хэлэгч ууцаа үүрэхийг больж хоёр гараа элгэндээ зөрүүлж дүнгэнэсэн дуугаар

	— Бид одоо яах вэ? Энд сууж буй хүмүүсийн зарим нь миний ярьж буй үзэл санааг хэдийн мэдэх юм. Үүнд ойлгож ядах юмгүй. Хотууд ба нутгийн захиргааны Эвлэл бол Улсын Думийн ажиллаж чадахгүй бүх хугацаанд түүхийн чухал үед түүнийг орлох үүрэгтэй байгууллагын хувьд хатуу нэгдмэл байх ёстой. Дэвшилт үзэл санаа бүхий хүмүүсийн энэ нэгдмэл эвлэл бол Думээс өргөн өөрөөр хэлбэл бүхнийг хамарсан байвал зохино. Думийн гадна үлдсэн юмыг эрүүл сэтгэгч бүхнийг хүрээндээ татах ёстой. Нэг үгээр хэлбэл жижиг албан хаагч, бичиг үсэгтэй ажилчид зэргийг багтаах ёстой хамгийн ардчилсан нэгдэл юм. Бид ийм байгууллага байгуулснаар Милюковын хэлснээр «зүүний илжигнүүдийн» хөрсийг булаан авч, бүх орон даяар шилдэг хүмүүсийн дуу хоолойг цуурайтуулах өргөн бололцоог олж авна.

	— Зүүний гэсэн үг үү? гэж өмхий хүрний нүдтэй бүдүүн эр асуухад үг хэлэгч түүнийг харсан ч үгүй, дуу хоолойны аялгууг ондоо болгосон ч үгүйгээр

	— Та өөрийгөө, намынхаа нөхдийг муу улсын тоонд оруулна гэж үү? гээд цаад хүн дуугүй болж, хоёр гурван хүн алга ташмаар аядахад гараа өргөж хориглоод, — Бас хэдэн үг байна. Еврей нар бол их уран ухуулагчид мөн гэдэг бол тун илэрхий юм. Тиймийн тул еврей нарийн суурьшлын байдлыг эвдэж тараах нь тусгаарлах чанартай сайн арга юм. Өөрөөр хэлбэл тэднийг хүн ам цөөтэй тариачдын нутагт явуулах хэрэгтэй.

	— Тэд чинь, энд юу хийх бил ээ? гэж залуу хүний дуу гарав.

	— Тэд ажил олно оо гэж шантгар хамартай хүн хэлэв.

	— Еврей нар турж үхэж буй гэдэг бол хоосон домог мөн... 

	Тэр урт хүний үг хэлэх байдал, илэрхийлэх үзэл санаа Самгинд тун аятайхан санагджээ. Түүний үхэр хэдгэнэ шиг дүнгэнэх дууг сонсоход нэгэн цул бат үнэнийг номлох бэрх үүргийг гүйцэтгэж буй гэж бат итгэсэн хүний байдал илрэх бөгөөд түүний үг нэг бүр хүмүүст хамгийн үнэтэй бэлэг болж байх шиг санагдах ажгуу. Тэр ч байтугай үг хэлэгчийн гадаад байдал тэрхүү итгэлтэй нь зохихгүй байгаа юм шиг Самгинд санагдаж, гал шар үстэй, хатуужил эдэлсэн гэлэн адил цайвар цагаан царайтай, гал бадарсан нүдтэй, дохио зангаа ихтэй хүн байсан бол таарах юм гэж бодож байжээ. Тослог нүүртэй халзан өвгөн завсарлага зарласанд хүмүүс ширээнээс босож даруй бөөгнөн зогсов. Тэдний тоо бараг хоёр дахин нэмэгджээ. Ягаан хацартай бүдүүн хүн Самгины дэргэд ирж

	— Таньж байна уу? Би Стратонов байна. Эрхэм ах, та бас өтөлжээ. Би шижин өвчтэй болсон доо гэв.

	Стратонов өвчнөө их л шимтэй, ихэмсгээр нэрлэж омголтсон уруулаа долоов. Түүний хацар хавагнаж түрээд хамар цааш шигдсэн учраас шантгар харагдсан байжээ.

	— Таныг таван оны бүтэшгүй явдлыг орхисон гэж сонсоход аятай байлаа... гэж хэдий ичгүүргүй боловч бүдэг дорой харцаар Самгиныг ширтэж, ― Бид... чинь одоо л ухаан орж байх шив. Биднийг балбаж, сургаж байгаад германчуудад баярлалаа. Бид чинь ангийн хувьсгал гэж мөрөөдсөөр хөрш дайснаа мартаж орхисныг тэд одоо санууллаа гэв. Гэтэл нүдний шилтэй авхай ирж Стратоновыг үг дуугүй хөтлөн явахад цаадах нь

	— Чи намайг хааш хөтөлнө? гэж амандаа үглэнэ.

	Самгин бас нэг эвгүй учралтай золгов. Энэ бол Тагильский юм. Түүнийг цэргийн түшмэлийн хувцас өмсөөд мөрөндөө алтан погон зүүгээд явахыг харахад аягүй байжээ.

	— Таныг... юу яасан гэж би сониноос олж уншсан.

	— Ямар сониноос?

	— Санахгүй байна.

	— Петербургийн ганцхан сонинд гарсан юм. Тэр сонин намайг үхүүлэх гэж яарчээ.

	— Та яагаад биеэ буудсан юм бэ?

	Согтуугаар тэгсэн юм. Байлдаж байгаа юм биз дээ,  аан? гэж үсийг богинохон хайчилсан арзгар толгойгоо гэдэсхийлгэж, аймаар юм! Арван хоёр онд Ванновский ярихдаа манай арми ядуухан байна аа. Цэргийн хувцас муу, бас хүрэлцээгүй, буу зэвсэг хуучирсан, үхэр буу цөөн, пулемёт байхгүй, цэргийн хоол муу, түүнийг сайжруулахад мөнгө байхгүй, зээллэг хождож,  хороод өрөнд оров гэж байсан бил ээ. Юм бүхэн ийм байхад Германчуудын хоёр дахь цохилтоос Францыг өмгөөлөхийн тулд дахин зодолдох болов гэж ярив.

	Тагильский ингэж ярихдаа нэлээн чанга ярих бөгөөд Клим Ивановичийн бүс рүү хуруугаар хатгаж хана туурганд шахаж ойртуулав. Тэнд тослог өвгөн, Ногайцев хоёр хоёулаа инээмсэглээд үг шивгэнэж байв.

	Тагильский энд, Петербургт Самгины үзсэнээс их л ондоо болжээ. Царай хатангирлаж шалчийгаад аалзны шүлс адил нарийхан нарийхан үрчлээ суужээ. Хүзүү гэмтсэн юм уу гэмээр толгойгоо зүүн мөрөндөө гилжийлгээд байх нь айсан шувуу чимээ чагнаж байсан шиг харагдана. Гэвч зоримог хурц нүд, эрс цогтой дуу хоолой нь мөнөөхөн Марина Зотова авхайн балар хэргийг чанд мөрдөх даалгавар авч прокурорын туслахаар очиж байсан үеийг нь санагдуулна. Самгин түүний ичгүүргүй үгийг чагнаж байхдаа, «Энэ хүн тэгэхэд намайг тэр хэрэгт хавчин оруулж живүүлэх гэсэн үү, эсхүл аврах гэсэн үү?» гэж боджээ.

	— Струвегийн «Улс төрийн бодлогод янаглах нь» гэдэг өгүүлэл санаж байна уу? гэж шүдээ ярзайлган олныг зааж, — Эд нөгөө янаг хуялтан нь юм биз дээ,  аан? гэжээ.

	— Антон Никифорович та дэндүү муухай хэлж байна гэж Ногайцев санаа алдана.

	— «Шинэ цаг» сэтгүүлийнхэнтэй хамтран ажиллаж болмоор байна уу?

	Тослог өвгөн онигор нүдээрээ Тагильскийг хэмжих мэт хараад

	— Манай хэвлэл социалистуудтай хамтран ажилладаггүй гэж товчхон өгүүлэв.

	— Яагаад? Социализм бол дайнд мөнгө өгснөөс хойш аймшигтай биш. Ялангуяа Плеханов түүхэнд Миляковтой хөтлөлцөөд орж буй манай улсад социализм аймшигтай биш.

	Тослог өвгөн туурганаас аажуухан хөндийрч зайлан явав.

	— Үүнийг Меньшиков гэдэг гэж Тагильский нэрийг хэлж мушилзаад, ― Үзэг бийрийн луйварчин, сонин хэвлэлийн дээрэмчдийн дотор хамгийн томхон хүн дээ. Зан суртахууны талаар сонор, үнэнийг олж мэдэх гэсэн дийлдэшгүй хүсэлтэй хүн гээд Брокгаузын толь бичигт энэ хүний тухай өгүүлсэн байдаг юм гэв.

	Ногайцев сахлаар оролдон тааламжтайяа инээвхийлж

	— Хоёр нүүртэй, хуурмаг сүсэгтэн шиг байгаа юм гэж аяархан өгүүлж

	— Бас Толстойн үзэлтэй шүү гэж Тагильскийн нэмж хэлэхэд сахал дотроо инээд алдаж, зайлан одохыг харвал зөөлөн ултай хилэн гутал өмссөнийг Самгин олж харжээ. Тагильский Самгинд хандаж

	— Саяхан би бас нэг ийм хурал дээр Струветэй уулзав. Тэр хүн бүх байдлаараа нийцтэй хүн атал өдрийн шар шувуу шиг мөн сохор хэвээр явна. Яаж сэтгэж байна даа? гэж надаас асуухад нь би «Хэрэв үзэл санааг баядын овьёосон дотор тонгочиж байдаг морь адил наймаалж болдог сон бол би таны тэр «Цаг үе» гэдэг түүвэрт гардаг үзэл санааг чинь тавтын улаан мөнгөөр авмаар байна» гэсэн шүү гэв.

	Томоотой улс Тагильскийг аягүй муухай харж байхыг Клим Иванович мөн хэдийн ажиглан мэдээд зайлан холдох гэтэл Тагильский өмнө нь орж сугадаад

	— Хаачих нь вэ? Энд оройн хоол, амттай хоол идээд яв. Хүйтэн хоол, тун муугүй дарс гаргадаг юм. Хана туургаар дүүрэн өрсөн эрээн шаазанг зааж энэ хуучны сав суулганы эзэд бол их өргөн хараатай сайн хүмүүс. Энд хэн хоол идэж, юу гэж ярьж байхыг тоохгүй, түүхэнд нэрээ оруулахад хүрэлцэхүйц баян улс дайн бол түүхийн үндсэн утга санаа, баатруудыг гаргадаг зүйл, ер аж амьдралыг чимэглэдэг зүйл гэж үздэг улс даа гэв.

	«Энэ хүн ийнхүү увайгүй явдгийг бодвол өөрийн бүтэлгүй явдалд хорсоод хэрүүл өдөх гэж явдаг биз. Олны өмнө өөрийгөө цагаатгах гэдэг ч байж болох юм» гэж Самгин бодтол бас

	«Тагнуул, ул шагайгч. Азоф шиг болох гэж эрс тэс үзэлтэнд нэр олж явдаг амьтан. Ер энэ хүн ямар ч байлаа гэсэн энэ сайхан аж амьдралыг түүний шоолдог нь хүний мөсгүй хүний шоо мөн. Энэ тухай Мережковский ч бичсэн бий. Энэ бол нэг архины мухлаг, янхны газрын эзний хүү соёлыг үгүйсгэж байгаа хэрэг юм» гэж боджээ.

	Уухай, манай цэцэн, аймшиггүй цэцэн ирчхэж. Дэлгэрэнгүй сургаал сонсъё гэж Тагильский өндөр дуугаар хэлэв.

	Цэцэн гэж хар сахалтай жижигхэн биетэй хүнийг хэлжээ. Тэр хүн сандал дээр сууж гараа дэлгэж биеэ барьж үзэж байгаад ярих нь

	— Гэнэт мэдвэл нөгөө чинь Иван тэнэг, шударга хааны мөрөөдөл болсон ардын эртнээс энхрийлсээр ирсэн хаан хүү Иван байжээ. Энэ ариун мөрөөдөл үү? гэнэ.

	Нүүрэндээ өтгөн хар үстэй, олон жижигхэн зураастай тэр хүний нүдэн түргэн гүйлгэнэж, хамаг бие татганаж байх нь сармагчинтай төстэй, үг ярихдаа нэгэн зэрэг итгэж, эргэлзэж, айж байсан шиг харагдах ажгуу.

	— «Олны санаа тэнгэрийн зарлиг» гэж үү? Биш биш. Ард бол зөвхөн эд юмс ярина. Гэвч ардын далд санаа, хан тэнгэрийн тухай тэдний мөрөөдөл бий. Тэр бол ариун санаа эгээрэл мөн. Ариун юманд хуурмаг хэрэгтэй, ариун байхад баг хэрэгтэй. Христосын төлөө эргүү мунхаг дүр үзүүлж явдаг байсан ариун хутагтуудыг бид үзээгүй гэж үү? Яагаад тэгж явдаг вэ гэвэл, уг байдлаа бидний өмнө илрүүлж, бидний инээдэм доог болохгүйг боддог... 

	Түүний үгийг дуугүй чагнан буй арваад хүн хэн маань түрүүлж маргах вэ гэж хүлээсэн шиг бие биеийгээ хялайн харна. Нөгөө хүн үргэлж өндөлзөж, татвалзаж, алгаа хавсарч байгаад бас гараа дэлгэж, агаар хий тэвэрч, жижигхэн гараар хий атгаж байгаад дуржигнатал ярих бөгөөд онигор хар нүд нь нэгэн үе чихэндээ хүрч нэгэн үе хамрын нүхэнд хүрч, сахал дотор нь орж байх шиг харагдаж байжээ.

	Самгин түүний яриаг анхааран чагнаж байхдаа «Босхын зурагт гардаг хачин маягтай урлагт гардаг нэг юм энэ хүнд байна» гэж бодож байжээ.

	— Магадгүй, Сибирийн тэр тариачны тухай бидний дуулдаг бүх бузар юм бол зөвхөн солиотой явдал байж болох юм. Яагаад тэгдэг вэ гэвэл цагаас өмнө бидэнд мэдэгдэхгүй, бидний энэ өрөвдөлтэй маргаан бидний энэ нам, дугуйланд орохгүй, бидний энэ бурхангүйн дөнгийг зүүхгүй гэж боддог биз. Ноёд оо, домог үнэн... 

	 

	Нохой сайхан дуулдаг

	Үнэмшилтэй дуулдаг... 

	 

	гэж Тагильский хэлтэл мөнөөхөн урт хөлтэй, цүдгэр гэдэстэй, хэдгэнэ шиг дуутай хүн

	— Манай үед хамгийн хэрэггүй юм бол хэдий сайхан ч гэсэн агийн ёсны үлгэр домог юм. Өвлийн дунд сараас эхлэн Улсын Дум засгийн газрын ажлыг эрс шийдвэртэй шүүмжлэн эхэлснийг сануулан хэлэхийг зөвшөөрнө үү. Засгийн газраас бидний дайсантай тэмцэж буй энэ эмгэнэлт үед хэрхэвч байж болшгүй үйл ажил явуулж байна. Дайсны хүч манай үндэсний аж байдалд занал учруулж байна. Биднийг боолчлох гэж заналхийлж байна. Хөдөөгийн захиргааг хоргойгоор ашиглах явдал улам их болж буйг та нар бэлхнээ мэдэж буй. Үүний улмаас Москвад германчуудын хийсэн хядлагын талаар, Горемыкины зан байдлын талаар, эдийн засгийн нийгэмлэгийг хаасан зэрэг бусад арга хэмжээний талаар сенатын шалгалт явуулахад хүрэв. Энэ бүхэн бол байлдааны газар манай тал бүтэмжгүй байгаа талаар бидний сэтгэл санааг улам хүндрүүлж байна гэв.

	Тэр бээр их л ууртай ярих тул дуу хоолой нь нарийсаж, усны хоолойгоор хүчтэй ус шахсан шиг шийгэх чимээ гарах ажгуу.

	— Думийн зургаан Фракцыг нэгэн дэвшилт эвсэлд бид төвөггүй нэгтгэж чадсаныг та бүхэн бэлхнээ мэдэж буй. Одоо нутгийн захиргаа, хотуудын эвлэлийг нэгэн байгууллагад нийлүүлэх нь чухал болоод байна. Хот тосгон, газрын ба үйлдвэрийн эздийн өмнө ялгаагүй нэгэн дайсан зогсож байна. Энэ эвслийн утга холбогдлыг манай орны дэвшилт хүчин ойлгоно гэж бид эх оронч үзэлтэйн хувьд найдвар тавьж байна. Ийм учраас би таны уран зохиолын хувьд хурц цэцэн боловч улс төрийн хувьд бол Распутиныг цагаатгах гэсэн яриагүй хортой оролдлогыг сонсоод сэтгэл машид гуньж байна. Распутины жигшүүртэй, эвдэн сүйтгэгч нөлөө улам өсөж буй чухам энэ үед тэгж болно уу.

	— Би асуулт тавина гэж Тагильский уруулаа долоож гараа хармаандаа хийгээд бор шувуу гөрөөлж буй муур адил мяраасаар нөгөө үг хэлэгчийн дэргэд очтол

	— Ноёд оо! Хоолны өрөөнд морилно уу. Тэнгэрийн бидэнд заяасан жаахан хоол зооглоцгооё гэж бүдүүн эхнэр урив.

	Энэ үгийг ганц Тагильский ч биш, бүх цугларагсад хүлээж байсан тул хоолны өрөө тийш зэрэг хөдөлжээ. Гагцхүү Самгин дэвшилт эвслийн тухай, түүнд ямар байр суурь эзлэх болох, мөн Тагильскийн талаар, ер тэр үдэш олж сонссон бүх зүйлээ бодсоор гэртээ харьжээ. Үүнд тэрхүү олж дуулсан бүхнээ тархин дотроо базаж дүгнэн, ашигтайг нь авах, ашиггүйг нь мартах хэрэгтэй байжээ.

	Өдөр сар гайхалтай түргэн өнгөрч байв. Цаг үе гэдэг биегүй тул ширүүн голын түргэн урсгалд, үг ярианы утаан дотор үнс чандруу ч үлдсэн юмгүй оргүй алга болж байв. Самгин тэрхүү үйл явдлын урсгал дээр хийд дүүжлэгдсэн мэг байж, ихийг харж, ихийг сонсон бүлгээ. Тэдгээр үйл явдлын зарим нь түүний дэргэдүүр өнгөрч байхад зарим нь түүнийг дайрч хөндөж, доромжлон, заримдаа айлгах бүлгээ. Гэвч юу ч болж байсан Самгин аж амьдралыг зүгээр харагчийн байранд гуйвалтгүй зогсож байв. Өөрийн тэрхүү бат тууштайгаа хүндлэн сайшааж, улам бүр биеэ даадаг болж байгаагаа ухамсарлаж байв. Самгин өөрийгөө тоомсоргүй хүн гэж нэрлэж чадахгүй байв. Учир нь юм бүхэнд тэр биеэр завсардан оролцох тул сэтгэлийг ихэд хөдөлгөж байв. Жишээ нь, үүнээс арваад жилийн өмнө үзсэн нэгэн явдал түүнд давтагдав.

	Юу гэвэл байлдааны газар явж байсан ачааны галт тэрэг Псковын дэргэд зам төмрөөс мултран онхолджээ. Түүний дотор гурван вагон чихэр, сагаг будаа, бас цэргүүдэд хүргүүлэх бэлгийн зүйл байжээ. Гэтэл тэр гурван вагон эвдэрсэн вагон дотор ч байхгүй, бүтэн үлдсэн дотор ч алга байжээ. Цэргийн нэгэн хорооны зуун жилийн түүхт ойг тохиолдуулан тэрхүү гурван вагон бэлэг явуулсан хотуудын эвлэлийн эрэлтийг шүүхийн мөрдөн байцаалт хангаж чадаагүй учраас тэр гайхалтай хэрэг явдлыг мөрдөн байцаахыг Клим Иванович Самгинд санал болгон тавьсан ажээ.

	Уг хэргийг хөдөөгийн нэгэн мэргэн түшмэл мөрдөн байцаасан ажээ. Тэр хүн бол том толгойтой, саяхан зодоо хийсэн мэт буурал үс нь толгойн дээр бөөн бөөн сэгсийсэн агаад олон давхар үрчлээ суусан өргөн духтай ер гадаад байдлаар онц жигтэй өндөр бөгтөр хүн байв. Мөнгөн сортой өтгөн хөмсөг зэвтэй төмрийн өнгөтэй нүдийг нь хучиж, харцага шувууны хошуу адил монхор хамар цутгасан мэт нягт зузаан сахлын дотор шигдсэн агаад буурал сахал нь тамхины утаанд ихэд шарласан ажээ. Тэр бээр хурандаагаас доошгүй цолтой цэргийн түшмэлтэй адилхан харагдана.

	— Миний нэр Евтихий Понормов гэдэг гэж өөрийгөө танилцуулан Самгинд дурамжхан шийдгүй гар сарвайж, Самгиныг ямар хэргээр ирснийг мэдмэгц, ― Таныг баярлуулах мэдээ хэлж чадахгүй, тэр муу ёрын гурван вагон хаашаа алга болсныг мэдэхийг болив гэжээ.

	Дуу хоолой нь гүжир бүдүүн, өнгөгүй, аялгуу нь тодгүй агаад хүн болгоныг баярлуулж байх үүрэгтэй гэж өөрийгөө үздэг атал энэ удаа тэр үүргээ биелүүлж чадахгүйдээ харамссан хүн шиг ярьж байжээ.

	— Галт тэрэг онхолдсон газрын хажуугийн тосгоны тариачид уг вагонуудыг дээрэмдэж, тэр ч байтугай үйлчлэгчийг зодож, гавлыг ярж, бух тэрэгний галчийн хамрыг цохисон байсан боловч тэд хэд хэдэн вагон хулгайлж чадахгүй шүү дээ. Тэдгээрийг нэг тийш чирч явж дээ. Арван нэгэн хүн баригдсаны дотор дөрвөн эхнэр орсон юм. Тэд энэ явдлын талаар учиргүй их уурлаж буй. Энэ явдал бол тун... Ер баяргүй явдал болов.

	Галт тэргийг цэргүүд хамгаалж явсан уу? гэж Самгиныг асуухад, 

	— Явалгүй яах вэ, арван нэгэн хүн явсан байна. Цэргийн мөрдөн байцаагч цэргүүдийг баривчлаад уг дээрэм гарахад тэд тус дөхөм үзүүлсэн гэж тогтоожээ. Эхнэр хүүхнүүд бол шөнийн л явдалтай улс даа. Ер хулгай дээрэм бүх хэлбэрээр маш их гардаг боллоо гэжээ.

	Энэ хүн хулгай дээрэм илрүүлэх хүнд ажилд зүтгэсээр байгаад эцэж алжаагаад тэр ажлаа сонирхолгүй болсон мэт харагдаж байжээ.

	— Уг хэргийн мөрдөн байцаалтын протоколтой танилцаж болох уу?

	― Ер нь болдоггүй. Гэхдээ одоо дайн байлдааны цаг, бас та бол албаны хүн... Болно байгаа гэж би бодож байна... гээд их л сэргэж, ― Ингэхэд та хаана буусан бэ? Хаана ч байр олоогүй байгаа даа! Таны чемодан галт тэрэгний буудалд гэнэ ээ? Уухай гээд ихэд баярласан хүний аялгуугаар

	— Энэ газар буух буудал байхгүй. Хотоор дүүрэн дүрвэгчид, шархтай цэргүүд, байлдаанд яваад амрахаар ирсэн хүмүүс, дамын наймаачид, мөрийтэй хөзөрчид ер элдвийн тонуулчин луйварчид бий. Гэвч танд баярт мэдээ хүргэж болно, юу гэвэл энэ хотынхон, тэр ч байтугай нэлээн чинээлэг айлууд орон гэртээ хүн хөлсөөр суулгаж, үнэтэй цайтай эд юмаа хямгадаад өөрснөө саравч, халуун усны байшин, гадаа цэцэрлэгийн сүүдэрт суудаг юм. Миний энэ байрын эзэн эхнэр мөн ялгаагүй. Энэ байранд та бууж болно, гэхдээ нэг тасалгааг цэргийн хүн эзэлчихсэн байгаа. Тэр шархтай, бас тэнэг золиг бил ээ. Өдөрт үдийн оройн хоол, цай юм уу кофе өгөөд хорин таван рубль авдаг юм. Ер мөнгө хямдхан болов гэжээ.

	― Тэр болно оо гэж Самгиныг хэлэхэд мөрдөн байцаагч гайхаж, 

	— Үнэндээ та энд юугаа хийж суух юм бэ? Гэвч надад ямар хамаа байна, гэрийн эзэн авгайг дуудъя гэв.

	Амандаа зуусан тамхийг хэлээрээ хажуу тийш болгоод утасны харилцуурыг авч

	— Тийм ээ, одоохон ир гэжээ.

	Ногоон хормогч зүүсэн бор өнгийн уулгар гэнэн нүдтэй, хүүхэлдэй адил улаан хацартай, шар гэзэгтэй, жижигхэн биетэй шаламгай эхнэр орж ирэв.

	— Полина Петровна Витова гэж мөрдөн байцаагч түүний овог нэрийг хэлж танилцуулав.

	Эхнэр тун ялдамхан инээмсэглэж, Самгиныг дагуулан олон торхоор тасалсан хашаа руу харсан цонхтой өрөөнд оруулав. Клим Иванович шөнө нойр муутай хоносон байв. Петроградын галт тэрэг замдаа саатаж их удаан явсан бөгөөд өртөөн дээр их удаан зогсож байв. Өртөө бүрд олон цэрэг, эмс, бавгар өвөгчүүл үймэлдэн, баян хуур муухай чарлаж, хүмүүс дуулалдаж нижигнэтэл бүжиглэж байв. Бавгар нүүртэй бэлтгэл цэргүүд вагоны цонхоор шагайна. Тийнхүү төмөр хангир чингэр хийж, шүгэл исгэрч, хүмүүс дуулалдаж, хашхиралдан хараалцаж, баян хуур нэгэн аясаар ульж байсан тэр өдрийг санахад хүртэл хаширтай байлугаа. Клим Иванович цэргийн хөвөнтэй ногоон дээлээ тайлж диваан дээр хэвтмэгц даруй таг унтжээ. Нэг мэдвэл ямар нэг хүчтэй юм түүнийг хөлөөс авч шидэх гэж байх шиг ажээ. Самгин өндийн харвал түүний хөлд өргөн гэгч хоёр мөрөн дээр офицерын алтан погон харагдах ба түүний хооронд нэг хар юм байжээ. Тэр офицер Самгиныг авч хаях гэсэн шиг дивааныг өргөж сэгсчин оролдож байхад Самгин бушуухан хөлөө татаж газар буулгаад

	— Та яаж байна? Танд юу хэрэгтэй вэ? гэсэнд

	— Ном эрж байна. Энд миний ном байх ёстой гэж офицер тамшаалгаж өөдөө босов. Тэр офицер ханхар цээжтэй, намхан загзгар хүн агаад энгэрт нь загалмайн одон гялалзаж, нарийхан духан дээр нь ширүүн хар үс босжээ.

	— Би дэслэгч Валерий Николаев Петров гэдэг байна гэж гар сарвайхад Самгин мөн нэрээ хэлээд гар сарвайтал офицер гэдэсхийж

	— Би тантай гар барихгүй гэжээ.

	— Яагаад?

	— Та сууж, би босоо зогсож байна. Цэргийн дарга энгүүн хүнтэй гуйж гар барьж болох уу?

	— Би хараа муутай хүн, бас нойрмог байна гэх Самгин учирлаж харвал өргөн хамартай, монгол хүнийх шиг нарийхан зургар нүдтэй, зузаан уруултай, сахал үсээ хуссан хүн байжээ.

	— Та энэ учраа надад хэлэх хэрэгтэй байсан даа гэж офицер ууцаа үүрэв.

	— Би хэлж байна шүү дээ.

	— Хожимджээ. Таны зан байдлыг үзвэл та эвлэрэнгүй, социалист үзэлтэн, ер нь нутгийн захиргаа хотуудын эвлэлд шургалан нуугдаж, биднийг будилаантуулж байдаг хүний зан байдалтай хүн байна гээд исгэрэх мэт сөөнгө дуу хоолойгоо улам өндөр болгож

	— Тэр ч байтугай та инээмсэглэж байсныг үзэхэд та эх орноо хамгаалагч намайг, манай армийн нэр сүрийг эс хүндэтгэх байдал илт байна. Таны тийнхүү эс хүндэтгэсний хариуд гар бууны сум тавьж чадна шүү гэжээ.

	«Энэ үнэхээр буудаж болно» гэж Самгин бодоод түүний сэтгэлийг дарах гэж найрамдалтайгаар

	— Үнэхээр манай үед цэрэг арми их гавьяа байгуулж байна гэтэл, Петров шимтэйгээр тамшаалгаад

	— Манай үед гэнэ ээ? Зургаа-долоон онд бид хувьсгалчдыг устгаж гавьяа байгуулаагүй юу? гэв.

	— Тэгэлгүй яах вэ, тэгэхэд ч гэж Самгин зөвшөөртөл

	— Таны энэ үгийг дуулахад баяртай байна. Тэрнээс биш би бол амь мэлзэх дуртай хүн шүү. Та дуртай юу? гэв.

	— Би үнэндээ тийм асуудал шийдэж явсангүй гэж Самгин болгоомжтой хэлэхдээ, ― Миний бодвол байлдааны үед хоёр хүн халз тулалдахыг хориглосон биш үү? гэв.

	— Тийм ээ, яагаад хориглосон юм бэ? гэж Петров тулгаж асуув.

	Самгины чамархайд хөлс гарч

	— Энэ бол тун ойлгомжтой юм. Энгүүн хүн тантай амь мэлзэх гэж уриалахад таны мэтийн ийм үнэтэй хүн түүний бууны аманд зогсож байвал юу болно... 

	Дэслэгч Петров нүдээ анивчиж, тамшаалгаад зузаан уруулаа дэлгэж дарвайтал инээж, Самгинд богинохон болцгор хуруутай гараа сарвайж баяртайгаар

	— Уухай мөн дөө. Тантай гар барья... Ухаантай хүнтэй уулзахад аятайхан байна. Юм балгах уу? Шар айраг уух уу? Онц сайн шар айраг гээд хана туурга руу хуруугаар хатгавал бүдүүн хялман цахир эхнэр орж ирэв.

	— Бир! гэж Петров хоёр хуруу гозойлгож, Цвей бир1. Энэ үнээ шиг эхнэр юу ч ойлгохгүй шүү. Эдэн шиг өчүүхэн ард түмэн ер хэнд хэрэгтэй юм бэ? Сибирьд цөлж орхивол таарна! Ер нь харь ясны ардыг Сибирьд суулгавал таарна. Тэрнээс биш тэр латыш, эстон, фин хүмүүс хил хайч газар суугаад германд татагдаж байгаа юм. Тэд бол цөм хувьсгалчид юм. Таван онд Рига хотын бага даргын сургуулийнхан латыш хүмүүсийг сайтар самнаж, галзуу ноход адил айхтар жанчсан юм аа. Тэр бага дарга нар онц сайн бууддаг ёстой сайн эрс... 

	Тэр аймаар хүнтэй танилцсан нь улам нягт, улам бэрх болж байжээ. Дэслэгч Петров Клим Самгинтай зэрэгцэн суугаад өвдгийг алгадаж, мөр тохойгоор нудран баярлана. Түүнийг мэдээгүй болсон, солиотой хүн гэж Самгин итгэж байв. Петровын, монгол хүний нүд шиг зургар нүд загасны хайрс шиг аяга дотроо жигтэй бүлтгэнэн гялалзаж байжээ. Самгин дэслэгч Трифоновыг санав. Тэр хүн бол үүнийг бодвол аюулаар бага, цагаан сэтгэлтэй хүн байжээ.

	«Трифонов бүтэлгүй явдалтай, архичин хүн байсан бол энэ хүн сэтгэл мэдрэлийн өвчтэй, ухаан бядуу, баатар догшин эр юм».

	Бүдүүн эхнэр шар айраг, тавагтай хатсан талх авчирч тавив. Петров сэлмээ хангинуулан мөрөвчтэй бүс, мундир хувцсаа тайлж, туус хээтэй дан торгон цамцныхаа өрөөсөн ханцуйг шамлаж булчингаа харуулж

	— Байгаа биз? Армийн төлөө ууя. За, Петроградад сонин юу байна? Распутин гэдэг чинь юу юм бэ, ер нь тэр бүх хов живийн талаар ярь даа гэсэн атал ярихыг хүлээсэнгүй, цамцныхаа хормойг сөхөж, зүүн сүвээнийхээ улаан сорвийг ил гаргаж, хуруугаар нясалж байгаад бахдалтайгаар ярих нь

	— Жадлуулж орхисон юм. Жадлуулна гэдэг бол дайсанд тулж очно гэсэн үг мөн үү? Үнэхээр бид байлдааны газар амь биеэ хайрлахгүй тулалдаж байхад та нар ар талд... Та нар бол германаас илүү дайсан мөн! гэж Петров хашхираад шилэн аяганы ёроолоор ширээ дэлдэж, муухайгаар харааж, Самгин өмнө босож зогсоод усчин хүн адил гар далай, ― Энгүүн та нар ар талыг цэрэг армийн дайсан болгосон доо. Та нар тийм болгосон. Би юуг хамгаалж байна? гэвэл ар талыг. Гэтэл би хүмүүсийг аваад дайралтад орохдоо миний араас буудаж болно, хажуугаас сэлмээр дүрж болно гэж боддог шүү. Ойлгож байна уу? гэхэд Самгин

	— Цэргүүд даргаа алсан тухай би дуулсан гээд Петровыг юу хэлэх бол гэж хүлээв.

	— Уухай дуулсан уу?

	— Дуулсан, гэхдээ би үнэмшдэггүй юм... 

	— Үнэмшихгүй гэдэг чинь гэнэн хэрэг. Та бодвол хуурмаг янз гаргаж байх шиг байна. Дайсны өөдөөс офицер хүний авч яваа цэргүүдийн дөрөвний нэг хувь нь 907 онд тэр офицерт туйвандуулсан юм уу бууддуулсан тариачин, ажилчны хамаатан садан бараг суман бүрд байж болно.

	Тийм муу санаатай явдал байж болно гэдэг санаа бол Клим Ивановичийн хувьд цоо шинэ санаа байсан тул гайхаж хоцорчээ.

	«Кутузов мэтийн хүмүүс Немизидийн тухай, санах болов уу?» гэж бодоод

	— Энэ тухай хэзээ ч бодсонгүй гэхэд

	— Бодоогүй юу? Одоо та нар юу бодож байна? гэжээ.

	Клим Иванович Самгин гараа дэлгээд чин сэтгэлээс

	— Энэ явдал бол офицер хүний эрэлхэг баатарлаг явдлыг давхар өргөж байна. Эх орныг хамгаалах... 

	— Урдаас дух руу нэг сум, араас шил рүү нэг сум тусна гэж бодож явах гэж үү? Тийм үү?

	— Тийм дээ гэж Самгин сунжруулан өгүүлэв.

	Дэслэгч Валерий Николаевич Петров Самгины нүүр өөд харж, хоёр мөрөн дээр гараа тавьж, сэтгэл догдолсон янзтай

	— Би таныг нэг үнсэж орхих уу, хонгор минь гээд Самгины хацарт зузаан уруулаа чанга нааж удаан гэгч сороход Самгин бараг амьсгаа авч чадахгүй байжээ. Түүнээс гадна богинохон хяргасан ширүүн сахал өвдтөл хатгаж байжээ. Дэслэгч нүдний нулимсыг өрөөсөн гарын чигчий хуруугаар арилгаж, өмөлзөн инээгээд тамшаалгаж

	— Баярлав, хонгор минь! Байдал ямар хамаа байх вэ, тийм ээ? Миний хороо таван онд хувьсгалыг дарахад маш идэвхтэй оролцсон юм. Ойлгож байна уу? гэжээ. Чингээд салгалсан гартаа аягатай шар айраг барьж цалгиаж байв. Самгин ширээний доогуур хөлөө жийж, шуугьж буцалж байсан шиг дуугаар ярих үгийг чагнаж байв.

	— Гэтэл хурандаа маань Тамбовт бидний дарга нарт хэлэхдээ, сумангийн дотор урьд тийнхүү туйвандуулж явсан юм уу, ер нь улс төрийн талаар найдваргүй хүмүүсийг илрүүлж, юуны өмнө тагнуул мэтэд явуулж бай гэсэн. Ойлгож байна уу? Тэр ч ёстой бидний эцэг болсон дарга даа. Дайн дуусахад лав дивизийн дарга болно оо.

	Петров тийнхүү даргынхаа тухай, түүний эхнэр, хорооны туслах зангийн тухай их л удаа ярив. Үдэш болж, нээлттэй цонхоор ялаа орж ирэхийн хамт бас ямар нэг тодорхойгүй чимээ сонсогдоно. Нэг газар гуулин хөгжимд «Кармен» эгшиглэж, модон торхоор тасалсан зэргэлдээ хашаанд ууртай хүн цэргүүдэд дуу зааж

	— Маанаг чи! Айзамыг сонсооч. Нэг хоёр! Нэг хоёр! Дуу гаргаад! Нэг хоёр! гэж ууртай догшин зандрахад чарлаа нарийхан хоолойтой цэрэг:

	 

	Үхлийн өөдөөс хэзээд бэлэн хүн 

	Үнэндээ ганцдахгүй 

	 

	гэж дуу гаргав.

	— Нийтээрээ дуулаад!

	Олон цэрэг хэдий чанга боловч нийсгүй хоолойгоор:

	 

	Үнэн алдарт Оросын дайчид 

	Үнэндээ тоололгүй дайсныг цохиж байна 

	Ялалтын хөгжмийг 

	Яруу чанга тат... 

	 

	гэж «Полтавын дэргэд болсон явдал» гэдэг дууны аяар дуулна.

	— Орхи, маанагууд! гэх дуу сонсогдоно.

	— Хоёр зуун гучин хүн явуулж, жаран хоёр хүн үлдэв гэж дэслэгч дэвсэлж байгаад ярина.

	Энэ хүний яриа хэдийд, юугаар төгсдөг бол гэж Самгин бодно.

	— Зуун наян зургаа... Арван долоо... Бид бага дарга нараа л байлдаанд оруулж байна. Бид чинь биднийг үзэн яддаг тариачдын урд сэхээтэн та нарын хаан, тайж тэнгэр бурхны эсрэг үзэлтэй болгосон ажилчдын урд орж явдаг... 

	Өрөөсөн хөл нь гэнэт богино болсон мэт найгалзан, духаа чанга арчиж, тамшаалгаад юм бодож

	— Би таныг онцлон хэлж байгаа биш, ер нь энгүүн хүмүүсийн тухай, сэхээтний тухай ярьж байна. Миний үеэл дүү хувьсгалч хүнтэй ханилан сууж байсан юм. Цаадах нь уурхайчин оюутан их толгойтой хүн. Долоон онд цөлөгдсөн юм сан... Та хааны тухай юу гэж боддог вэ? Тэр луйварчин Распутин, хааны хатны тухай юу гэж боддог вэ? Тэр бүхэн шал дэмий худал гэж үнэн үү? гэнэ.

	— Бага тал нь үнэн биз... 

	— Бага тал гэнэ. Их тал нь ямар вэ?

	— Түүнийг хэлэхэд бэрх байна.

	Дэслэгч Петров диваан дээр сууж сэлмээ авч хагас дундуур сугалж буцааж хуйлахад ган төмөр ханхийж, дахин давтахад нь бүр чанга ханхийх чимээ гарав. Сэлмээ хажуу тийш чулуудаж

	— Уйтгартай байна. Та хөзөр тоглодог уу? Уухай. Энэ мөрдөн байцаагч тоглодог, эхнэр нь бас тоглодог юм. Хоёулаа тэднийд оръё. Тэд биднийг хожно шүү гэжээ.

	Самгин үгүй гэж чадсангүй, түүнээс гадна өөрөө бас уйдаж байжээ. Тэд хөзрөөр хоёр янзын тоглоом уйдтал их л удаан нааджээ. Мөрдөн байцаагч наадаж суухдаа, 

	— Явж явж учрыг мэдэхэд бэрх болов. Чи хөзөр наадаж байна уу, хөзөр чамаар наадаж байна уу? гэж ганцхан үг давтана.

	— Байдал ч тийм байна гэж дэслэгч нэмж хэлнэ.

	Шар эхнэр баахан шуудангийн марк, цаасан мөнгө хожоод ичингүйрэн инээмсэглэж

	— Дахиад тоглохгүй гэв.

	— Тэгвэл бас шар айраг аваад ир гэж мөрдөн байцаагч дуу гарна. Эхнэрийг явсан хойгуур тэд ес эргүүлэх тоглоом тоглов. Петров шар айраг үргэлж залгилах боловч огт согтохгүй гагцхүү, 

	 

	Үхлийн өөдөөс -с-өөс... 

	Үнэндээ ганцдахгүй... 

	Тийшээ ч, ийшээ ч, хаашаа ч үгүй

	Тэгээд л дэмий юм

	 

	гэж архирах мэт хүржигнэнэ.

	Бас наадахдаа шимтэж чармайхгүй, юунаас ч буцахгүй наадаж ихийг алдах ажгуу. Тэд хүнд маягийн улаан зандан хатуу мебель тавьсан тасалгааны голд сууж байв. Номын шүүгээ дээр Мицеевичийн гөлтгөнөн баримал толгой бараг адарт тулж ёрдойно. Дивааны ард татсан өргөн хивсний дээр Вена хотын захад Ян Собесский зогсож буй сийлбэр хаджээ. Цэцэрлэг тийш харсан хоёр цонхны нэг нь нээлттэй, цонхны цаана зөөлөн цагаан модны навчис чимээгүй хөдөлж, түүний анхилуун үнэр үнэртэнэ. Харанхуй шөнө хааяа нэг хүний хөлийн тодгүй чимээ гарна. Самгин ес эргүүлэх тоглоом наадахгүй гээд дэслэгчийн гөлгөр нүүрийг ажиглан энэ хүн байлдаанд орохдоо урдаас нь германчууд, араас нь тариачид, дунд нь ганцаараа ямар янзтай явдаг бол гэж бодов. Ер дэслэгчийн тухай гунигтай бодож байжээ.

	«Хоёр үхлийн хооронд ганцаар явдаг байж бас амьд явах юм».

	— Та байлдаанд орохдоо зураачдын зурдаг шиг сэлмээ сугалаад явдаг уу?

	— Сугалаад явдаг, сугалаад явдаг гэж Петров амандаа үглэн мөнгөө тоолж байхдаа, ― Явдаг ч биш, сэлмээ далайгаад хашхираад гүйдэг юм. Сэлэм далайгаад гүйж хөдөлж байх хэрэгтэй юм. Гэтэл би сонин яриа дуулсан бил ээ. Нуувч дотор нэг цэрэг нөгөөдөө, «Хүүе, чи яагаад амьд юм шиг хөдлөөд байгаа юм бэ!» гэж бархирч байсан шүү.

	Дэслэгч ингэж яриад сандал дээр найгалзан паржигнатал инээж

	— Сүрхий бон мо2 биз? Байдал ийм л байгаа юм даа гэв.

	Мөдхөн байцаагч дэслэгчийг дагаж мөн пар пар инээж, 

	— Мөрий ёсоор гэж зарлав.

	Мөрийд тавьсан мөнгө барагджээ.

	Дэслэгч Петров босож ширээний дээгүүр гараа сарвалзуулан

	— Гүй-цээ гэв.

	Чингээд аяархан исгэрч диваан дээр очиж суумагц өнхрөөд өгчээ. Мөрдөн байцаагч хөзрөө хурааж байхдаа

	― Энд хоёр долоо хонож буй. Их бууны сумны доргионд шархтаад эмнэлэгт хэвтэж гараад амарч байгаа юм гэв.

	Петров хурхирна.

	— Энд хөлсний байшингийн эзэн байв. Хошуу тамгын зөвлөгчийн хүү их хүндтэй хүн. Гэр бүлээ Ижил мөрөн рүү явуулж, орон байшингаа цэргийн газар ашигтайгаар тушаажээ. Зүрхний согогтой, байлдаанаас амьд гарч чадахгүй хүн дээ.

	Дэслэгчийн шуугьтал хурхирч байх нь аймаар бөгөөд мөрдөн байцаагчийн шивгэнэх нь бүр ч аймаар авай.

	— Энэ Мецкевич. Миний эхнэр польш хүн шүү дээ гэнэ.

	Хэдийн гэгээ ормогц Самгин гэрийн эзэнд тайван нойрсохыг ерөөж, өрөөндөө очиж хувцсаа тайлж хэвтэв. Хэвтээд үгэнд дуртай уйтгартай хүмүүсийн тухай, дайсны хүрээлэлд үүргээ баатарлаг биелүүлэгч ганцаардмал хүмүүсийн тухай, өөрийн тухай ихэд бодов. Өөрийн тухай бодохдоо, үзсэн амссан хүнд сэтгэгдлээ бие биедээ ичгүүргүй, тэр ч байтугай авзаатай хаялж байдаг хүмүүст баахан гомдох бүлгээ. Клим Иванович Самгин аж амьдралдаа ил далд хэзээ ч гомдож байсан нь үгүй. Марина Зотовад ажиллах байхдаа ч тэгж байсангүй. Самгиныг зүүрмэглэж байтал Петров хангинатал, ичгүүргүй исгэрсээр орж ирээд хувцсаа тайлж дотуур хувцастайгаа суугаад үс ноос болсон өвчүүгээ хоёр гараар маажиж

	— Та унтсан уу? гэжээ.

	— Унтаагүй ээ.

	— Эрхэм ээ, та бид хоёрын энэ амьдрал утгагүй юм аа. Бид яаж ч эвлэрэнгүй үзэл гаргалаа ч тэр ялгаагүй даан ч утгагүй юм аа. За тайван нойрсоорой.

	— Баярлалаа! гэж Самгин аяархан дуу гарахдаа амьдралын тухай дэслэгчийн хэлсэн үгийг онц гайхаж байжээ. Тэр үг түүний баатарлаг мэргэжил, түүний санаа сэтгэл, гадаад байдалд харахад огт зохихгүй, зэс хонхноос модны дүлий дуу гарсантай адилхан юм шиг санагдах ажгуу. Клим Иванович заримдаа ажил бүтэхгүй ядраад ингэж өөрийгөө зэмлэн бодох нь бий боловч энэ үг түүний заримдаа Варваратай хэрэлдэж, гомдоох гэхдээ хэлдэг байсан үгнээс илүү хэтрүү авай. Аж амьдралд түүний гүйцэтгэх үүрэг эзлэх байр бол ардчиллын гаралтай язгууртны гүйцэтгэх үүрэг эзлэх байр мөн гэж Тагильскийн хэлснээс хойш Самгин өөрийн аж амьдралыг утгагүй гэж үнэнээс бодож чадахгүй болсон бил ээ. Гэтэл энэ дэслэгч үнэнээс бодох ажгуу.

	— Гол нь хонгор минь тэнгэр бурхан гэж байдаггүйд оршино гэж дэслэгч амандаа үглэн тамхиа асааж, хэнхдэг цээжээ мөн үс ноос болсон хөлөө хэдийн сурсан зуршлаар их л бахтайгаар маажих зуур, ― Тэнгэр бурхан гэж байхгүй гэж би Вольтерын хэлснээр, бас нэг хэн бил ээ дээ? чөтгөр ав, түүний хэлснээр тэгж байгаа юм биш. Тэнгэр бурхан байхгүй гэж би сэтгэхүйн зүйн үүднээс, ямар нэг баримт нотолгоогоор хэлж байгаа биш, бүр жинхэнэ байхгүй, биеэ махбодоороо бариад үзэхэд байхгүй юм. Нэг үгээр хэлбэл... Би багадаа айхтар их сүсэгтэй байлаа. Дорд Новгородод нөгөө алдарт Минин Пожарскийн хөшөө байдаг байлаа. Нэг нь Москвад, нөгөө арай сайн нь Дорд Новгородод байв. Гэтэл намайг цэргийн дунд сургуульд суралцахаар тийш очиход нөгөө хөшөө алга болсон байв. Байсан уу? Хэзээ ч байсангүй... Ингээд л тэнгэр бурхан гэж байхгүй юм даа гэжээ.

	Маргааш өглөө нь төмөр харчигнах чимээгээр Самгиныг сэрэхэд дэслэгч алга байв. Чулуу дэвсмэл гудамжаар үхэр буунууд явж өнгөрөхөд төмөр харчигнах жигтэй их дуу чимээ гарах бөгөөд тэр чимээ тасалгааны дотор хүртэл донсолгон дүнгэнэх мөргөлийн хонхны айхтар хүчирхэг дуу чимээтэй харгалдах гэсэн шиг сонстож байжээ. Өглөөний цай ууж байхад мөрдөн байцаагчийн ярьсан нь тус хотод Петроградаас ирсэн их бууны ангийн үзлэгтэй юм. Тэр жингэнэсэн дуу бол өнөөдөр ням гараг тул мөргөлийн хонх дэлдсэн нь болой гэжээ.

	— Эхнэр польшийн католик сүмд очиж мөргөхөөр явсан гээд мөнөөхөн алга болсон вагоныг энд биш, байлдааны газрын ойролцоо очиж эрвэл дээр гэж нэлээд ажил хэрэгчээр яриад

	— За тэндээс ч та олохгүй дээ. Идэш уушны зүйлийг гайхалтай мэргэн аргаар хулуудаг шүү. Түүний дамын наймаачид, арын албаны хүмүүс, цэргүүд ер идэх юманд дуртай хүн болгон хулууна гэж нэмж хэлжээ.

	Гэвч тэр хэд хэдэн санал ярьж, ер вагоныг Литва руу чирч явсан байх гэжээ. Самгиныг тэндээс яваасай гэж хүсэх шалтгаан тэр хүнд байх шиг санагджээ. Гэтэл мөрдөн байцаагч Самгиныг явсан нь ашигтай гэдэг саналаа баталж, манай эхнэрийн ах болох хүн хээрийн харгис цагдаагийн газар сумангийн дарга хийдэг, түүнд би захиа бичнэ гээд

	— Тэр хүн танд их тус болно гэжээ.

	Эвлэлийн хэргээр явсан анхны энэ явдал Самгинд нэлээд тусгүй сэтгэгдэл төрүүлсэн боловч байлдааны газар ойр очиж, болбол цэргүүд, байрандаа, байлдаанд ямар янзтай байдгийг харах хэрэгтэй юм гэж боджээ.

	Чингээд Самгин нүүрэн талаасаа шингэн ногоон, дотор талаасаа хорголжин өнгөтэй жижигхэн жижигхэн навч бүхий аварга том модны сүүдэрт төмөр замын хуучин дэр мод сандайлаад сууж байв. Орчин тойрон юм бүхэн хөдөлж байхад тэр жигтэй хөнгөхөн навчис огт эс хөдлөх ажгуу. Бүүдгэр тэнгэрт халуун нар мандаад дов сондуул бүхий өргөн талыг гийгүүлнэ. Өргөн талын нэг захаар төмөр замын намхан шар далан зурайх ба нөгөө талд өтгөн ой байна. Ой мод төмөр замын даланд тулж байсан бололтой атал одоо дандаа өндөр нам хожуул үлджээ. Тэр хожуул талаар дүүрэн ёрдойно.

	Самгинаас зуугаад метр газраар төмөр замын далан гол хөндлөн гарчээ. Голын дээгүүр төмөр сараалжин гүүр байх ба гүүрний доогуур голын ус мөнгөн ус адил гялтганан урсана. Тэр гол тийм ч өргөн биш, намагтай, голын нэг хөвөөг дагаж зэгс ожирс битүү ургажээ. Нөгөө элстэй хөвөөгөөр дүүрэн цэргүүд бужигнаж, юм угааж усанд сэлж байв. Бас морьдоо угаана. Гурван газар гувчуураар загас барьж байв. Цэргүүд шавартай голын бүлээн усаар хөл цээжээ угааж, зарим нь бие биеийн нурууг үрнэ. Цэргүүд тэр өргөн талын дов сондуул, хожуулаас олон харагдах агаад хэрэв цөм газраар хэвтвэл тэрхүү өргөн талыг бүрхэх мэт олон хүн авай. Нэг газар цэргүүд циркийн бөхчүүл адил барилдаж, нөгөө нэгтээ модон байшингийн дээврийг ногоон мөчрөөр хучиж байв. Цаана бараг ойн цоорхойд бөөрөнхий шургаагаар барьсан модон байшин буулгаж байв. Цэргийн майхнуудыг модны мөчир, намрын хатсан ногоон өвсөөр хучжээ. Тийм мөчир их, нойтон газар дэвсэж, дов сондуул, хожуулын хооронд дэвсэж зам тавьсан байв. Хорооны гал зуухны яндангаар утаа савсах ба энд тэнд задгай гал түлжээ. Самгин тийм гал тоолж эхлээд найм, дараа нь арван нэг хүргээд тоолохыг болив. Ер жижиг гал өдий төдий түүний дээр данхтай цай чанаж дэргэд нь цэргүүд хоёр гурваараа сууцгааж байв. Тэд цөм цагаан бор цамцтай бөгөөд зарим нь нүцгэн суугаад дотуур хувцсаа оёж нөхөж байна. Нэлээн олон цэрэг бусдаас дайжиж ганц нэгээрээ тэнэнэ. Галын баагьсан утаа газраас арайхийн хөөрч чийглэг халуун агаартай нийлж хүмүүсийн дээгүүр намхан бор үүлэн хөшиг татжээ. Утаанаас намгийн үнэр, хүний шивхийн үнэр холилдон ханхална. Хүмүүс орилолдон шуугилдаж, тэдний үл мэдэгдэх үгс мөн ямар нэг шуугиант үүл болж байсан шиг санагдах ажгуу. Цэргийн жагсаалын нагинах дуу жигд хөдөө тосгоны дуу уртаар татна. Баян хуурын дуун чихнээ хадна. Бас сүхээр юм цавчих чимээ гарна. Нэг газар бөмбөрчид сургууль хийж буй авч эс харагдана. Төмөр замын далангаас гучаад алхам газар олон хүн дугуйран зогсож, голд нь хоёр хүн эргэлдэн бүжиглэж

	 

	Хөдөөгийн тариачид

	Хүний үнэргүй тэнэг гахайнууд 

	Ай бүрэлгэнэ, ай бөөрөлзгөнө! 

	Хааны цэрэгт явахгүй гэж 

	Хуруугаа огтолж, шүдээ унагадаг 

	Ай бүрэлгэнэ, ай бөөрөлзгөнө!

	 

	гэж хуучны дуу нийтээрээ хангинуулна.

	Тэр найрал дууг түрүүч Харламов удирдаж байв. Самгин түүнтэй хэдийн уулзаж үг ярилцаж байсан ажээ. Мөнөөхөн хувьсгалын эсэргүү утга зохиол уншдаг, заваан шог ярианд дуртай залуу байсан нь эдүгээ ихэд эцэж тураад тийм гэх өнгөгүй сахал самбайнд баригдсан боловч алиа шог үгэнд дуртай зангаа орхисонгүй ажээ.

	— Бие сайн уу? гэж Самгиныг асуухад

	— Эх оронч үзлийн дасгал хийж байна гэсэн бил ээ.

	— Байлдаанд орж байна уу?

	— Дайсантай шууд ойр тулж үзсэнгүй. Урт нойтон нүхэнд суугаад винтов бууны дуу авалцаж байдаг. Дайсан пулемёт, ер хүнийг олноор хядах их бууг эрхэм болгодог бололтой. Гэхдээ жадаар, бууны бөгсөөр, нударгаар цохилцож баатарлан байлдахыг тэд ч эрмэлздэггүй юм.

	Ингэж доог хийсэн янзтай ярихдаа үргэлж нүдээ онийлгож уруулаа хазалж байжээ. Тийнхүү шог ярихын хамт бас заримдаа энгүүн аялгуугаар ярих нь огт зохихгүй, нийцгүй сонстож байжээ.

	— Миний үүрэг бол энэ хүмүүсийг харж байх ёстой юм. Цэргийн сахилгыг чанд сахиулж, тэднийг дэмий юм яриулахгүй, буудах цагт нь буудуулж, оргуулахгүй байх үүрэгтэй хүн би.

	— Оргож байна уу?

	— Буудан алуулна гэж мэдсээр мөртөө оргоно шүү.

	— Байлдааны газар луу үүнээс цааш явуулахгүй гэж тэр анх Самгинд хэлсэн бил ээ.

	— Одоо фронтын шугамыг тэгшлэхийн үүднээс ангиудыг хөдөлгөж буй. Энэ юу гэсэн болохыг та ойлгож байгаа биз дээ? Манай хороо байсан тэр хэсгийг ар тал руу ойртуулж байгаа юм.

	Цэргүүдийн шоволзон буй талыг зааж

	— Ар тал тэр байна. Энд амардаг юм. Манай батальон энд чухам амрахаар ирсэн атал бид ч ялгаагүй, тэр амарч буй цэргүүд ч ялгаагүй, цаашаа намаг руу ухрах хэрэгтэй болно гэж Харламов ярьжээ. 

	― Яагаад ийм чийгтэй тусгүй газар шилж авсан юм бол? гэж Самгиныг асуухад

	— Үүнийг би мэдэхгүй. Тэр далангийн цаад руу элстэй хуурай хөрстэй газар бий. Тэнд шилмүүст ой байсан. Хожуулуудын цаана «Улаан загалмайн» эмнэлгийн газар, түүний аж ахуй байдаг юм. Энэ голоор цустай марли, хөвөн, ер мэс засалчдын зарим хэрэглэдэг юмс урсаж явдаг байсан юм. Уудаг ус бузарлав гэж цэргүүд эсэргүүцэл тавьсан гэжээ. 

	Харламов нэг хэдий хором дуугүй байснаа

	—Та Антон Тагильский гэдэг хүнийг таних уу? гэжээ.

	— Уулзаж байсан даа.

	— Тэр хотуудын зөвлөлд бас хамаатай юу? Мэдэхгүй юу? Тэр Тагильский эвлэлийн дүрэмт хувцас өмсдөггүй мөртөө хүнсний асуудлын талаар холбоотой, ер нь нууц байцаагч шиг байгаа юм. Юм бүхнийг мэдэж юм бүхнийг тоолж явдаг юм.

	— Тоонд их дуртай хүн дээ.

	— Чухам тийм. Онц сонин, их ухаантай хүн юм. Офицерууд түүнийг үзэж чаддаггүй, тэр ч байтугай нууц цагдаагийн газрын хүн байх гэж ярилцдаг. Гэтэл цэргүүдтэй ярьсныг үзэхэд тийм биш шиг байгаа юм.

	— Тийм юм ярьж болдог юм уу?

	— Ямар? гэж Харламов гайхсан боловч тэр нь хуурмаг зан мөн гэж Самгин ойлгожээ.

	— Энгүүн хүнтэй ярьж болох уу?

	— Юуны тухай ярих л мэднэ дээ гэж Харламов инээмсэглэж, — Жишээ нь социализмын тухай бол болохгүй, хааны тухай мөн ялгаагүй.

	— Уухай даа. Тэр энэ тухай ярьсан уу?

	— Үгүй гэж Харламов үнэхээр тэвдэж, — Чухам тийм асуудлаар үг ярьсан гэж би хэлээгүй шүү. Цэргүүдийн сонирхдог аж амьдралын аар саар юмны талаар л тэр ярьсан юм.

	— Офицерууд түүнд муу юу?

	— Тийм дээ, ер нь энгүүн хүмүүс муу шүү.

	— Гэвч хүн болгоныг тагнуул гэж харддаггүй гэж Самгин хүйтнээр өгүүлж, — Би Тагильскийг прокурорын туслах байхыг мэднэ гэж санаандгүй мөн хүйтнээр өгүүлсэнд

	— Уухай! гэж Харламов сулхан дуугарсан бил ээ.

	Энэ ярианаас хойш хоёр цагийн дараа Тагильскийг алуулахыг Самгин олж харсан бил ээ. 

	Офицеруудын хоолны газар болох модон байшинд Самгин цай ууж суув. Тэрхүү урт саравч дотор арваад хүн, хоёр нь цонхны дэргэд ухаангүй, шатар тавьж, нэг хүн захиа бичиж, адар харж инээмсэглэнэ. Бас хоёр нь буланд зурагтай сэтгүүл сонин үзэж байв. Хүзүүндээ, энгэртээ одонтой өвгөн ширээнээ суугаад цай ууж бусад нь түүний хажууд сууж, жирвэгэр хар сахалтай муурын царайтай хүн юм ярьж өвгөнийг инээлгэж байв. Самгин сумангийн дарга Рушиц-Стрыйский гэгч үлгэрийн баатар адил лужир том биетэй хүнтэй үг ярьж дөнгөж дуусаад байв. Тэр бол тийм аварга том хүнд эрийг даах морь гэж байдаг болов уу гэж бодмоор лут эр ажгуу. Тэр булиа эр бол өтгөн буурал буржгар үстэй, дугариг улаан царайтай, хонины нүд адил шар нүдтэй, уруулдаа мөнгөн сортой бавгар хар сахалтай ийм нэгэн байжээ. Тэр хүн Самгины яриаг сонсоод газар дор дуугарсан шиг бүдүүн бүдэг дуугаар

	— Боль доо эрхэм ээ! Наадах чинь үхмэл хэрэг байна. Ядахдаа хоёр гурав хоногийн өмнө мэдсэн бол бас магадгүй байжээ... Гэтэл бид одоо өөрснөө гэдрэг ухран баахан бүжиглэж байгаа болохоор хүнс тэжээлийн галт тэргийг аль болохуйц хол ар тийш явуулаад өөрснөө юмаа олохгүй бөөн будилаан болоод байна. Байлдааны хэрэгслийг татах хэрэгтэй байдаг. Ер гал гаргаж сум үсэргэх хэрэгтэй байна шүү дээ гэжээ.

	Яг энэхэн үед Тагильский орж иржээ. Тагильский нээлттэй хаалгаар орж ирмэгц үүдийг тасхийтэл чанга хаасанд банзан байшингийн нимгэн хана доргиж, цонхны шил нижигнэтэл хаалга мөн тийм хүчтэй нээгдэж, хойноос нь өндөр шар офицер гурамсан гашуур барьсаар орж иржээ.

	— Хариулаад аль гэж чанга хашхирч газар дэвсэхэд гуанзны дотор хүнгэнэх бүдэг сулхан чимээн дотор түүний өсгийн даравч төмөр ханхийх дуу гарчээ.

	— Намайг зүгээр байлгаад өгөөч гэж Тагильский мөн чанга бархирч ширээнээ суухдаа сав суулга дайрч унагав. Түүний гар учиргүй чичирч байхыг Самгин ажиглав. Хүзүүндээ, энгэртээ одонтой, буурал сахалтай, хөөнгө нүүртэй бүдүүн офицер

	— Бүү цуугилдагтун. Юу болсон бэ? гэв.

	Шар офицерын царай үхсэн хүний царай шиг баахан хөхрөн цайгаад нүүр ам нь муухай татвалзаж байв. Тэр бээр хамаг бие өвдөж нүдээ аних гэтэл нүд нь улам том харж байсан шиг байв.

	— Сибирийн цөцгийн тос цохигчид уг тос Германд очдогийг мэдсээр байдаг мөртөө Японд худалддаг гэж энэ ноён өчигдөр итгүүлэн ярьсан бил ээ. Гэтэл өнөөдөр болоход намайг, ахмад Загуляевыг гэмгүй хүн алсан гэж гүжирдэж байна... гэж ярихдаа гурамсан ташуураар гутлаа шавхчиж байв.

	— Тийм ээ, үнэн гэж Тагильский өндөлзөж, — Та нар цэргээс оргосон хүнийг биш, зүгээр мэдрэлийн өвчтэй хүмүүсийг буудсан даа гэв.

	— Дуугүй бай! Ингэж ярих эрх танд хэн... гэж бүдүүн офицер галзуу мэт бархирав.

	— Цэргээс оргодог тийм хүмүүс энд хэдэн арваараа явж байна. Тэр явж байна. Гэтэл тэр буудуулсан хүмүүс бол өвчтэй, ухаангүй, хаашаа явахаа ч мэдэхгүй... 

	Шатар тавьж байсан хоёроос бусад зургаан офицер босож ирээд ширээний нөгөө талд Тагильскийн өөдөөс хараад бүдүүн офицертой зэрэгцэн зогсов. Тэд цөм хөмсөг зангидаж Тагильскийг ууртайгаар харах бөгөөд ганцхан нэг нь огт тоосон шинжгүй шүдний сойз амандаа зуугаад зогсож байв. Шар офицер Тагильскийн хажууд зогсоод нэг үг хэлсэнд цаадах нь

	— Би хуулийн хүн, юу ярьж байгаагаа мэднэ ээ. Сэтгэхүйн талаар мэдээгүй болсон хүнийг ална гэдэг бол... гэж чанга бархирав. Шар офицер ташуур далайтал Тагильский өөдөөс нь босон харайж, «Байг!» гэж чарлан түлхэж орхисонд цаадах нь найгалзан ташуураар ширээ гуядав. Өвгөн уурлан босож

	— Суман дарга Рушиц... гэтэл буу тасхийв. Тагильскийн царай цусгүй цайраад ирэхийг Самгин харжээ. Тагильский сандал дээр лагхийтэл суугаад тэр чигээрээ сандалтайгаа онхолдон унав. Хэсэг чимээгүй болж, сандлын хугархай хөл шажигнаж байх чимээ гарна. Гэтэл бүдүүн офицер

	— Пээ, ахмад Вельяминов, та дандаа... гэж сулхан дуу гарахад шар офицер гар буугаа ширээнээ тавьж суран бүсээ тайлж сэлмийн хамт мөн ширээнээ тавьж, Рушицэд хандаж

	— Та дураар болгоогтун... гэж мөн сулхан дуу гарав.

	— Та яагаад бариад авсангүй вэ? гэж бүдүүн дарга ууртай асууна.

	— Миний буруу болжээ гэж Рушиц улам бүдэг сулхан дуугарав. Тагильскийн хамаг хувцас атирч, толгойгоо ширээний доогуур шургуулаад үхсэн хэвтэж байхад царай шарлаж, хөмсөг атираатай хэвээр байсан нь Самгины сэтгэлд тод үлджээ.

	Самгин хэрэв босох гэвэл мөн нэгэн адил уначмаар санагдаж байжээ.

	«Би хүн алахыг олонтоо үзсэн бил ээ» гэж санавч тусыг олсонгүй тул ширээнээ тонгойн суугаад муухай хүйтэн цайнаас оочив. Гэтэл хүмүүс аяархан ярилцаж байна.

	— Энгүүн хүнд цэргийн хээрийн шүүхийг хэрэглэж болдог юм уу?

	— Нөхөр минь чи даанч яав аа? Зургаан онд хувьсгалчдыг яаж шүүж байлаа даа... 

	— Пээ, би мартжээ.

	— Гол нь юу гэж зарлах... 

	— Цэргүүд... 

	Самгины хажууд хоёр офицер зогсож байсныг тэр мэдсэнгүй ажээ. Нэг нь

	— Энэ гунигт явдлыг цааш тараахгүй байхыг бид генералын хамт танаас гуйж байна гэжээ.

	— За, би ойлгож байна аа.

	Тэр хоёр бас зэрэг зэрэг ярих нь

	— Ядахдаа эндээ л.

	— Ялангуяа дорд албаны хүмүүсийн дунд.

	— Би цэргүүдтэй юм ярьдаггүй гэж Самгин хариу хэлэв.

	— Өөрөө биеэ буудсан гэж хэлж болно шүү дээ гэж нэг офицер эелдэг дуу гарахад, нөгөө нэг нь

	— Та энэ хүнийг таньдаг байсан уу? гэв.

	— Таньдаг байсан.

	— Тантай нэг Эвлэлд байдаг уу?

	— Дотно таньдаг байсан уу?

	— Дотно танихгүй гээд Самгин, ― Үүнээс нэг хоёр жилийн өмнө энэ хүн үнэхээр өөрийгөө буудсан явдал бий юм. Тэр нь сонинд гарсан гэж өөрийн мэдэлгүй нэмж хэлэв.

	— Яасан сайн юм бэ! гэж нэг нь баярлан хэлэхэд нөгөө нь

	— Гойд хэрэг. Ямар сонинд гарсныг санаж байна уу?

	— Санахгүй байна.

	— Харамсалтай байна. Таныг хэлсэн гэнэ шүү?

	— Тийм ээ.

	— Мэхийн ёсолъё! гэж нэг хөлөө тавхийлгэхэд нөгөө нь бас тэвхийж, хоёулаа байрандаа түргэн очив.

	Самгин модон байшингаас гарч төмөр зам дагасан жимээр өртөөнөөс нэг мод хагас холдож төмөр замын дэр мод сандайлаад хээр талаар тарсан олон цэргийг харж суухдаа, «Дэслэгч Петров, Антон Тагильский хоёрын аль нь илүү баатар вэ?» гэж бодож байв.

	Тагильский алагдаж саяхан эрүүл амьд явсан хүн агшин зуур аймаар хүүр болчихыг харахад Клим Иванович Самгины сэтгэл хэдий донсолсон боловч архины мухлаг, янхны газрын эзний хүү алагдсан явдалд нэг их харамссан ч үгүй, нэг их «дотроо баярласан» ч үгүй. Мариныг алагдсан үед Тагильский их л аягүй юм ярьж байсныг Самгин сайн санаж байв.

	«Тэр үед намайг айхтар муухай доромжлон, надаар балар харанхуй тоглоом хийх гэж бил ээ. Энэ бол угийн балмад бүтэлгүй хүн юм. Баатарлаг явдал гаргаж гэж хөвсөргөлдөж явсаар дэмий алагдав» гэж Самгин бодно.

	Самсоны арми ялагдсаны дараахан нэг алдартай зохиолчийн гэрт болсон багахан хурал дээр Тагильскийн хэлж байсныг Самгин тод санана. Түүний хэлсэн нь

	— Би бол аливаа ажилчин хүнийг бодвол илүү пролетаричлагдсан сэхээтний тоонд орно. Бага ч гэсэн техникийн мэргэжил эзэмшсэн ажилчин л өөрийн биеийн хүчин чадлын эзэн нь байдаг биш, бас өөрийн техникийн мэдлэгийг үнэн зөв үзтэл ашигтай гэж үнэлэн чаддаг хүн бас түүнд хамаарагдана. Би бол хуулийн мэргэжилтэй хүн, би бол нийгмийн нийгэм-улс төрийн ёс журмын эсрэг, хувийн өмчийг эсрэг, нийгмийн гишүүдийн амь биед халдах халдлагаас нийгмийг хамгаалагч хүн. Гэтэл тэрхүү ёс журмыг хамгаалах нь чухал гэдэг ухамсар надад алга болжээ. Яагаад тэр вэ? Би тэр ёсыг, намайг бузарлаж буй харш ёс журам гэж бодов уу? гэхэд Алексей Гогин

	— Тэгээд яагаа вэ? Та л зоригоор авирлах үзэлтэй хүн байна даа гэж бил ээ. Алексей Гогин найман жилийн өмнөх шигээ мөн л ганган хээнцэр, нүд харц нь мөн л зугаатай гэрэлтэж байсан боловч тэрхүү гялалзан гэрэлтэх харцанд нь их зантай, ёжтой байдал илрээд намуухан дуу хоолой нь маадгар, эрс шийдэмгий болсон байв. Тэр үзтэл таргалаад уран гоё хөмсгөө зангидаад байх нь энхрий царайг нь улам ч ихэмсэг болгож байлаа.

	— Би зоригоор үзэлтэн байж болно оо. Гэхдээ тэрхүү үзэлтний бүдүүлэг болхи өнгөцхөн онолыг мэддэг болоод ч тэр биш... 

	— Уухай тийм үү? гэж Гогин итгэсэнгүй янзтай гайхахад

	— Тийм ээ. Та бол эх оронч хүн юм. Та тэр армийн ялагдсаныг эрс буруушааж байна. Би таныг тун сайн мэдэж байна. Та бол банкны ажилтан хүн ирээдүйн захирал, магадгүй ирээдүйн Орос Бүгд найрамдах улсын Сангийн яамны сайд ч болж болно. Танд ч хамгаалах юм бий. Би бол архины мухлагийн худалдагчийн хүү гэдгийг та мэднэ. Би таны нэгэн адил, манай яруу алдарт эх орны аливаа иргэний нэгэн адил бас нэг архины мухлаг юм уу, янхны газар нээх эрхтэй хүн юм. Гэхдээ би юу ч нээхийг хүсэхгүй. Би бол нийгмээс суга унасан хүн, ойлгож байна уу? Нийгмээс суга үсрэн унасан хүн гэсэн бил ээ.

	— Жижигхэн хүүхдийн сүүн шүд шиг үү? Аль ондоогоор унасан юм уу? гэж Гогин асуув.

	— Та юу л гэж бодвол бод гэж Тагильский алжаасан мэт өгүүлэхэд цэвэрхэн царайтай боловч баахан гөлгөрдүү нүүртэй нөгөө зохиолч хөмсөг атируулж

	— Таны хэлсэн үгэнд үхэх янзын аялгуу сонстож байна. Та амиа хорлох газар луугаа явагтун гэсэн бил ээ.

	Тэгэхэд Тагильский дуугүй зөвхөн дал мөрөө хавчжээ.

	Тагильский бол баатар хүн биш. Түүний явдал бол цөхөрсөн хүний явдал. Тэр урьд биеэ хорлох гээд чадаагүй, уг явдлыг ондоо хүн алсан болгох гэжээ. Тэр өөрийгөө нэгдүгээр үеийн сэхээтэн гэж нэрлэв. Сэхээтэн мөн үү дээ? Би ер олон хүн алагдахыг харав» гэж Самгин бодож суухдаа би ер үүнийг бахдаж байна уу, гайхаж байна уу? гэж бас боджээ.

	«Би бол амьдралын арвин туршлагаараа бахдах хүн» гэж бодоод хээр талыг харвал олон зуун бор саарал хүмүүс зогсоо зайгүй хөдөлж, тэдний дээгүүр элдвийн дуу шуугиан үүл адил хүүшилнэ. Тэрхүү утгагүй их хөл үймээнийг харж, тэдний дуу цуурайг сонсож болох атал урьдын нь явдал санагдаж юу ч харахгүй, юу ч сонсохгүй суух амуй.

	Таяг тулсан, шинельтэй өндөр цэрэг ирснийг Самгин үнэндээ мэдсэнгүй. Тэр цэрэг

	— Эрхэм ээ, уншчихмаар сонин байна уу? гэхэд Самгин сая яаран ийш тийш харвал хэн ч байсангүй. Зуугаад алхмын цаана гурван хүн майжганаж явав.

	— Байхгүй гэж Самгин хүйтнээр дуугарахад нөгөө цэрэг шуугьтал амьсгаа авч таягаа эргүүлж

	— Та нутгийн захиргааны эвлэлээс яваа хүн үү? гэв.

	— Тийм ээ гэж Самгин хэлээд дандаа товч хариулах гэдэг аягүй санагдаж, — Шархадсан уу? гэв.

	— Үе мөчний өвчин хөдлөөд өө. Энэ нойтон намаг газар нуувч дотор хэвтээд байхаар өвчин айхтар хөдлөх юм аа гээд бас юм асуух болов уу гэж хүлээсэн боловч тэсэлгүй, таягаар даллаж, — Нэг хүн ганцаар сууж байхыг би тэндээс хэдийн харж, бидний золгүй явдлын тухай бодож суугаа болов уу гэж бодов гэжээ.

	Самгин дуугарсангүй. Цэрэг бас дахин их л дороос удаан гэгч санаа алдаад таягаа тулсаар өртөөний тийш явав.

	Самгин тэр цэрэгт зэвүү хүрч, түүнээсээ болж

	«Энэ бичиг үсэг мэдэхгүй шахуу, зэрлэг шахуу хүмүүсийн тулд хэчнээн үнэтэй хүч, зөрүүд багш нар сүйтгэж байна вэ! Гэтэл үнэндээ эд бол аж амьдралд нэмэр болохоосоо нэрмээс болдог болой» гэж хачин юм боджээ.

	Самгин хэдийгээр тийм инээдтэй хачин юм бодох боловч нөгөө талхны дэлгүүрийг тонож байсан, сүмийн хонх өлгөж байснаас аваад Новгородын өртөөн дээр байсан бавгар сахалтай том шүдтэй хүн, энэхүү дан хожуул дархи дотор гүйлдэж яваа олон зуун цэргийг хүртэл өдий төдий олон явдал түүний сэтгэл санаанд уул юм уу, хуурай хагд өвсөнд тавьсан гал улалзах адил улалзан бадарч байжээ.

	Гурван цэрэг улам ойртон ирэхэд Самгин босож нөгөө цэргийн хойноос яаран алхтал цаадах нь баян эзэн уулзах нь гэж бодсон бололтой хүлээн зогсжээ. Тэгэхээр нь Самгин нэгэн аятай газар олж далангаас буугаад хотын зүг алхав. Далангийн тэр талд байгаль ч илүү үзэмжтэй, хүн ч тийм олон биш харагдах ажгуу. Голын ус дов толгод бүхий ширэгтэй талыг дагаж тахирлах ба тэрхүү талд хэдэн бөөн хус модон ургажээ. Хааяа нарсны хүрэн хүрэн гол сүүхийж, түүний өтгөн ногоон мөчрийн дор цагаан майхан, шар банзан байшин, брезент бүтээлэгтэй баахан хураалттай авдар харагдана. Энд тэндгүй улаан загалмай үзэгдэх ба цагаан халаадтай сувилагч нар гүйлдэнэ. Банзан байшингийн цонхон дор хөх жанчтай лам сууж байх нь аятайхан харагдах ажгуу. Өртөөнөөс хот орох зам жижигхэн чулуу дэвсмэл зам байв. Тэр зам голын хөвөөгөөр өгсөн явсаар бөөн бут буюу хоёр хэсэг хусны дундуур орж явчихжээ. Хотоос хагас мод газар бутан дотроос нөмгөн хөх цамцтай цэрэг гарч ирэв. Тэр гулзалзсан урт хавтгай төмөр мөрөн дээрээ тавьжээ. Түүний хойноос Харламов дагаж явав.

	— Ахмад Вельяминов Тагильскийг буудчихсан гэж та дуулсан уу? гэж тэвдэнгүй асуужээ.

	— Санамсаргүй юу? гэж Самгин нөгөө бараан царайтай цэргийг хялайн харав.

	— Үгүй ээ, хэрэлдээд... 

	Цэрэг сахлаа хөдөлгөж үл мэдэг толгой сэгсэрчээ.

	«Яков. Таван онд Москвад гудамжны хориглолт барьж байсан нөхөр Яков байна» гэж Самгин таньжээ.

	Харламов хэн нэгнийг зэмлэн

	— Цэргээс оргосон хүнийг биш, өвчтэй хүмүүсийг буудан алав гэж Тагильский уг нь зөв баталсан байна. Цаад Вельяминов шүүгч нь байсан юм гэв.

	— Та буудахад биеэрээ байсан юм уу? гэж Самгин ширүүхэн асуув.

	Нөхөр Яков ч Харламоваас

	— Эрхэм ээ, би явах уу? гэхэд

	— Явж бай, явж бай... гэжээ.

	Яков зам хөндлөн гарч явахыг харвал үүрч яваа төмөр нь гулзалзан түрээд явсан шиг харагджээ. Харламов малгайгаа авч нүүрээ сэвээд, ондоо дуугаар их л тэвдэнгүй, санаашрангуй ярьсан нь

	— Их бууны байлдаан болох бүрий хүмүүс чих дүлий, сэтгэл мэдрэлийн согогтой болоод харсан зүгтээ явж байгаад зарим нь хол явчихдаг тул тэднийг барьж аваад оргосон гэдэг юм. Гэтэл цаадах нь юу ч ойлгохгүй, үг ярьж ч чадахгүй болоод огтоос мэдээ алдсан байдаг гэв.

	Тагильскийн алагдсан тухай бусдад тараахгүй гэж офицеруудад ам өгснөө санатал хэдийн хүн мэдсэн явахад намайг тараасан гэж хэлэх болов уу гэж бодоод

	— Та саяын... цэргийг хэдийн таних уу? гэжээ. 

	Харламов гайхсан янзтай Самгиныг харж, Яковыг морин тэрэгний засварын газрыг удирдан хорооны гал тогоо зэрэгт байсныг мэднэ гээд, — Их авхаалжтай, бичиг номтой хүн дээ. Юу гэж? гэв.

	— Тагильскийн явдлын тухай саяын хүний дэргэд ярих ямар вэ? гэж Самгин асуугаад эвгүй асууснаа мэдэв.

	— Сайхан явдал болсон шүү! гэж Харламов дуу алдаж, — Гэвч тэр явдлыг надаас өмнө саяын цэрэг мэдсэн, тэр чинь тэнд ажилладаг юм гэжээ.

	— Хэрэв тэр хүн мэдсэн бол... өөр хэрэг. Тэрнээс биш бидний хувьд гунигтай өнөө үед бид жагсаалын цэргүүдийн өмнө офицерын нэр хүндийг алдуулахгүй байх ёстой юм... гэж Клим Иванович хатуухан хэлэв.

	— Уухай! Та тэдний хамгаалагч юм уу? гэж мушилзан инээмсэглэв.

	— Тийм ээ, гэж Самгин эрэлхэг хэлээд даруй дэмий үг хэлэв гэж харамсжээ.

	— Тэгвэл үнэхээр... өөр хэрэг гэж Харламов үзтэл ёжтой дуугарч, — Гэвч 905 онд ахмад Вельяминов Псковын хороонд дэслэгч цолтой байсан. Александрын цэцэрлэгт хүмүүсийг буудсан суманг командалж явсан хүн гэдгийг би бүр сайн мэдэж байгаа юм. Псковын хороо 831 онд Польшийн бослогыг дарж эх орны өмнө бас нэг түүхэн гавьяа байгуулсан,

	— Тэгээд яах гэж? Цэрэг армийг задалж бутаргах гэж үү?? гэж Самгин түүний яриаг таслав.

	Харламов илт гайхаж нүдээ том болгоод монхор царайгаа улайлгав. Нэг хэдий хорм дуугүй уруулаа долоож байснаа хэзээний алиа зангаа гаргаж, хөлөө дэвхийтэл нийлүүлж, муухай мушилзан инээвхийлж ёслоод, — Би энд удаж болохгүй, явлаа гэж огцом эргээд цааш одов.

	«Увайгүй алиа амьтан. Дуурийн жүжгийн алиа салбадай, үгүйсгэгч үзэлтэн, замбараагүй эр» гэж Самгин бодов.

	Самгин Харламовын хойноос харж тамхиа асаагаад «Манай төр улсыг дайсан бут цохихоор заналхийлж байхад хүн бүхэн нэгэн үзүүрт санаа өвөрлөн дайсны өөдөөс бат чулуун хана болж зогсох» ёстой байтал энэ хээнцэр хөнгөмсөг залуу, Яковчууд, мужаан, Осип, Тагильский мэтийн хариуцлагагүй амьтад хүмүүсийн дунд эвдэн сүйтгэх үзэл санаа тарьж явдаг ажгуу гэж боджээ. Сумангийн дарга Рушиц-Стрыйскийг санатал өөрөө аюулт байдалд орсноо санаж айдас нь хүрчээ.

	Сүүлчийн үед заримдаа үнэн бодит байдал түүнд харш болж байх шиг санагдах болжээ. Тийм үед Самгин тэр санал бодлоо шуудай хүүдий гүвэх адил сэгсрэн хаяж үзсэн дуулсан бүхий л хаширгаатай олон явдлыг дурдан санах бүлгээ. Тийнхүү бодож байхад заримдаа түүний аж байдлын туршлага ямар ч утга холбоосгүй, түүнийг бэхжүүлэгч нэгдмэл манаа горилгогүй юм шиг гэнэт санагдах бөгөөд, тэгээд бодоход аж амьдрал бол утгагүй юм гэдэг таавар санаа сэтгэлд нь нуугдаж байх шиг болдог бил ээ. Олон юм илүү хэрэггүй, тэр ч байтугай ондоо нэлээн бат тод юм бодоход нь саад хийгч санаа бодол хүртэл огт хэрэггүй илүү юм шиг санагдах нь бий. Клим Иванович Самгин бол юмыг яг тод хэлэхээс түдгэлзэх бөгөөд гэтэл мөнөөхөн шинэ тод юм бодох гэвэл огт ондоо сэтгэлэгтэй, эрс шийдэмгий байхыг шаардах агаад гэтэл Самгин тийм чанарыг хараахан эзэмшээгүй бил ээ. Харламов Яков нарын тухай суман дарга Рушиц - Стрыйскийд хэлье гэж гэнэт орж ирсэн санаа нь Тагильский бол прокурорын туслах байсан гэж Харламовт хэлснээс нь олон талаар ялгаатай байж чадахгүйг тэр бээр ойлгож байв. Тийм хуудам санаа орсоор байхад яагаад тэр вэ, би Тагильскийд муу учраас уу гэхэд бас ондоо учир шалтгаан байх шиг санагдах ажгуу. Ондоо ямар учир шалтгаан байх билээ гэж болгоомжлоод бодож үзсэнгүй өнгөрөв.

	Бөөн зулзаган хусны сүүдэрт бөгтөр нуруутай өндөр зэгзгэр морь хөллөсөн тариачны морин тэрэг байна. Уг нь цагаан морь бололтой атал тоос дараад шар шар толботой, муухай үнсэн саарал зүстэй харагдах бөгөөд том ясан толгойгоо даахгүй газарт унжуулаад зогсож байхад булингартай нойтон нүд нь бүдэгхэн гялалзаж байжээ.

	Самгин зогсож тэр шог зургийн хэлбэртэй хөөрхий адгуусыг хараад Л. Толстойн «Саарал», Куприны «Хүрэн» зэрэг зохиолын морьдыг санаж, тэндээс хамгийн түрүүчийн галт тэргээр явбал дээр байгаа гэж шийджээ.

	«Тагильский буудуулсан гэж намайг лав ярьсан гэж дарга нар бодох биз...»

	Хусны цаанаас нэг хүн сэмхэн гарч ирэхийг үзвэл мөн морь шигээ шог зургийн янзтай бөгөөд тоос дарсан зотон даавуу саарал цамцтай, өвдөг ил гарсан мөн тийм даавуу богинохон өмдтэй өндөр бөгтөр өвгөн байв. Нүцгэн хөл нь зэвэрсэн төмрийн өнгөтэй ажгуу. Ширүүн шулуун үс сахал нь утас адил сөрвийх агаад өтгөн буурал хөмсөгний дороос нүд нь бараг эс үзэгдэнэ. Самгинд том гэгчийн модон ганс харуулж яаралгүй дурамжхан

	— Гал гаргах сан болов уу? гэжээ.

	Самгины чүдэнзийг авч тамхиа их л удаан асаагаад чүдэнзийг өмднийхөө хармаанд хийжээ.

	— Чүдэнзийг минь аль гэж Самгиныг хэлэхэд 

	— Би хармаандаа хийж орхив уу? гэж толгой сэгсрээд, — Та чүдэнзээ надад бэлэглэж орхи гэнэ.

	Чингээд Самгиныг хөлөөс толгой хүртэл ажиглан хараад

	— Энэ хар дайн байлдааны хэрэг огт алга. Халомер, Удрогийн хамаг тариаг шатааж орхисон шиг манай эндхийн хамаг тариаг Германчуудад өгөхгүй гэж шатааж орхив. Тариачид уйлж эхнэрүүд уйлж байна. Уйлаад яах бил ээ? Нулимсаар галыг унтраахгүй шүү гэв.

	Тэр тариачин ингэж ярихдаа Самгины хөлийн дор газар ширтэж их бодлого тавих бөгөөд гашуун ногоовтор утаа үгийг нь бүрхэнэ.

	— Ой модыг хамаагүй огтолж байна. Энэ нутагт дахиад зуун жил хүн амьтан суухгүй юм шиг хядаж байна. Газар гомдож байна даа, эрхэм минь. Хүн алж газрыг гомдоож байгааг юу гэж ойлгох вэ? Самгин нэг үг хэлэх хэрэгтэй байсан тул

	— Та энд юу хийж байна? гэжээ.

	— Шархтай цэргүүдэд сүрэл зөөж байна. Эхнэрээ хүлээж байна. Тэр маань мөнгөө авч буй. Мөнгө ч хэрэггүй болжээ... Их муу байна шүү эрхэм хүн. Аж төрөхөд бэрх боллоо.

	— Тэсвэрлэх хэрэгтэй гэж Самгин цэцэн зөвлөгөө хэлж, — Хүн бүхэн бэрх байна. Дайн удахгүй дуусахад дахин амгалан тайван аж төрөх болно гэж итгэл төгс өгүүлж саравчит малгайдаа гар хүргэж ёслоод өвгөнөөс зайлан одохдоо «Бичиг үсэггүй хүмүүс юмыг шүүмжлэн хэлэлцдэг болов. Үүнээс улс оронд ашиг гарах болов уу даа» гэж ууртай боджээ.

	Самгин яаран алхлав. Өвгөнийг эргэж хармаар санагдавч дагаж ирэх болов уу гэж бодоод харсангүй. Түүний бодол санаанд ч элдвийн юм яаран орно.

	«Тариачид ажилчдаар улс төрийн юм бодуулах гэж эрмэлздэг бол нэр төрд дуртай хүмүүсийн арга барсан явдал гэж бодож болно. Тэд нэг удаа мөрий алдаад өс хонзонгоо авахыг хүсэж байгаа хэрэг».

	Тэндээс нэг цагийн дараа Самгин эмнэлгийн галт тэрэгний вагоны тавцан дээр зогсоод хөөс адил цагаан цагаан майхан шаасан хээр талыг ширтэн явав. Түүний бие муу, сэтгэлийн хямралаас тэнхэл алдраад бас гэдэс дотор мушгилж, чих жигтэй шуугьж, Тагильскийн нүүр хачин татвалзаж байх шиг харагдан, Харламовыг бодохдоо уур хүрч явжээ. Самгин түүнээсээ учиргүй ихээр суулгах, цусан чацга өвчин тусав уу гэж ихэд айжээ. Нэг өртөөний эмнэлэгт таван хоног хэвтэж Петроград буцаж ирээд хэдэн долоо хоног гэрээс гарсангүй.

	Байлдааны газар тийнхүү бүтэлгүй явж ирснээс нөгөө бавгар сахалтай цэрэг, мужаан, еврей нарт уур нь хүрэх бүлгээ. Түүнээс болж бор ногоон цамцтай юм уу, ер ёрог, цоохор даавуу ямар ч хувцастай хүмүүсийг харилхан үздэг болсон шиг авай. Самгин урьд нь еврей нарыг тоодоггүй байв. Бейлисын хэрэг бол түүний хувьд улс орны нэрийг гутаасан хэрэг байв. Улс орны нүүр царай бол түүний сэхээтэн юм. Семит (еврей) үндэстний эсрэг засгийн газрын бодлогод олонх сэхээтний нэг адил ханддаг нь зөв юм гэж Самгин итгэн явах бөгөөтөл еврей нарыг үзэн ядах хорт долгион байлдааны газраас цутгаж байхад «Еврей нар яагаад бидний дотор үзэгдэхүйц дээгүүр байр суурь эзэлдэг вэ? Яагаад татар, гүрж, армян хүн эс эзэлдэг вэ?» гэж бодох болжээ.

	Гүрж, армян хүмүүс цэргийн албан хааж генерал болдгийг санаж манайд семит үндэсний генерал байдаггүй, Англид еврей хүн лорд байх нь олонтоо, бас Энэтхэгийн дэд хаан еврей хүн байсан гэж бодно.

	Христосын нэрээр еврейчүүд шашныг үндэслэж, бүх Европоор тараан католик шашныг бүх дэлхийд номлов. Карл Марксын нэрээр еврейчүүд газар дэлхий дээр хөрөнгө хөдөлмөр хоёрын эрх ашиг нийлэхгүй, ангийн үзэн ядах үзэл заавал өсөх тухай, нийгэм хувьсгалын аймшигт сүйрэл болох тухай номлодог болой.

	«Явж явж семит үндэстний эсрэг эх үүсвэрийн тухай асуудал бол их балар асуудал учраас түүнийг заавал шийдэх албагүй. Ер нь нэг хүний нийгмийн үүрэг гэж юу юм бэ? Түүний эх нь хаана байна, адаг нь хаанаа байна?»

	Петроградад суухад Самгинд туйлын аятайхан санагдах ажгуу. Петроград хотод аж амьдрал улам эрс буцлан хүний галзуу шуналын өтгөн хөөс сахрах бөгөөд ялангуяа баяжих гэсэн шунал улайран буцалж байв. Иван Дронов тэрхүү хөөс дотор эргэлдэн хөвнө. Дронов үргэлж согтуувтар явах нь архи дарснаас ч биш, ажил бүтэмжтэйнх мэт харагдах бүлгээ. Самгин түүнтэй уулзалгүй хэдэн сар болсны дээр түүнийг эс дурдан санах атал нэг удаа Грановскийн театрын үүдний танхимд шийний завсарлагаар уулзжээ. Дронов гүйж ирээд Самгины тохойноос барьж, баясгалантайгаар харж гарыг дугтран, дарсны үнэр ханхлуулж байгаад уулзсандаа баяртай байна гээд өнөө өглөө Петрозаводскаас ирэв, Мурманскийн замын материал нийлүүлж буй гэж ярьжээ.

	— Ногайцев, Попов, нэг инженер бид дөрвүүл ажиллаж буй. Тэр чамайг таних юм. Заусайлов мөн инженер хүн, «Заусайлов Поповын техникийн контор» гэж байдаг. Тэд хаашаа явсан ч буцахгүй, аж үйлдвэрийн зайгуул сэхээтнүүд юм. Их зугаатай хүмүүс дээ. Чи Эвлэлийн гишүүн болсон уу? Байлдааны газраар сонин юу байна? Хүүе, нэг газар очиж оройн хоол идэнгүүтээ ярилцъя гэжээ.

	Дронов архи балгасан байв. Үсээ сахал хуузаа хусаад улаан нүүр нь цэлхрэн хөөс адил хөөгөөд хамар гэж бараг харагдахгүй болжээ. Махлаг зузаан уруул нь ховдгоор цорволзох бөгөөд амандаа юм зажлаад залгиагүй байсан шиг алтан шүд цухалзана. Шар хөмсөгний дор хялар нүд түргэн түргэн гялалзаж, түүнтэй үг ярилцах сонин санагдсан тул «Европын» хэмээх зочид буудлын гуанзанд оров. Тэнд хүн олон шуугиан их, гоё хувцастай баян авхайчууд олон харагдана. Цөөхүүл чавхдаст хөгжим эгшиглэж, ширээний хоорондуур хоёр хоёроор бүжиглэх агаад тэд чухам ямар бүжиг хийж буй нь эс мэдэгдэх ажгуу. Хөгжмийн дэргэд Думийн депутат Марков хундагатай архи бариад зогсож байв. Тэр бээр Петр хаантай адил учраас Зэс морьтой хүн гэдэг хочтой бил ээ. Марков хуруугаар хий агаарт зангаж байгаад юм ярих боловч түүний үг сонстохгүй харин хажууд нь байсан хүн.

	— Бид материалын соёлыг жигшин үздэг байсан... гэх нь Марковын хэлсэн үгийг давтаад байгаа юм шиг санагдах ажгуу.

	— Дэлхийн утга зохиол, зоргоор загнах онол чойр, хосгүй тансаг бүжиг бүтээх гэж шүлэг бичих гэж, бөмбөг хаях гэж ихээр хөглөж байна. Аж төрж чадахгүй мөртөө хөгийн юманд сурчээ. Алан хядлага ч бас л хөгийн юм... 

	— Энэ хүн бол нөгөө Шульгин гэдэг мөн шиг байна. Их цэцэн ярьдаг... Гэвч манай үед цэцэн ухаантай байна гэдэг юу гэсэн үг вэ? Энэ асуулт шүү гэж Дронов амандаа үглэв.

	— Бид хаант засагтай бүтэн зуун жил тэмцэж байна гэж нэг согтуу хүн бархирна. Бас нэг өгзөг хондлойгүй юм шиг жигтэй урт нуруутай эм, 

	 

	Огтоос дүлий жилүүдэд төрсөн 

	Оросын аймшигт үеийн үр сад бид» 

	 

	гэж хэдий чанга боловч буруу уншиж байв.

	Самгин гэнэт нөгөө Бердниковын сэтгэлд хоногшсон чанга дууг олж сонсжээ.

	— Тэр чинь дэмий, шал дэмий юм. Манайд гүйдэг нийгэмлэг хочтой дивиз бий юм. Тэр дивиз одоо л германчуудаас зугтаагаад гүйж яваа даа. Ямар юмны гүтгэлэг байх вэ? Цэргийн хүнээс асуугаарай, үнэн гэж хэлнэ гэж тэр бээр хэн нэгнийг тайтгаруулан ятгаж байв.

	— Энэ Бердников ч чоно хүн дээ. Алдартай эрүүгийн хэрэгтэн, гоц ухаантай хүн юм. Үүнийг сайд нар тоодог гэж Дронов ярив.

	Самгин ширээнээ навтайж дал мөрөө өргөөд түүний үгийг чагнана.

	— За та юу гэх гээд байна? Дайн эхэлмэгц бүхэл армийг намагт оруулж германы олз болгосон юм. Винтов хүрэхгүй, их буу байхгүй, бас нисэх онгоц... Цэргүүд үүнийг биднээс илүү мэдэж байгаа юм.

	— Энэ бузар яриагаа зогсогтун гэж Марков галзуу юм шиг хашхирна.

	— Больё оо гэж дуу гарахад Самгин хялайн харвал тэр бээр жигтэй том гэдсээ түрээд ширээний хоорондуур эвтэйхэн гулгаж явав. Тэргүүнээ дээр өргөөд шалхгар нүүртээ сайхан инээмсэглэл тодруулаад явна.

	Нимгэн тэрлэг пальтотой эрүүндээ хар сахалтай хүн олны толгой дээгүүр Марковт хандаж

	— Үнэнийг мэдэх хэрэгтэй байна. Германы нэг цэргийг алах гэж манай гурван цэрэг алуулж буйг цэргүүд мэдэж буй гэнэ.

	— Худлаа

	— Уурлаж байна. Тэр Бердниковыг харав уу? Их тайван сууж байна шүү. Дөрвөн сая хос гутал хэрэгтэй, гэтэл тэр гутлын шир үүний гарт байгаа бил ээ. Би бол ийм хүнийг үзэн ядах атал хүндэлнэ. Чиний мэтийн хүнд дуртай атал эс хүндэтгэнэ. Эмс адил. Чи битгий гомдоорой, би өөрийгөө ч эс хүндэлдэг гэж Дронов ярив.

	Самгин түүнийг чанга ширтэж нэг ухаантай үг олж хэлэх гэсэн боловч чадсангүй

	— Тося хаана вэ? гэж зүгээр асуув.

	— Тося бол миний хүндэтгэдэг ганц хүн юм. Доны Ростов хотод сууж буй. Миний 130 рублийг энэ хүнээр өгч явуул гэсэн бичиг ирсэн. Би 500 рубль явуулав. Надад мөнгө их бий. Тэр бичгийг авчирсан сүх шиг, хатаасан загас шиг хүн манайд хоносон юм. Тэр урьд нь Тосягийнд байсан. Тырков бил үү, Толчков бил үү... 

	— Поярков гэж Самгин санаандгүй засаж хэлэв. 

	— Магадгүй. Тося надаас нууж байхад би түүнийг хуучин амраг нь болов уу гэж боддог байв. Ямар ч гэсэн хатаасан загас шиг эр дээ.

	Самгин аанай цэцэн ухааны эх булаг болох хүмүүсийн яриаг чих тавих чагнана. Гуанзны танхимд хүмүүс цөөрөөд гуравхан хос сэлүүхэн бүжиглэж, хийл эхэл хуурын чихэнд чийр болсон бядуухан дуу гарах боловч хүмүүсийн яриа улам тод чанга дуулдаж байв. Бүслэхээс дээш нүцгэн нуруугаа ил гаргасан өндөр нарийхан хүүхэн баруун хацраа бараан эдээр боосон офицертой хэрхэн шуналтай уяхан бүжиглэж байхыг Самгин харж суухдаа хүний мэргэн цэцнийг олж сонссоор авай. Хүний цэцэн мэргэн нь тэдний үг ярианд байдаг гэж Самгин хэдийгээс бодох болсон бил ээ. Хүмүүсийн яриа бол ном сонины үгнээс илүү үнэн, чин сэтгэлийн байдаг. Ялангуяа согтуу хүний яриа чин сэтгэлийн угаас гарсан их цэцэн байдаг гэж Самгин бодох ба сүүлийн үед хүн бүхэн эрүүл биш явдаг шиг түүнд санагдах болжээ.

	Жижигхэн дугуй царайтай, муурын сахал шиг шингэн урт сахалтай хүн

	— Ноёд оо! гэж нарийхан дуугаар итгэл дүүрэн бархирна. Тэр хүн монхор хамартаа нүдний хавчдаг шил тогтоожээ.

	— Ноёд оо! Бид өвчний шалтгааныг эрээд нэг шинж тэмдэг нь Распутин гэж олов. Энэ ч тун инээдэмтэй юм шүү, ноёд оо! Распутин бол жижигхэн батга, эслэгийн өчүүхэн үрэвсэл юм.

	— Энэ бол гутранги үзэл!

	— Дуулав уу? гэж Дронов асууна. Самгин дуулав гэж толгой дохижээ.

	— Бидний өмнө нэг бол сепарат найрамдал байгуулах, нэг бол цэрэг арми, хувьсгалыг, тариачны хувьсгалыг бүрмөсөн бут ниргэх ийм хоёр зам байна гэж үг хэлэгч дуугаа нам болгож хэлэхэд хоёр хүн нэгэн зэрэг

	— За тэгвэл, найрамдал гэж бодъё... 

	— Энэ жигшүүртэй хэрэг! гэж бархиралдав.

	— Сүйд болж байна уу? гэж Дронов мушилзаж аягатай архиа зузаан уруулдаа аваачаад, — Хувьсгал гарч болохыг олон хүн тааж мэдэх болж байна. Баримт гэвэл Ногайцев Норвег явж тэнд ямар ч гэсэн нэг байшин худалдаж авсан байна. Хувьсгал гарах уу? Чи юу гэж бодно гэжээ.

	— Үгүй гэж Самгин эрс дуугарч, — Хүний яриа чагнахад битгий саад хий гэв.

	— Би бол хувьсгалын төлөө ууна. Хувьсгал л нийгмийн, хувийн... ер нь бүх будилааныг шийднэ дээ гэж Дронов амандаа үглэнэ.

	Өндөр авхай мөнөөхөн үг хэлэгч атигар хүн дээр очиж мөрийг түшиж, эвтэйхэн нугаран бөхийж чихэнд нь үг хэлтэл цаадах нь босож сугадаад офицер тийш явахад Дронов нүд ирмэж

	— Хоёулаа хүүхэн барих уу? гэжээ.

	Самгин явсангүй. Еленынд очиж хоножээ. Тэнд цагийн урвал хөрвөлд ядарч гонсойсон элдвийн хүмүүс бараг орой болгон цуглаж хашхиралдаж байна.

	— Энэ дайн байлдаан хэзээ дуусдаг бол... гэж гунигтай өгүүлж байдаг хүмүүс илэрхий олноор цуглах болсон байв.

	Ногайцев эргэлдэж, ялдам сайхан үг арвинаар өгүүлэн инээмсэглэнэ. Түүний ярих нь

	— Их буу үнэхээр их хол тусна шүү! Гэвч дайны сүүл харагдахгүй байна. Германы техник гэдэг тэр дээ! гэнэ.

	Ногайцев тайтгаруулах гэж байхад эрдэмтэн Пыльников улам сэтгэл түгшиж байх нь үзэгдэнэ. Пыльников байлдааны мэдээ хянагчаар байлдааны газар явж, мухар олгой хагалуулахаар ирж, эмнэлэгт сар хэвтээд ихэд туржээ. Эрүүндээ сайхан дайвар сахал ургуулж, энхрий нүүр нь хатангирлаад нүд том харцанд нь гунигтай янз тогтжээ. Үг ярихгүй үедээ эрүүгээ зуугаад байхад сахал нь чихнийхээ дороос эхлэн жигтэй хөдөлж байв. Гэвч тэр дуугүй байх нь бараг үгүй.

	— Цэргүүд хөдөө тосгонд, хөдөөгөөс байлдааны газар тийм захидал бичдэг гэж та нар бодохгүй шүү гэж нууц юм ярьсан шиг аяархан ярьж байв. 

	Амьтны аймгийн нэг дорой эрдэмтэн түүний үгийг чагнаж Еленаг ихэд гайхсан янзтай харах нь энэ эм адгуусны дунд яаж байдаг вэ гэж бодож ядаж байсан шиг санагдах ажгуу. Тэнд бас Самгины таньдаг хоёр хүн байсны нэг нь хар лам нарын хачин урт нэртэй, одонтой, цэвэрхэн халзан өвгөн, нөгөө нь Суворины театрын жүжигчин болох ядруу бүдүүн эхнэр байв.

	— Байлдааны газрын байдлын тухай бичихийг хориглосон болохоор тэндээ ирсэн захидлыг үзвэл байлдааны тухай ганц ч үг байхгүй, ер тэр дайн байлдаанд оролцоогүй хүн шиг олонх нь бичиж байхад зарим нь тэдний захидлыг устгаж орхидог гэж бодоод бичдэг байгаа юм... 

	— Зарим захидлыг прокурорын газар хүргүүлдэг байх аа? гэж хотуудын Эвлэлийн гишүүн дорсгой шүдтэй, гонзгой царайтай хүн асууна.

	— Тийм явдал ч байдаг гэж Пыльников батлаад дуу улам нам болгож

	— Ноёд оо, манай ардууд ер аймаар улс юм. Яагаад гэвэл, улс орныхоо хувь заяаг огт тоохгүй, хөдөө тосгон, газарт татагдаад эздэдээ, өөрөөр хэлбэл соёлтой хүнд яс махнаасаа дургүй улс юм. Тэр дургүй байдлаар нь германрхах үзэлтэн, дийлдүүлэх үзэлтэн, большевикууд сайхан тоглож байна... гэж яриад өврөөс тэмдэглэлийн дэвтэр гаргаж, хүн бүхэнд харуулаад цэргүүдийн бичдэг захидлын нэгийг уншиж болох уу гэв.

	— Уншиж өгөөч гэж атигар өвгөн жингэнэсэн нарийхан дуугаар их л ивээнгүй гуйна.

	 

	«Егор ахыг хүнд ажилд цөлж орхив, ер тийшээ замтай хүн юм. Тэр нэгэнт хөрөнгийг өвлөх эрхээ хасагдсан болохоор чи битгий алмайр»

	 

	гэж уншаад цэгээс ондоо ямар ч тэмдэг тавиагүй юм гэж сануулаад 

	 

	«Өвгөн аав Василийн хөрөнгийг өвлөхийг бодож, амьд байхад нь элдвээр долигонож, энхрийлж бай. Бас Сашка юмнаас нь хулуух вий харж бай. Хоёр хүүхэд нь үхсэн нь бидний санааны хэрэг биш, тэнгэр хайрлаж, тэнгэр авч явжээ. За чи юуны түрүүн гурилын тээрмийг хямгадаж, намраас нааш жигүүрийг нь заавал засаарай, тэгэхдээ модны цуулбараар биш, ёрог даавуугаар хийгээрэй. Олзны хүнийг битгий эрэмшүүл, тэр золиг бидний өөдөөс түлхэж, өөрөө олзлогдсоноос хойш ажил хийж л байг» 

	 

	гэж уншаад ийм л байгаа юм гэж тэмдэглэлийн дэвтрээ дахин далайж харуулав.

	— Энэ захидал чиний сэтгэлийг яагаад түгшүүлж байгааг би ойлгохгүй байна. Энэ чинь харин их аж ахуйч тариачны захидал байна гэж атигар өвгөн дал мөрөө хавчина.

	— Бас чин сэтгэлийнхээ үгийг бичсэн байна гэж Елена батлан өгүүлэхэд бусад нь дуугүй байв. Пыльников сандал дээрээ өндөлзөн гунигтайгаар инээвхийлж байв.

	— Энэ захиаг бичсэн хүн бол цэргийн хээрийн гал зуухны тогооч хүн юм. Түүний нэг өрөөсөн дугуй ондоо цэргийн захидал энэ байна гэж Пыльников дуугаа өндөр болгоод

	 

	«Дайн сунжирч, бид юу болдог бол мэдэхийг болив. Гэвч цэргүүд л энэ дайныг эцэс болгох ёстой гэж ярилцана. Олзлогдсон цэргийн дотор оросоор ярьдаг хүн байна. Тэр Петер хотод дөрвөн жил болсон ажилчин хүн юм. Дайныг дуусгах ондоо арга мөр байхгүй, хэрэв энэ дайныг дуусгавал дахиад л нэгийг эхлэх болно. Дайн байлдаанд цэргийн хүний хэргэм цол нэмэгдэж, энгүүн хүн мөнгө ихтэй болж баяждаг болохоор ашигтай юм. Ингэхлээр бүх засгийг зэвсэггүй болгож, аж амьдралаа өөрснөө мэдэж байхыг бүх ард түмэнд олговол болно гэж тэр нотолж байна» 

	 

	гэж уншаад дэвтрээ өвөртлөв. Атигар өвгөн мушилзан инээж

	— Энэ чинь харин ондоо аялгуутай захидал байна. Үүнтэй тэмцэх хэрэгтэй юм гэж нэг хуруундаа эрдэнийн чулуун шигтгээтэй бөгж зүүсэн болцгор нударга зангидан далайж, — Гэхдээ улсын Дум хааныг цухалдуулахгүй байх нь чухал юм гэв.

	Пыльников санамсаргүй нэг жүнз цуу уучихсан хүн адил хамаг нүүр, хамаг биеэ жигтэй муухай атируулан үрчийж

	— Эрхэм ээ, тэр хааны хатан, бас Распутин гэгч нэг бузар толбо цөм германрхах хандлагатай байхад яаж тэгж чадах вэ! гэнэ.

	— Профессор та тэнгэр бурхан гэж байхгүй гэж итгэдэг биз дээ? гэж атигар өвгөн намуухан асуугаад нөгөө Пыльниковын үгийг тасалж, — Тэгэхлээр та ч Распутин гэгчид итгэхгүй гэж оролдоод үзнэ үү! гэжээ

	— Гайхалтай сайхан үг хэлэв гэж жүжигчин эхнэр дуу гарч алчуураар амаа таглаж нүдээр инээж байв.

	Елена зөөлөн сандал дээр хажуулан, тамхины утааг уран цагариг болгон үлээж байв. Пыльников нөгөө атигар өвгөний үгийг тэсэж ядан чагнана.

	— Хаант засаг бол гурван зуун жилийн уламжлалтай юм. Тэр ойг бүх Орос даяар нэгэн дуугаар баярлан тэмдэглээд гурван жил болоогүй байна. Бас Европт засгийн энэ хэлбэрийн бат бэхийг ингэж өргөн магтаж чадах улс байхгүй, үүнийг мартаж болохгүй юм.

	Тэр атигар өвгөн Сангийн яаманд дээгүүр байдаг хүн гэж Самгин мэдэх бил ээ. Еленийн ярьсан нь, саяхан тэр атигар өвгөн банкнуудтай ямар нэг гүйлгээ хийж их мөнгө олоод, намайг өөрийн тэтгэмжид орно уу гэсэн юм.

	— Би түүний асралд орохгүй, гэхдээ тэр хүнээс бага сага мөнгө тонших болно. Тэр чинь энхрийлэх янаглахад их дуртай, түүний төлөөсөнд мөнгийг ихээр өгдөг гэсэн бил ээ.

	— Хаан бол ганцаар, түүнд хань нөхөд алга. Хамаатан саднууд нь цөм харш болжээ. Хаан их зөөлөн хүн учраас энхрийлүүлж байх дуртай хүн... гэж атигар өвгөний сургах мэт ярихад Еленагийн ярьсан Самгины санаанд оржээ.

	Самгин Еленатай зэрэгцэн суугаад түүний үгийг чагнаж мушилзаж байжээ.

	Гэтэл гэртээ хариад Еленагийн нэгэн зурвас бичиг байхыг үзвэл, 

	 

	«Би Мурманскийн замыг үзэхээр хамтаараа явлаа. Тэндээс мөнөөхөн сайхан гэж магтдаг Ижил мөрнийг үзэхээр цаашаа далайгаар Архангельск, Ярославль, Дорд Новгород явж магадгүй. Татаринов харамжаа төлсөн шүү. 

	Ёсолсон Ел.» 

	 

	гэсэн байжээ.

	Самгин түүнийг олж үзээд дотроо «Луйварчин» гэж хараасан учир нь гэвэл, тэр харамжийн мөнгө бол түүний нөхрийн хүлээн авч Самгины барагдуулсан хэргийн хөлс харамж юм. Уг хэлэлцээ ёсоор Самгин талыг авах учиртай байтал Елена урьд нь бас хуваагаагүй явдал бий тул энэ удаа бас хуваалцсангүй гэж мэдэж байжээ.

	Энэ эхнэртэй холбоотой болоод Самгин урьд сэтгэл татагддаг байсан бол дайн үүссэнээс хойш түүнийг эрс харилхан үзэх болсон бил ээ. Елена мөнгөнд шунахай болж, ямар нэг томхон дамын наймаанд оролцож, их ууртай, шазруун үгтэй, олон ааштай болсон бил ээ. Ялангуяа бүх орос хүнийг, цэрэг армийг, засгийн газрыг, сэхээтнүүдийг эрс жигшин үздэг болсны дээр гэрийн зарцыг жигшиж, ер нь Франц улсын хувь заяаны төлөө сэтгэл түгшин явдаг болсноо элдвийн хэлбэрээр улам бүр илэрхийлж байхад Самгины дургүй хүрнэ.

	 Тэр германчуудыг урт буутай нь чөтгөр аваасай. Тэд хэрэв Парисыг эвдэж хаявал би хаана суух юм бэ? Танай арми өөрснөө намагт шигдэхийн оронд германчуудыг намагт живүүлэх ёстой байсан даа. Хуурай газар намаг хоёрыг ялгаж мэддэггүй танай генералууд ч сайн генералууд юм аа гэдэг бил ээ.

	Түүнтэй маргаад дэмий гэж бодох боловч Еленагийн тэр яриа түүнийг улам хөндийрүүлж байв. Самгин нэг удаа,

	— Чиний хувьд Франц гэдэг юу юм бэ? Ганцхан Парис нь хэрэгтэй юм уу? гэхэд цаадах нь

	— Тэгэлгүй яах вэ, үүнийг ойлгохгүй хүн Францыг ойлгохгүй. Хажуу талаас нь шидсэн шиг ийм хот танайд л байдаг байх. Петербург хот юуг илэрхийлж буйг би ойлгодоггүй юм. Та нарт өөрийн төв, өөрийн Парис гэж байхгүй учраас цөм ийм навсгар юмнууд явдаг. Жишээ нь чи байна. Чи яагаад депутат биш. Думд байдаггүй юм бэ? Чи бол их юм мэддэг ухаантай хүн атал нэр төр чинь яачихсан юм бэ? гэжээ.

	Энэ үгийг сонсоод Самгин тэр эхнэрийг бүр ихээр харилхан үздэг болжээ. Гэвч түүний дэргэд байхад ашигтай гэж Самгин үзнэ. Учир нь байлдааны газар болж буй үйл явдлаас айж сэтгэл түгшсэн улам олон хүн үдшийн цагаар тэднийд цуглах бүлгээ. Тэдний сэтгэл улам ихээр түгших болж, гадаадын дайсны хүчнээс айсаар яваандаа хувьсгал гарч болзошгүй болов гэж айна. Самгин тэдний дунд байхдаа өөрийгөө илүү дээгүүр, ухаантай чөтгөр гэж үзнэ. Тэдний дотор гадаадын хүмүүс олноор үзэгдэх болов. Ялангуяа англи хүмүүс олноор үзэгдэх бөгөөд тэд бол газар бүхэнд явж, хүн бүхнийг сургаж, ер биеэ «өрхийн тэргүүлэгч» шиг авч явах ажгуу. Еленагийн англи цэргийн хувцастай нэг хүний олж хараад Самгин гайхсан нь үгүй. Тэр хүн модон ганс зуугаад нүүрийн өмнүүр хөшиг адил цэнхэр утаа баагиулж суухад түүнийг нөгөө ноён Крэйтон гэж анхандаа таньсангүй ажээ. Крэйтон урьд эрүүл цусаар дүүрэн дугариг улаан царайтай бил ээ. Одоо үзвэл царай барайж, эрүү нь хүнд болсон мэт унжаад хамар том, нүүр нар салхинд борложээ. Нүд нь урьдын адил анхааралтай, тайван харагдах боловч алжаасан, тоомсоргүй, ёжтой инээмсэглэл гэрэлтэх ажгуу. Генерал адил ихэмсэг зогсох ба үг ярихдаа гар хуруугаар эс зангана. Самгин түүний чилгэр биеийг хараад дайнаас урьд ч цэргийн хүн байсан биз гэж бодов. Англи хүмүүс түүнийг харж инээмсэглэх боловч орос хүн түүнд урьдаар ойртож очих ёстой гэж хүлээсэн шиг дэргэд нь эс очих ажгуу.

	— Та намайг таньж байна уу? гэж асуухдаа бат нягт шүдээ ил гаргахад хоёр шүдээ цагаан алтаар бүрсэн харагдав. Крэйтон биеийн эрүүл мэнд, цаг агаарын байдал, дайны тухай хэдэн үг ярьж байгаад яагаад ч юм бэ,

	— Хатан Зотоваг алсан хүнийг олоогүй юу? гэж гэнэт аяархан асуужээ. 

	Тэгж асууна гэж Клим Иванович мэдэж байв.

	Крэйтоны ярих нь

	— Танай цагдаа нар муу ажиллаж байна. Манай Скотланд-ярд бол хэдийн олох байсан даа! Зотова авхай бол гайхамшигтай сайн орос эхнэр байв... Харин практикийн ач холбогдолгүй, эрдэм мэдлэгээр хөөцөлдөж жаахан... юу гэдэг бил ээ? дараас болж байв. Гэхдээ айхтар сүрхий хар ухаантай эхнэр юм. Миний олонтоо ажигласнаар орос хүн хар практикаас ичиж, түүнийгээ нууж шашин, гүн ухаан, ёс суртахууны сургаалаар өнгөлөн хээлдэг юм гэнэ.

	Крэйтон ингэж ярихдаа маш чанга, итгэл дүүрэн ярьж байв. Эл учир жинхэнэ Европ хүний үгийг хэзээ ч дуулаагүй хятадын онгодын тэр тасалгаанд цугласан элдэв янзын хүмүүс үг ярихдаа тод, цохилттой чанга ярих гэж хичээж байв.

	— Би саяхан «аж ахуйн гүн ухаан» гэдэг туйлын сонирхолтой ном олж үзлээ. Тэр номд Марксын сургаалыг шашны номлолоор жигтэй, санаанд оромгүй сониноор тайлбарлах гэж оролдсон байна. Хэвийн нэг британи хүн тийм юманд шог үгээ бардаггүй... Магадгүй тевтонууд материализмыг шашны номлолын хэлбэртэй болгоход дуртай байж болох юм. Германчууд ухаан хүршгүй юманд оросуудаас доргүй боловч гүн ухаандаж сурсан зуршил нь франц хүмүүсийг бас дахин тоноход нь садаа болохгүй. Германд Кант, Гегель гээд бий боловч тэдэнд хамгийн ойр төрлийн гүн ухаан бол Фихте, Штирнер, Ницшийн гүн ухаан юм. Тэд ч практик бол аж амьдралын төлөө, амьдралын эрх чөлөөний төлөө тэмцэл мөн гэж бат мэддэг улс.

	Энэ хүн, газар нутгийн хувьд ч, оюун ухааны хувьд ч ёстой Европын хүн юм гэж Пыльников Еленад аяархан ярьж байв.

	— Би бол Европын өнгөрсөн түүхэнд Английн байгуулсан гавьяаг хэтрүүлэх дуртай хүн биш. Гэвч хэрэв Англи улс Францын төлөө тулалдаанд ороогүй бол германчууд тэднийг бут цохиж, тонож зэрлэгээр тамлаж, танайхыг... шиг болгож хаях байсан гэж би одоо ч итгэл төгс хэлж чадна.

	Хүмүүсийг хоолны ширээнээ урьсан тул Крэйтоний цэцэн мэргэн яриа тасарсан боловч хоолны ширээнээ суугаад нэг хэдий болсон хойно түүний итгэл төгс дуу дахин сонстож, ярьсан үг нь ухаан сэтгэлд хялбархан бууж байжээ.

	Хүмүүс Крэйтоний үгийг эсэргүүцэлгүй чагнаж байхад эд холбоотон, зочиндоо эелдэг хүмүүс болж байгаа ажээ гэж Самгин бодно.

	Тэр англи хүнд Самгин зэвүү хүрээд маргаанд эс оролцдог зуршлаа ч мартаж, Крэйтонд хариу өгөх аятай цаг, эвтэй хатуу үг бодож суутал Елена гэнэт шазруун доогтойгоор

	— Та германчуудыг дээрэмчин, зэрлэг хүмүүс гэж үздэг ажээ. Гэтэл танай засгийн газар пруссчүүдэд тусалж Францыг цохиулсан даа. Австрийн эсрэг тэднийг та нар дэмжиж, Бисмаркийг дэмжсэн дээ гэв.

	Елена урагш тонгойж, нүдээ яльгүй онийлгоод байхад харц нь улам хурц болно.

	— Англи хүн Европтоо үнэг шиг, колонийн оронд нэр нүүргүй араатан шиг байдаг гэж миний танил нэг араб эрдэмтэн хэлсэн бил ээ гэж Елена хэлэв.

	— Ноён Крэйтон та битгий гомдоорой, англичуудад хүн дургүй юм, тэд өөрснөө тийм болгосныг та бэлхнээ мэдэж буй. Одоогоос зуун хоёр жилийн өмнө Ватерлоод таны цэргүүд Францын хувьсгалын галыг бүрэн унтраасан. Та нар Европын өмнө тийм эргэлзээтэй гавьяа байгуулсандаа бахдан явдаг. Гэтэл түүнийг Америкийн нэгдсэн улсаар хийлгэх гэж Наполеон  хүсэж байсан гэдэгт би итгэж байна. «Язгууртан гаралтай» та нар, Европын хувь заяаны талаар туйлын санаа амар хоёр нүүртэй хүмүүс, инээд хүрмээр бардам дээрэнгүй та нар энэ зуун жилийн дотор өдий төдий ардыг боол болгож чадав. Та нарын боолоо болгосон бусад ардыг тооцохгүйгээр нэг англи хүнд таван энэтхэг хүн ажил хийж байна.

	Еланагийн ингэж эрс үг хэлэхэд Самгин гайхаж түүний царай хэрхэн хувирч байхыг ажиглаж байв. Еленагийн будмал нүүр ихэд улайгаад оо энгэсэг нь ил харагдах агаад хүзүү хоолой нь хүртэл цусаар чинэрч амьсгаа давчдаж байх шиг толгойгоо жигтэй гэдэсхийлгэж байв. Бас чулуун шигтгээтэй бөгж бүхий гараараа чихрийн чимхүүр барьж тэнийлгэж байв. Түүнийг тийм ихээр цухал;ан хорсож байхыг Самгин хэзээ ч үзээгүй ажээ. Түүнтэй зэрэгцэн сууж тэргүүнээ нугдайлгаад байхдаа «Энэ явдал юугаар төгсдөг бол?» гэж бодож байжээ.

	Хүн болгон дуугүй болов. 

	Крэйтон тамхиа асаахыг завдан, хэн эсэргүүцэн үг хэлэх бол гэж хүлээсэн янзтай бусдыг харж байв.

	— Хэрэлдэхээсээ өмнө улс төрийн бодлого ярихыг больцгооё гэж Елена хэлээд алжаасан мэт санаа алдав.

	Крэйтон сандалтайгаа найгалзан хөхрөв. Пыльников айсан янзтай Еленаг харна. Бусад тав зургаан хүн "юу болдог бол?" гэж хүлээн сууна. Жүжигчин эхнэр санаа алдаж

	— Хэн нэгэн, хаа нэг газар ямар нэг юм хийж, гэнэт байлдаж эхлэх юм. Аймаар. Маргахгүй байж болохгүй юм шиг юм аа. Газар болгон юм бүхний талаар маргасаар байгаад нэг нэгийгээ үзэн ядах боллоо гэв.

	Түүний гунигтай үг Самгинд зүүд шиг санагджээ. Самгин Еленагийн будмал нүүрийг хялайн хараад Крэйтоний бардам дээгүүр үг энэ зөвхөн нэг өвгөний тэтгэмжийг илүүд үзсэнээр янхан болоогүй дууч эхнэрийн сэтгэлийг яагаад хөндөв? гэж боджээ. Самгин бол Еленатай дуртай цагтаа хавьтдаг атал шог яриа юм уу, хэрүүлийн хов живээс ондоо улс төрийн бодлого ярьж байхыг нь үзсэн удаа хэзээ ч байхгүй билээ. Самгин өөрийгөө соргог нарийн ажиглагч гэж тун ч итгэн явдаг бөгөөд хүнийг яг нарийн ажиж, зөв үнэлэлт өгч чаддаг гэж боддог бил ээ. Гэтэл Еленаг дутуу ажиглажээ. Энэ нь түүнд тун аягүй санагдаж байжээ. Еленатай хэтэрхий илэн далангүй явснаас түүнийг баахан тэнэг дүү эхнэр гэж бодсон байж болох юм. Ноён Крэйтон модон гансны үнсийг ямар нэг халбага шиг юмаар ухаж үнсний саванд унагаж байхыг Самгин ажиглаж суутал цаадах нь

	— Үнэндээ дайныг оросууд, та нар эхэлсэн юм. Хэлэлцээ хийхэд та нар ширүүн дориун зан гаргаагүй бол... гэж тод хэлэх сонсогджээ.

	«Язгууртан арьстны» төлөөлөгч тэр хүний үгийг Самгин сонирхсонгүй. Крэйтон бол харийн хүн, санамсаргүй ирсэн зочин, тэр хэрэв Оросын эздийн тоонд нийлэн орох юм бол түүний үг жинтэй, ач холбогдолтой болно. Харин Еленатай тогтоосон харилцаагаа хянаж бодох хэрэгтэй. Түүнтэй харилцаагаа таслахгүй байвал дээр биш үү? Еленатай харилцаа холбоотой байхад яриангүй аятайхан, бас хожим нэгэн цагт хэрэг болж болох улам олон хүнтэй танилцуулах бүлгээ. Бас Елена бол довтлон дайрч ч чаддаг, хамгаалж ч чаддаг эхнэр байжээ.

	Клим Иванович Самгин элдвийн хуралд дуртайяа очиж, хүмүүсийн замбараагүй үг яриа дотроос аль цэцэн санагдсаныг тогтоон аваад эвтэйхэн бат үг өгүүлбэр болгож авдаг байв. Байлдааны газрын гунигт үйл явдалд хүмүүсийн сэтгэл санаа улам ихээр бухимдан түгшиж байхыг Самгин үзсээр авай. Тийм үед хүмүүс аймхай, ичгүүргүй, байдлаа нуухгүй, уг үйл явдалд нөлөө үзүүлж чадахгүйгээ эс нуух ажгуу. Самгин тэдний дунд өөрийгөө чөтгөр шулам гэж үзэх боловч хүмүүсийн аж төрөхөд туслахыг боддог чөтгөр авай. Урьдын адил үг хэлэхдээ харам хянамгай авч сурснаараа аль хэрэгцээтэй үг өгүүлбэр олж аваад өөрөө үг хэлэх аятай цагийг олж, хэдий хүйтэвтэр боловч сургах мэт өгүүлэх нь

	— Манай үед юмыг нарийн ойлгох гэж оролдох цаг алга болжээ. Бид нэгэнт ягштал тогтсон бодит чухал томьёоллын өмнө эргэлдэх болов. Бид ухагдахууны бүдүүвчлэх аюулаас зайлах ёстой нь мэдээж хэрэг юм. Бид бол заагийг солихын чухлыг ухамсарлах талаар санал нэгтэй байгаа юм. Энэ бол олон талаар харагдаж байна. Гэтэл бодит байдал улам бэрхийг биднээс шаардаж байна. Энэ нь нэгдмэл байдал болно. Тухайн нөхцөл байдлын нийлбэр нь чухам биднийг нэгтгэн чадах тэрхүү нэгдлийг олж батлахыг биднээс шаардаж байна гэдэг бил ээ.

	Ингэж хэлэхэд хүмүүсийн сэтгэл дүүрэн, өөрөөр хэлбэл тэдний санаа тайвширдгийн учир нь тэд тийнхүү үг ярилцаж түүхэн чухал ашигтай зүйл хийж байна гэж бодох бүлгээ.

	— Тэрхүү нэгдлийг юугаар, яаж илэрхийлэх ёстой вэ? гэж асуувал Самгин

	— Энэ бол чухам бидний хэлэлцэх сэдэв мөн гэж хариулаад хэрэв уг асуулт тавьсан улс сэтгэл дундуур шиг харагдвал хаяж гарч оддог байв.

	Нэг хурал дээр эрүүндээ буржгар бор сахалтай өндөр хүн Самгины хэлсэн үгийг эсэргүүцэж үг хэлсэн бил ээ. Тоонолжин хээтэй, богинохон нарийхан өмд, саарал пиджак алаглуулж, ташуу захтай сатин цамц өмссөн тэр хүн өтгөн хөмсгөө атируулж, тунгалаг цэнхэр нүдээр чанга ширтэж

	— Та юм л бол сэхээтнүүдийг нэгтгэх талаар тайлбарлан яриад байх юм. Тэгэхлээр хэнтэй нийлэх болж байна аа? Манайд чинь большевикууд, меньшевикууд гэж бий. Тэдний нэг нь Ленинтэй, нөгөө нь Плеханов, Мартовтой нийлжээ. Тэгэхлээр бид алинтай нь нийлэх болж байна? гэж асуухад энэ аюултай асуулт гэж бодоод Самгин даруй хариулсан нь үгүй. Энэ асуултын хариуг ганцхан тэр буржгар сахалтай хүн хүлээж байгаа юм биш, хувцасны өлгүүр адил олон зандан шүүгээ өрж, дунд нь урт ширээ тавьсан баян эзний тэрхүү тасалгаанд багтан ядан суугаа гуч дөчин хүн хүлээж буйг Самгин мэдэж байв. Эл учир тамхиа яаралгүй асаагаад

	— Миний хувьд энэ асуултын үндэс, түүний утга санаа бол интернационализм, үндэсний үзэл хоёрын зөрчилд оршино. Германы социал-демократ нам дайнд зээллэг олгох тухай асуудлаар саналаа илэрхийлснээр олон улсын социализмын нэрийг гутаасныг та нар бэлхнээ мэдэж буй. Вандервельде тэр явдлыг улам гүнзгийрүүлэв. Түүнээс өмнө Вавиани, Мильеран Бриан мэтийн социалистууд өөрсдийн зан байдлаараа ер социалистууд гэдэг арчаагүй хүмүүс болохын хамт ёс суртахууны талаар гуйван дайвагч гунигтай үзэл баримталдгийг мөн илрүүлсэн бил ээ. Тэр уян хатан байдал нь хүмүүсийн чанар уу, эсхүл сургаал уу? гэдгийг би тодруулан хэлэхгүй гэсэн ажээ.

	Клим Иванович Самгин шүүхийн хуралд олон удаа үг хэлж сурсан учраас аюултай юмнаас зайлан гарч чаддаг байв. Бас нэлээн юм олж уншсан тул цаг үеийн шаардлагатай нэр томьёоны зүйлийг хялбархан олж хэлж чадна. Түүнээс гадна хүмүүс өөрсдийн баримталдаг үзлийнхээ үг үсэг, утга санааг сайн мэддэггүй гэж тэр бат боддог бил ээ. Яагаад гэвэл тэр явдалд орж байсан нь олонтоо юм. 

	— Интернационализмын тухай ярихын өмнө үндэстэн гэдэг ухагдахуун ямар агуулгатайг ярих хэрэгтэй. Англиар жишээ авъя. Англи хүмүүс бол үндэстэн гэдэг ухагдахуунд үлэмж тохирч буй. Яагаад гэвэл тэд бол нэг цусны ард түмэн учраас нэгэн цул бат хүчин болж гагнагдаад ондоо цусны олон зуун сая хүмүүсээр өөрсдийн ажлыг албадан хийлгэж байна. Чухал эл учир Англид нийгэм журам бий болоход туйлын бэрх орон гэж бодож болно. Англид нийгэм журмын үзэлтэй Фибиянчууд бий, гэвч тэдний тухай дурдахгүй байж болно. Тэд бол Ромын жанжин Фибия Кунктатороос тийм нэрийг авчээ. Фибия бол мохоо дорой, хуучны үзэлтэй их алгуур удаан хүн байсан байна. Ромын эсрэг боссон дайсны өөдөөс бусад жанждаа явуулж тулалдуулаад дайсны хүчээ шавхан барсан хойно сая тэднийг цохидог хүн байв. Гэтэл англичууд арван есдүгээр зууны эхээр түүний үлгэр жишээг авч байв... 

	Буржгар сахалтай хүн анхааралтай чагнан буй олны зүг зэвүүтэйгээр харж

	— Үүнийг та юунд ярина вэ? Би учрыг ойлгохгүй байна гэжээ.

	Тэр хүн тунгалаг цэнхэр нүдээр чанга ширтэж байхад Самгин онц дургүй байжээ. Түүний харц цогийн хөхөмдөг галтай адилхан харагдах агаад сахлаа хөдөлгөж муухай өдсөн шиг инээвхийлж байжээ.

	— Америкийн нэгдсэн улс бол хараахан үндэстэн биш юм. Тэд бол хар аяндаа нийлсэн бөгөөд хараахан нягтарч чадаагүй англи, герман, еврей, итали, славян зэрэг хүмүүсийн эрээвэр хураавар бүлэг юм. Америк Оросын хооронд адил төстэй юм их бий боловч Орос улс бол бүрэн бүтэн байдлаараа бүр ч дор хэтэрхий саланги улс мөн. Америкийн нэгдсэн улсын хүн ам хар арьстнаас бусад нь цөм Европын хүмүүс. Гэтэл манай улс бол хоорондоо ямар ч холбоо сүлбээ байхгүй тавин долоон ястнаас бүрдэж байна. Манайд польшчууд гүрж хүний хэлийг ойлгохгүй, украйнчууд башкир, киргизийг, татаарууд молдавчуудыг ойлгохгүй байна. Ингэхлээр оюун ухааны сайхныг хүсэгч, эрчимтэй хүчин, соёлын төвлөрсөн засаг ийм ихээр шаардагдаж буй нэг ч орон байхгүй... 

	— За одоо ойлгогдов гэж буржгар сахалт алгуурхан босож хармаанаас тоорцог малгай гаргаж өвдгөө дэлдээд, — Митя явъя гэж гунигтай дуу гарав.

	Хар цэмбэн цамцтай, урт түрийтэй савхин гуталтай, сэгсгэр толгойтой, сайхан дугариг царайтай, намхан зузаан хүн босож Самгины дэргэдүүр гарахдаа

	— Та ийм ихийг мэддэг хүн байж... гэж чанга хэлэхэд буржгар сахалт

	— Сонсоход ичгэвтэр юм гэж мөн уйтгартай хэлжээ.

	— Үнэхээр их мэдэж бага ойлгодог байна шүү! гэж хар цамцат хэлж хоёулаа үүд тийш морь шиг пижигнүүлэн явав.

	— Та нар миний үгийг дуусан дуустал чагнах хэрэгтэй байсан юм даа гэж Самгиныг хойноос нь хэлэхэд

	— Сонссон. Уншина гэж Митя чанга хэлэв.

	— Би эднийг мэднэ ээ гэж хонгор шар толгойт дэслэгч Алябьев занаж таягаар шал тогшино. Түүний бор ногоон өнгийн цамц дээр цагаан загалмай хэрээс гялалзах ба шинэхэн погон, алтан шүд, суран бүсний арал цөм гялалзана. Түүний хувцсан дээр тийнхүү элдвийн төмөр гялтганаж байхад дуу хоолой нь мөн төмөр адил хангинаж байв. Таяг тулж босоод урт шар сахлаа янзлан илбэж

	— Саяын хоёр бол Выборгийн талын ажилчид юм. Тэнд дандаа большевикууд байдаг, хараал идмэрүүд! гэж яллах мэт өгүүлжээ.

	«Ажилчдыг уурлуулж болохгүй гэж Марья Ивановна Орехова авхай хэдий найрамдалтай боловч эрс хэлэхэд Алябьев

	— Юу? Уурлуулах гэнэ? Уухай? гэж хашхираад хэнд эсэргүүцэх зүрх байна гэсэн шиг олныг харж, — Эднийг байлдааны газар, тэргүүний шугамд явуулбал таарна. Суман дор аваачвал таарна. Бидний эвлэрэнгүй үзэл гаргаж, ер үгээр наадаж суух маань боллоо. Үг яриагаар ийм ярдаг хэдэр хүмүүсийг чимэглэхгүй... гэнэ.

	— Бархираад одоо яана? гэж өмгөөлөгч Вишняков гэгч ший, шатар хоёрт дуртай өвгөн үсгүй мулзан толгойгоо гунигтай ганхуулж уртаар санаа алдаж, — Одоо хашхирах хожимдсон гэж гар алдлан, — Одоо хамаг юм эвдэж гүйцсэн шүү. Орос улс гэдэг нэг шавар тогоо, дотор нь буцлаад байсан атал нөгөө элдвийн саланги задгай... юмыг болгож дийлдэггүй гэж Клим Иванович их зөв ярив гэжээ.

	— Шавар хөлтэй аварга хөшөө юм гэж Орехова авхай шинэ мэдээ хүргэсэн шиг хэлэхэд гурван авхай түүний үгийг зөвшөөрч, нэг эхнэр үзтэл айсан мэт

	— Бүгд найрамдах улс болоход буриад, халимаг зэрлэг юмнууд орос эхнэр авах эрхтэй болно гэж үү? хэмээн асууна. 

	Тэр эхнэр бол шог зураг адил хурц шовх эрүүтэй, гонзгой царайтай өндөр эхнэр байв. Хянгандуу хамартаа хавчдаг шил тогтоож, энгэрт нь Смольнийн дээд сургууль дүүргэсний тэмдэг гялалзана.

	Арваад хүн зэрэг зэрэг бархиралдаж гарав. Алябьев галзуу мэт бархирч гадсан дээр суулгасан мэт өндөлзөж таягаар шал тогшиж, хүний үснээс чирээд явсан шиг сандлаа чирч хөдөлгөн элдэв төмөр гялалзуулж байгаад

	— Зэрлэг балмад явдал гэж бархирч байв.

	Хуучин цагийн сюртук дээлтэй бүдүүн хүн гэдсээ тэврээд

	— Чархи, сүрлэн улс ган болд шиг давтмал улстай байлдаж байгаа юм биз дээ? Энэ ч арай тэнэг хэрэг биш үү? Би эвлэрэнгүй үзэлтэй хүн огт биш боловч ганц энэ засаг унах тавилантай гэж хэлнэ. Тэнэг толгой ядахдаа суудаг байшингаа чулуугаар барьж, төмрөөр бүрээд тэгээд байлддаг болоосой... гэж бүдүүн дуугаар хүнгэнэнэ.

	— Бид амьд юм шиг хөдлөөд байсан мөртөө... гэж хэн нэгэн бархиртал Алябьевын хангинасан дуу олны шуугианыг дийлж

	— Би бол худалдаачин хүн биш, тайж хүн юм. Гэвч худалдаачид тайж нарын соёл, язгууртны уламжлалыг хүлээн авч, цаашид үргэлжлүүлэх бүрэн чадвартай улс гэж би мэднэ ээ. Худалдаачид урлагийг дэмжиж, цуглуулга хийж, сайн ном хэвлэж, гоё байшин барилга барьж эхлэв... гэж ярихад нэг хүн

	— Хомяов хэдхэн сажин газраа Москвад хоёр зуун мянган рублиэр зарж шулах гэж байсан шүү дээ! гэж бархирав.

	— Ийм дэмий юмаар миний үгийг таслахыг болиоч гэж Алябьев галзуу юм шиг бархирах нь хэрүүл гарч болмоор байжээ. Хүмүүс ашгүй өвөр хоорондоо аяархан хүүрнэлдэж эхэлтэл Алябьевч цэцэн мэргэн үгээ тайвнаар гаргаж

	— Социализм гэдэг бол уг үзэл санаагаараа хүнийг дарлаж байх гэсэн эртний, зэрлэг хэлбэр мөн гэж чанга гэгч бархирахдаа толгойгоо хаялахад бөөн шулуун хар үс сөхөгдөж, агшин зуур болхи муухай дух нь ил гарчээ. Чингээд үс нь чих, хацар луу дахин унжиж царайг гонзгой харагдуулах бөгөөд уруулаа өмөлзүүлэн, эрүүгээ чичрүүлж байхыг хараад энэ жижигхэн туранхай хүн ямар боловч тоглоомтой, инээдэмтэй хүн юм гэж Самгин боджээ.

	— Социализм бол эрх тэгш ёс тогтооно гэж байгаа юм. Гэвч тэр нь бүх хүнийг чадварын хэрээр тэгш байлгана гэсэн үг юм. Гэтэл Европын соёлын бүх явц бол хүн хүний чадварт дулдуйдаж ирсэн гэдгийг бид мэднэ ээ. Социализм хэрэв манай уулгар гэнэн атлаа ховдог шунахай тариачдыг хүн болгож, зохион байгуулж чадах юм бол би социализм гэдэгт баяр хүргэх бил ээ. Гэтэл социализм газар тариалангийн талаар, ялангуяа манай оронд хэрэгтэй гэж би итгэхгүй байна.

	Тэр хүн Самгины байр суурийг бат эзлэв гэж бодоод Самгин гарч явсан бил ээ. Самгин хурал хаяж явахдаа энэ хүн мэддэг юмаа гүйцэд хэлсэнгүй явав гэж хүмүүсийн харамсан бодохуйц тэр үед нь гарч явдаг гэж өөрөө бодох бүлгээ. Хүмүүсийн нүдний өмнө өсөж, хүмүүс түүнийг улам бүр шаардангуй харж, түүний үгийг анхааралтай чагнах болов гэж Самгин бат итгэн явдаг байв. Ингэж бодохдоо бардах сэтгэл төрөх боловч бас сэтгэл зовох нь бий. Юу гэвэл уг нь тэр байдлаа алдахгүй хэвээр хадгалан явах хэрэгтэй. Гэтэл тэр байдал нь хараахан сайтар бат бүрэлдэн тогтоогүй байв. Түүний хуримтлуулсан олон түүхий материалаас нэгэн санаа шахан гаргаж, түүнд өвөрмөц хэлбэр оруулж, тус орны тэргүүний хүчнийг нэгтгэн чадах шинэ нээлт болгож олны өмнө хэлнэ гэдэг туйлын бэрх санагдаж авай.

	Дронов саяхан нэг өдөр үс сахлаа хуссангүй, сэгсийсээр, аанай согтуувтар ирж

	— Хампааниуд намайг хоёр зуун далан найман мянгаар харлуулж орхилоо. Ногайцев бол удмаараа луйварчин амьтан, золиг хуухай! Заусайлов, Попов хоёр хайран юм. Сайн улс, сүрхий дээрэмчид юм. Заусайлов бол амьдрал гэдэг «миний тоглоомын хууль» гэж Сологубын хэлснээр явдаг хүн. Нөгөө Попов бол зөөлөн шалчгар, азгүй тоглоомчин боловч сайн нохойн гөлөг юм. Ер нь уйтгартай байна. Гол нь яахаа мэдэхгүй болов. Хүн нэг тод бодит зорилготой байх хэрэгтэй юм. Гэтэл надад тийм зорилго алга. Мөнгө үү? Мөнгө бий, гэвч мөнгө гэдэг шалчийж нэг рубль одоо дөчин гурван мөнгөтэй тэнцэх болжээ. Ер нь мөнгө олох бол миний зорилго биш. Тося байсан бол алт эрдэнийн чулуугаар хучиж өгөөд, ингээд зугаал гэдэг байж! гэж гомдол тавьсан билээ.

	— Тося большевик болсон уу?

	— Тиймэрхүү дээ гэж Дронов архиа гаргажээ. 

	Хүмүүсийн мөнгө цаасаа нандигнан хийж явдаг пиджакийн дотор хармаанд Дронов мөнгөн торон чимэгтэй хавтгай шилэн ташмагт ховор нандин шарз архи хийж явна. Ташмагийн хоолойноос жижигхэн аяга нямбай гэгч эрэгдэж аваад

	— Энэ шилэн ташмагийг Тагильский надад бэлэглэсэн юм сан. Түүнийг биеэ буудсан гэж сонинд худлаа бичжээ. Түүнийг байлдааны газар санамсаргүй амь үрэгдсэн гэж сарын өмнө Хотяицевын дүү болох нэг офицер надад ярив. Их сонин хүн байсан юм сан. Манай хаант засаг Францын Бүгд найрамдах улсын засгийн аппарат хэдий үнэтэй вэ гэж тооцоо гаргаж үзсэнд нэг их ялгаа гараагүй шүү. Үүнд Францын Франк манай рублиэс ихээр хоцроогүй байсан. Бүгд найрамдах улсад арвилан хэмнэлт гаргаж болохгүй гэж ярив.

	«Тагильскийн тухай ярих уу?» гэж Самгин бодтол «Ярьж яах юм?» гэсэн хоёр дахь асуулт нь нэгдүгээрийг арилгаж, Антон Тагильский ч мартагдаад харин «Дронов бол нэгдүгээр үеийн сэхээтэн» гэсэн бодол гялсхийн орж иржээ.

	Дронов уулзах бүрийдээ өдөр тутмын аж байдлын намаг дотроос ухаж ирсэн өдий төдий дэмий хэрэггүй юм Самгинд ярих бөгөөд Дронов түүнийгээ тоос гүвэх адил тарган зузаан биеэс сэгсрэн хаяж байхад тэрхүү хэрэггүй жижиг яриа Самгины хувьд бараг ямагт үнэтэй юм болж байх нь үзэгддэг бил ээ.

	— Одессын их сургуулийн оюутан байсан, хуулийн мэргэжилтэй нэгэн идэр хөвгүүнийг Тося над руу явуулжээ. Тэр хөвгүүн суралцсаны хөлс мөнгийг төлөөгүйн учир хөөгдөж, усан боомтод ачаа, үүрэгч шар айргийн үйлдвэрт лонхны бөглөөчин хийж, Очаковын дэргэд загас барьж байгаад иржээ. Их ухаантай наргиа залуу юм. Би нарийн бичгийн даргаа болгов гэж Дронов яриад нөгөө шилэн ташмагаа энхрийлэн илж, бодлого тавьж хөмсгөө маажаад

	— Тэр бол ёстой үнэн итгэлт большевик хүн юм. Түүнд бол зорилго байна. Ярианы нь гол нь иргэний дайн гаргаж, хөрөнгөтнийг цохиж, нийгмийн хувьсгал бүрэн гаргаад л гүйцээ гэнэ!

	— Тэгж болно гэж чи итгэж байгаа юм уу? гэж Самгины хайхрамжгүйгээр асуухад Дронов

	— Би юу? Би хүмүүст итгэнэ ээ. Ер нь хүмүүст биш, тэр Кантонистов мэтийн хүнд итгэнэ ээ! Би большевик хүнтэй хааяа уулздаг болов. Тэр бол тоглоом шоглоомгүй улс юм. Ажилчид хөдөлж, Донд уурхайчид цагдаа нартай үзэлцсэн байна. Тариачид байлдаж ядраад цэргээс оргох нь их болжээ. Большевикуудад үг ярилцах хүмүүс бий болов гэжээ.

	Дронов их дороос авч санаа алдаж, босоод ууртайгаар

	— Клим Иванович чи намайг дандаа байцааж шахаж байх юм. Чи бүхнийг надаас илүү мэдэж байгаа шүү дээ. Хүнийг юунд байцаана вэ? Би тэнэг хүн болохоо өөрөө мэдэж байна. Харин би яагаад тэнэг вэ? Түүнийгээ олж, мэдэхэд минь туслаач.

	— Чи согтуу байна гэж Самгиныг хэлэхэд Дронов гомдож, уруулаа түмбийтэл жимийгээд гарч явжээ.

	Самгин түүний хойноос хөмсөг зангидаж харж, тэр ч байтугай тамхиныхаа ишийг чулуудаж орхиод

	«Харламов мөн адил большевик хүн биз» гэж бодоод Хотяинцевыг санав. Тэр саяхан нэг сонины газар болсон хурал дээр

	— Банкны эзэд бүх аж амьдралыг захиран мэдэгчид болно гэж бүр Сен-Семон сануулан хэлж байсан юм. Улс болгонд банкны эзэд эхлээд мөнгөнийхөө хэтэвчийг бүх хөрөнгө мөнгөөр дүүргээд дараа нь түүнийгээ нэгэн хэтэвчинд нийлүүлж, бүх улс, бүх үндэстний бөөгнөрсөн хөрөнгийг нэгэн шуудайд нийлүүлж авсан хойноо сая мөнөөхөн хоосон санаа бодогч ухаан бядуухан Карл Маркс мэтийн хүмүүсээс бусад цэцэн ухаантай герман хүмүүсийн урьдчилан заасан хамгийн хатуу, тэр ч байтугай ариун шударга хуулийн үндэс дээр энэ газар дэлхийд үйлдвэрлэл ба хэрэгцээг ивээлтэйгээр зохион байгуулдаг байна. Тэгэхлээр бид юунаас айж, юунд балмагдана вэ? Олон банкны эрчимтэй үйл ажиллагаа банкны эздийн шинэчлэлтийн буянт үр дүнг итгэл дүүрэн санаа амар хүлээж суувал ухаантай хэрэг болох биш үү? Банкны эзэд бидний өмд гутлыг тайлж авна гэж айж суудаг бол уулгар гэнэн явдал мөн. Тэд тайлж авахдаа авна, гэхдээ нөгөө хөрөнгө мөнгөө бөөгнүүлж автлаа түр тайлж авах юм. Дараа нь биднийг албадаж зохион байгуулалттайгаар гутал хувцас, талх архи хийлгэж эргээд биднийг хооллож хувцаслах болно. Тэгэхлээр нэг далайгаас нөгөөд орох хоолой эрэх гэж, Балканы улсуудыг Оросын хошуу нутаг болгох гэж бид санаа тавих хэрэг юу байна? гэж хангинатал номлож байсан бил ээ.

	Түүний энэ бүдүүн хошин үгийн дотор эрүүл үр нуугдаж байх шиг Самгинд санагдсан боловч Клим Иванович Самгин ер хошин шог юманд дургүй, ялангуяа Хотяинцев, Харламов мэтийн хүмүүст түүнд харш этгээд санагддаг байжээ. Тэдний хошин шог үгийнхээ цаана юмыг эвдэн сүйтгэх шуналаа нууж явдаг гайхал, молхи хүмүүс гэж бодно. Харламов бол хувьсгалын эсэргүү утга зохиол үнэхээр судалдаг, Леонтьев, Катков, Победоносцев нарыг шүтэгчийн дүрийг үзүүлдэг болой. Хотяинцев дэмий балай үгээр хүмүүсийг бие хайргүй зугаацуулдаг гайхлын үүрэг гүйцэтгэх боловч тэр дэмий балай үг яриан дотроо үнэн санаагаа сүрхий шургуулж байх нь үзэгдэнэ. Хотяинцев бол Харламовын нэгэн адил «дийлдүүлэх үзэлтэн», эх орныхоо хувь заяаны төлөө огт санаа зовдоггүй, дайны эсрэг хүн байв. Гэтэл түүний эх орны хувь заяаг байлдааны газар шийдэж байв.

	Сонинууд шуугиантай мэдээ нийтэлж хүмүүс хурал дээр маргалдан, байлдааны газраас барагтай мэдээ чимээ дуулдаж, хааны хатан германчуудтай найрамдах гэж нууцаар хөөцөлдөж буй гэсэн цуурхал тархсаар байхад цаг мөч гайхалтай хурдан, өдөр шөнө мэдэгдэхгүй өнгөрөх бөгөөд эх орон гэсэн үгийг улам ихээр ярих болж байв. Гудамжаар хүмүүс улам яаралтай, сэтгэл түгшин явах болж, бие биетэйгээ хялбархан танилцаж, улам нийстэй болж байв. Энэ бүхэн Самгины сэтгэлийг шинээр ихэд долгилуулжээ. Урьд үзээгүй сэтгэлийн энэ долгион түүний дотор чухам хэдийд дүрэлзэн бадарсныг Клим Иванович Самгин сайн санана.

	Самгин Еленагийнд хонов. Елена архи балгаад тун ч шунаг, янагархаг байсан тул Климийг их л ядраажээ. Самгин шөнө цөөн цаг, нойр муу хоносон тул өглөө эрт сэрвэл толгой өвдсөн байжээ. Тэндээс гэртээ харихаар явган явав.

	Хотын гудамж талбайд өглөөнөөс үдэш болтол цэргийн жагсаал сургууль хийх болж удсан тул

	— Ном-хон! гэсэн хамаанд цуурайтна.

	Клим Иванович Самгин ийм командыг бүр бага байхдаа сонсож байсан бөгөөд тэр дуу хэдий холоос, хээр талаас сонстох боловч хөдөөгийн хотын нам гүмийн дотор их л сүртэй, чанга цуурайтдаг байв. Гэтэл асар их орны бүхий л хүчээр зуун тавин сая хүний аж амьдралыг командалж байдаг энэ хотод тэр дуу уцаар, итгэл муутай, сүргүй бөгөөд арчаагүй сонстох ажгуу.

	Самгин чихэндээ итгэсэнгүй, гэдэсхийж чагнав. Чулуу дэвсмэл гудамжаар цэргийн онгомол хувцас өмссөн жижигхэн биетэй хүмүүс явж байв. Тэдний хувцас биед нь тохирсонгүй, зарим нь «иргэнийхээ» дээлтэй явна. Тэд хүн алахын тул тэр чулуу юм уу, ялзарсан тайрдас дэвсмэл гудамжаар жигд чанга алхах ёстой гэж итгэсэнгүй янзтай дурамжхан алхална. Энгэртээ загалмай зүүсэн ханцуйн тэмдэгтэй өндөр цэрэг

	— Нэг хоёр! гэж сөөнгө дуугаар командална. Тэр өндөр цэрэг бүдүүн таяг тулаад хазганан явна. Цэргүүдийн царай цөм ижил баргар, гунигтай, харц нь цөм ижил хоосон гөлгөр харагдах ажгуу.

	— Ном-хон гэж нөгөө цэргийн командлах дуун тэрхүү осолгүй амьд мөртөө болхи хөшүүн бөөн хүнийг хөдөлгөж, ядарсан янзтай дуулдана. Цэргүүд хагархай резин бөмбөг шиг хорчийж, шалчийсан мэт Самгинд санагдах ажгуу. Хотын гудамж талбайн дээгүүр намаг, сондуул адил уранхай тасархай үүл бүрхээд хааяа үүлэн цаанаас наран шагайж бүдэг гэртээ цацраана. 

	— Номхон! гэж нэг офицерын командлах цуу гарна.

	Их хот хэдийн нойрноос сэржээ. Барьж дуусаагүй байшингийн шат модыг авч хаялах чимээ гарна. Гал командынхан ажлаасаа буцаж явна. Үрчийсэн нойтон хувцастай гал сөнөөгчид мөнөөхөн хөл гарын сургууль хийж буй цэргүүдийг тоомсоргүй харж байв. Гудамжны булангаар алаг морьтой офицер гарч ирэхэд хойноос нь хэдэн бага шиг үхэр буу чирсэн хүмүүс нөгөө гал командынхны замыг хөндлөн өнгөрч, төмөр малгайтай цэргүүд даган явна. Бас элдэв өнгийн хувцастай баахан улс өнгөрөхөд тэдний урд хар сахалтай, аварга том хүн бурхны хиур өргөөд явна. Хажууд нь бага хүүхдүүд бяцхан модонд улсын далбаа дарцаг өлгөж, буу адил мөрлөөд явж байв.

	Самгин явган зам дээр зогсоод тамхи татаж тэр бүхнийг ажиглан харж байхдаа сэтгэлээр унасан нь үгүй боловч дотор нь их л уйтгар гуниг төрөх ажгуу. Загалмайтай, ханцуйн тэмдэгтэй цэрэг

	— Сул зогс, тамхиа татаж болно гэж командлаад тайрдас дэвсмэл гудамжаар таягаа тулж хазганан явсаар явган зам дээр гарч нэг чулуун дээр сандайлаад өврөөс сонин гаргаж нүүрийг таглан уншин суув. Тэр цэрэг Самгиныг хараад ёслох гэснээ яагаад ч юм бэ болихыг Самгин ажиж мэджээ.

	— Цэргийн сургууль зааж байна уу? гэж Самгины асуухад нөгөө цэрэг уншиж буй сонины дээгүүр харж

	— За яах вэ дээ... маанагийг нь жаахан гаргаж байна. Хүнийг нэг сарын дотор цэрэг болгож болохгүй шүү дээ. Та бэлхнээ харж байна гэж дурамжхан хариулав.

	Самгин цааш алхлав. Гэвч түр зогсосхийн цэргүүдийн хөл гарын сургууль хийхийг харж хэдэн минут болохдоо гудамжаар яваа хүмүүсийн яриаг чагнавал

	— Жижигхэн биетэй ардууд юм аа... 

	— Том биетэй нь цөм алагдсан биз... 

	— Ийм баатрууд германыг цохиж дийлэх болов уу даа гэх зэргээр элэг доогтой, урамгүй үгс сонстож байжээ.

	— Тэнгэр минь, энэ явдал ер хэзээ дуусах бол гэж нэг эхнэр санаа алдана.

	Клим Иванович Самгин тэр бүхнийг ажиглаж байтал

	«Хотын хүмүүс цэрэг армид итгэхгүй байгаа ажээ», «Манай улс шилмэл амьд хүчнийхээ бүхий л нөөцийг шавхан барсан бололтой», «Дайн гэдэг хаширгаатай, дайныг дуусгавал таарна» гэсэн товч тод өгүүлбэр түүний санаанд орж байжээ.

	Хааны хатан Германтай нууц найрамдал байгуулах гэж оролдож буй гэсэн цуурхал Самгины тэр дүгнэлтийг батлах боловч түүнээс ондоо олон үйл явдал бас нотлох бүлгээ. Эрүүл чийрэг залуу хүмүүс эрс цөөрсөн нь хотын бүх талбайд сургууль хийж буй цэргүүдийг харахад үзтэл илт болж байв. Бөөн бөөнөөр жагссан тэрхүү жижигхэн хүмүүсийг командлан буй офицеруудыг харвал байлдаанд явж шархадсан, их бууны суманд битүү бэртсэн бололтой харагддаг бил ээ. Болхи авхаалж муутай цэргүүдийг харахдаа тэд учиргүй уурлаж хүн харж байгаад олхио муу үгээр харааж байх нь үзэгдэнэ. Тэрхүү ирээдүйд цэрэг болох хүмүүсийг дарга нар нь таягаараа цохиод авах гэсэн шиг санагдаж байхад Самгин тэрхүү бэртэнг элэгдсэн хүмүүсийг хараад өрөвдөх сэтгэл төрдөг бил ээ.

	«Тэд бол цэрэг армийн сэхээтэн, эх орноо хамгаалахад олон түмний зохион байгуулагч сэхээтнүүд мөн» гэж Самгин бодно.

	Тийм үед Тагильскийн алагдсан явдал, нөгөө ахмад Вельяминовын сэлмээ мултлаад генералын өмнө тавьж байсан байдал Самгины санаанд орно.

	Заримдаа Самгины байшингийн бараг цонхон дор цэргийн сургууль хийх тул Самгин гэрээс гаралгүй тэднийг харж болдог байв. Тэр бээр хааяа цонхоо нээхэд:

	— Ном-хон! Хүүе чи цоохор золиг өмдөө татаач! Чи давхар биетэй эхнэр үү?! Өсгийгөө өсгийгөө. Золигууд аа! Өсгийгөө нийлүүлж өлмийгөө салгаад зогсооч! Муу хоншоор, чи яаж зогсож байна? Чи гилжгий юм уу? Ай тэнэг мондиуд! Ном-хон! Зүүн тийш зэрэгц! Алхаад... Тамбовын гахай, чи хаашаа зүтгэнэ вэ? Номхон! Баруун тийш зэрэгц! Алхаад марш! Нэг хоёр! Нэг хоёр! Зогс. Буруу номын шулмууд би та нарыг яая даа? гэх нь сонстоно.

	Өрөөсөн нүдээ хар бөсөөр даруулан боосон өргөн нүүртэй, шар сахалтай, хүнд маягийн овортой биетэй шантгар цэрэг тэднийг командална. Хоёр цаг хэртэй хөл гарын сургууль хийлгэж жаахан амраагаад гардан байлдааны сургууль хийлгэнэ. Самгины байшингийн нөгөө талын хашаанд нэгэн модон саравч дотор том хүүдийд сүрэл чихэж дүүжилжээ. Цэргүүд нэг нэгээр урай хашхиран нүдээ том болгоод тэрхүү сүрэл чихсэн хүүдийг жадалж байхыг харахад аягүй бөгөөд инээдэмтэй, Германы их буу хүчирхэг, их бууны галаар барагтай юм ойртуулдаггүй гэж Самгин дуулсан тул эд дайсныг яаж жадалж чадах юм бэ гэж бодно. Эл учир цэргүүдээр сүрлэн хүүдий жадлуулах сургууль хийж байх нь дэмий ичгэвтэр юм шиг санагдах ажгуу. Гудамжаар явсан, цонхоор харсан хүмүүс тэр болхи цэргүүдийг харахдаа мөн миний нэгэн ижил боддог биз гэж Самгин итгэдэг бил ээ.

	Шөнө нь бороо орсны маргааш намрын чийгтэй өдөр цэргүүд түр амарч, хэсэг чимээгүй байтал товшуур хөгжим хангинаж хүмүүс аяархан инээлдэж эхлэв. Самгин цонхны дэргэд очиж шагайвал арваад хүн дэнлүүний шонг нягт тойрон зогсоод бор ногоон цамцтай, гутлаа гялалзтал арчсан, цыган адил бор царайтай, бужгар үстэй, цэвэрхэн залуу хүний товшуурдаж дуулахыг чагнаж байлаа. Тэр залуу тийм ч чанга эс дуулах тул бүжгийн цогтой дууны үгийг ялгаруулан сонсоход бэрх. Бас товшуур хангинан, хөлийн чимээ гарч, хүмүүс инээлдэж эс дуулдуулна. Гэвч Самгин чих тавин чагнасаар байтал.

	 

	Ноён бага дарга жишээ нь, 

	Нохойноос ямар ялгаатай вэ?

	 

	гэсэн хоёр шад шүлэг олж сонсжээ.

	— Пээ чи!.. гэж хэн нэгэн чанга бархирч мөн дэжигнэтэл бүжиглэнэ. 

	Ирээдүйн цэргүүд ийш тийш харж аяархан инээлдэж байтал

	 

	Бие биеийгээ бид балбана 

	Биднийг балбасныг эс дийлнэ

	 

	гэж дуулахад тэд учиргүй чанга инээлджээ.

	Самгины цухал хүрч, «Тэр хөвгүүний чихийг мушгих бил ээ» гэж боджээ.

	Самгин шүүхийн хуралд очих цаг болсон тул хувцаслаж, бичгийн сав барьсаар гарч мөнөөхөн бор хөвгүүнийг хоёр нэг минут харж зогсжээ. Хөвгүүн хэдийн номхорч гайхан харна. Түүний бор царайд гайхалтай танил цэнхэр нүд гялалзаж байжээ. Тэр хөвгүүн товшуур хөгжмийн бариулаас бариад санжгануулан зогсохыг үзвэл бүр ч намхан жижигхэн хөвгүүн байв. Тэр бээр бусад цэргүүдийн адил Самгиныг гайхан харна.

	— Чи яагаад цэргийн хувцас өмссөн бэ? гэж Самгин зоримог чанга асуусанд

	— Би сайн дураар цэрэгт орсон, хөгжим ангид байдаг гэжээ.

	— Уухай, таны овог хэн бил ээ?

	— Аркадий Спивак гэж хөвгүүн хөмсөг зангидаж, — Та миний нэрийг мэдэж яах нь вэ? Та хүн байцаах ямар эрх мэдэлтэй хүн юм? Хотын эвлэлийн гишүүн үү? гэв.

	— Тийм ээ. Танай ээж Елизавета Спивак биз дээ?

	— Тийм.

	— Ээж чинь энд үү?

	— Ээж нас барсан, та таньдаг юм уу?

	— Таньдаг байсаан гэж Самгин улам ойртож, — Чиний дуулахыг би сонсов. Тун осолтой... гэтэл хөвүүн

	— Тийм гэж үү? гэж доогтой чанга өгүүлж хөгжмөө хөглөв. 

	Цэргүүд түүнийг саад болов гэж дургүй харж байхыг Самгин мэдэв. Ялангуяа тайрмал шар сахалтай, бүлтгэр нүдтэй, зузаан уруултай загзгар цэрэг, түүний хажууд нүдээ онийлгоод уруулаа хазлан зогсож буй еврей царайтай, хөх цамцтай хүн хоёр онц сүрхий ширтэж байжээ. Самгин гараа малгайн саравчинд хүргэж ёслоод явахад хойноос нь

	— Сэлэм ч үгүй ганц иштэй үлдсэн торгон цэрэг байна гэж хоёр удаа исгэрчээ. Самгин гал дөл шиг дүрэлзэн бадрах сэтгэлээ дарахыг хичээж

	«Энэ хөвгүүн лав арван зургаагаас илүү гараагүй дээ. Нүд нь яг эхийн нүд байна. Сайхан хүү юм» гэж бодов.

	«Би юунд бухимдав? Тэр хөвгүүнд хэлэх ёстой үгээ яагаад эс хэлэв? Энэ хөвгүүнийг дийлдүүлэх үзэлтэн, большевикууд зааж сургаж нааш явуулсан биз. Эхийнхээ төлөө өс хонзон авах гэж ч явж болно. Гадаадын дайсантай хийх дайныг дотоодын, иргэний дайн болгогтун гэсэн Циммеравальдын лоозонг хэрэгжүүлж явна шүү дээ. Энэ бол улс орноо худалдаж, эвдэж сүйтгэх гэсэн үг... Энэ бяцхан хүү юу мэдэх вэ! Гэвч уг хэрэг хүндээ биш, үгэндээ байгаа юм. Тэгэхлээр би яах ёстой, юу хийх вэ?»

	Самгин энэ асуултдаа хариу эрэхийг бодсонгүй. Яагаад гэвэл, үүнийг шийдэхэд ажиллах хэрэгтэй, ажиллая гэхээр хүч хүрэхгүйгээ тэр мэднэ. Самгин хурдан хурдан алхалж булан тойров.

	«Гэвч амьдрал гэдэг юутай утгагүй вэ!» гэж дотроо дуу алдаж, түүнээсээ санаа баахан амарч, борхон царайт Аркадий хүү цэргүүдийн дунд зугаатай инээмсэглэн зогсож байсныг санатал гэнэт

	«Тэр нүүрэндээ сэвхтэй, хөх цамцтай хүн бол... Москвагийн хүн байна. Нэрийг хэн гэдэг бил ээ? Нөгөө зэсчингийн шавь мөн дөө. Би урьд таньдаг мэддэг байсан хүмүүстэй цөмтэй нь дахин уулзах ёстой болж байна гэж үү? Ингэж тааралдаад байдаг юу болж байна? Тэд өдрийн од шиг цөөн гэсэн үг үү, аль шөнийн од шиг тоо томшгүй олон гэсэн үг үү?» гэж бодогджээ.

	Клим Самгин арван үг холбож, санаа дүр оруулах их дуртай бил ээ. Зам дээр бөөн улс явган зам эзлэн зогссон байхад Самгин тойрон гарах гэтэл

	— Бид Галицаас ухарч гарлаа. Бүх замын дагуу тарна, гурил будаа, хүнсний агуулах, тосгон суурин цөм шатаж байна. Бид тариалангийн талбайд тоо томшгүй их тариа гишгэлээ дээ. Ая, тэнгэр маань! Аж амьжирлагыг тэгж сүйтгэх ямар шалтгаан байна? гэхийг сонсоод зогтусжээ.

	Самгин хөлийн өлмий дээр зогссон хэвээр эргэж харвал толгойгоо боосон, суга таягтай өндөр цэрэг туурга түшээд зогсож байв. Малигар цагаан нүүрэндээ хар шил зүүсэн улаан загалмайн сувилагч бүдүүн эхнэр алчуурынхаа булангаар уруулаа арчин хажууд нь зогсоно.

	— Миний сайн ноёд оо! Энэ эвдэн сүйтгэгч хэргийн шалтгааныг олох хэрэгтэй байна. Түүнд ямар учир шалтгаан байна гэдгийг ойлгох хэрэгтэй байна. Дайн гэдэг чинь юу гэсэн үг вэ? гэж шинелийн заамыг угзрахад ёрдгор төвөнх ил гарна.

	Самгин яаран цааш явахдаа, «хэрэв дайнд ямар нэг талаар зовсон хүмүүс дайны учир шалтгааныг большевикуудын заасан газарт байна гэж олж харвал юу болно?» гэж боджээ.

	«Хорьдугаар зуунд манай мэтийн тариачдын оронд ч гэсэн Пугачевын явдал гаргаж болох болов уу даа. Гэвч муу юм болно гэж ямагт бодож, тус орны бүх тэргүүний хүчнийг нэгтгэхийг яарах хэрэгтэй юм. Орост хувьсгал биш, шинэчлэлт хэрэгтэй юм. Хувьсгалыг өвчин, нийгмийн бие махбодын үрэвсэл гэхээс ондоогоор ойлгож болохгүй... Англи бол төлөөлөгчдийн засагтай улс бөгөөд хувьсгалгүйгээр бүх дэлхийн талыг эзлэн авчээ. Энэ бол шинэ санаа биш ч гэсэн үүнийг гүйцэд санахгүй байгаа юм. Европын сүүлийн хоёр зуун жилийн түүхэнд Английн эвлэрэнгүй үзлийн үүрэг гэсэн сэдвээр илтгэл хийх хэрэгтэй байна».

	Клим Иванович Самгин ингэж бодоод

	«Би үндсэн хуульт ардчилсан үзэлтний намын жирийн гишүүн адил үүнийг бодож байна» гэж санажээ.

	Түүний аж байдлын хувийн туршлага ингэж бусдын үгээр хэлбэрийг олж байдгийг Самгин мэддэг байв. Залуудаа үүнд дургүй атал өөрийн жинхэнэ санаа бодлыг онц сайн хэлбэртэй, хачин хүчтэй, өвөрмөц гэгээ гялбаатай болгоход бусдын үг садаа болж завааруулдаг гэж боддог байсан бол хожим бусдын үг хэлний хүчтэйг яваандаа тоохгүй болсон бил ээ. Хэрэв шаардагдвал өөрийн үзсэн, бодож боловсруулсан бүхнээс бусдын уран гоё үгийн нөмрөгийг хялбархан авч хаяж болно гэж тэр итгэн явах бүлгээ. Гэтэл одоо мөнөөхөн жинхэнэ хосгүй санааг нь агуулан явдаг хүнд ачаанаас салах цаг болов гэж бодох болжээ.

	«Би зуугийн талыг наслахдаа Английн эвлэрэнгүй үзлийн авралт чанарыг зөвшөөрөн хүлээх гэж амьд явсан биш» гэж Самгин их л гунигтай, ёжтойгоор бодов. Самгин тийнхүү хурдан хурдан алхлан явахад чөлөөтэй бодол санаа түргэн орж, хялбархан гээгдэж байх шиг санагдаж байжээ. Гудамжаар яншаа чимээ дүүрэн, хүнсний мухлагийн үүдэнд ууртай, сэгсгэр эмс олноор бөөгнөн зогсоод бухимдан бархиралдаж байв. Гудамжны буланд баахан эрэгтэйчүүд нягт бөөгнөн зогсоод юм ярьж байна. Хөлсний тэрэгний хөтөч сүйхнийхээ урд тавцан дээр суугаад үс ноос болсон нүүрээ үрчийлгэж сонин уншихын завсар бүүдгэр тэнгэр өөд харна. Энд тэндгүй цэргүүд сүүтгэнэх бөгөөд зарим нь жад илдээ гялалзуулан сургуульд гарч, зарим нь галт тэрэгний буудал тийш явж байхад гуулин хөгжим хангинан үдэж явна. Баахан шархтай цэргүүд нэг тийш цувж эмнэлгийн сувилагчид дагалдан явна.

	«Хэрэв би өөртөө үнэнч байхыг хүсвэл өөрийгөө муухан ардчилсан үзэлтэй хүн гэж зөвшөөрөн хүлээх ёстой. Деомс бол харц ард хүн байв. Түүний засгийг Грекчүүд гуйлгачдын засаг гэж нэрлэж байв. Ард түмний төлөө зүтгэнэ гэдэг бол ард түмнийг удирдана гэсэн үг юм. Ондоогоор байж болохгүй. Би бол бодгаль үзэлтэн учраас нийгмийн гагцхүү язгууртны шатлан захирах байгуулал бол хууль ёсны байгуулал гэж үзэх ёстой».

	Самгин бага сага ажил олж тойргийн шүүхийн дэргэд зогсоод, хөмсгөө атируулан Литейны өргөн чөлөө рүү харав. Нева мөрний цаана үйлдвэрийн яндангийн сиймхий утаа хөшиглөж байв. Тангарагтны шүүхийн тасалгаанд элдэв өнгөөр хашхиралдан маргаж, таван өмгөөлөгч нэг өргөн нүүртэй, эрүүндээ сахалтай хүнийг буланд шахаад

	— Яриагаа дуусга л даа!

	— Тэг, тэг!

	— Үгүй энэ чинь аюултай санаа байна гэцгээж байжээ. 

	Нөгөө өтгөн хөмсөгтэй, өргөн цайвар сахалтай хүн сайхан цэнхэр нүдээр зовнингуй эелдэг инээмсэглэн

	— Би асуусан болохоос батлан хэлээгүй юм. Миний бодвол эсерүүдийн партизан баг хүмүүстэй тэмцэх бол цэрэг адил зохион байгуулагдсан дайсантай тэмцэхээс дор юм гэж буруугаа хүлээсэн мэт өгүүлнэ.

	Нэгэн томхон банкны хуулийн зөвлөгч, туйлын томоотой өмгөөлөгч Вишняков бүдүүн дуугаар

	— Германчууд социал-демократуудыг сайн эх орончид байж бүрэн чадна гэж үзүүлснээр Марксын сургаалын олон улсын үндсийг үүрд гутаав гэв.

	— Гэвч Циммервальд... 

	— Татвалзах... 

	Тасалгааны голын ширээнээ сууж байсан саарал шилтэй шалхгар өвгөн сугаа маажиж, хажуугийн хармаанаас үгээ нэгээр гаргаж байгаа юм шиг өмөлзөж байгаад ярих нь

	— Гамсуны гурвалсан зохиолын баатар Карено бол Ибсений үзлийг залгамжлагч, Нишцийн үзэлтэй, замбараагүй хүн атал парламентад суудал олохын тул тэр бүх үзлээ орхисон юм. Үүнд зөвхөн үзэл санаагаар барахгүй үлгэр жишээ... Францад бол хуулийн хүмүүс засгийн эрхийг барьдаг гэнэ.

	— Бас үзэл санаагаар эмс адил хувцаслаж чаддаг гэж шалхгар өвгөнтэй үг ярилцаж байсан, Гоголь адил үсээ самнасан, том хамартай бараан царайтай хүн нэмж хэлээд цаас эргүүлж байснаа больж алгаараа дарж, нөгөө хүнийхээ үгийг дуулсан ч үгүй

	— Үгүй та бодоорой, арван есдүгээр зуун Карамзин, Пушкин, Сперанский нараар эхэлсэн бол хорьдугаар зуунд манайд Гапон, Азеф, Распутин нар л байна шүү дээ... Еврей нарын зулбадас тус орны үндэсний улс төрийн хамгийн хүчтэй намыг бусниулан хаясан бол хөдөөгийн үлгэрийн тэнэг тариачны зулбадас хаан ширээг... гэхэд

	— Тэнэг болов уу даа... гэж хэн нэгний дуу гарна.

	Самгин шүүхийн хуралд оруулахаар бэлдсэн материалыг дахин хянан үзэж суухдаа тэдний эрэмбэгүй яриаг чагнан эвтэйхэн хэлэв гэж санагдах өгүүлбэрийг тогтоон авч байв. Самгин бол мөн уран гоёор ярьдаг хүнд атаархдаг зангаа тавиагүй тул Гапон, Азеф, Распутин нарыг нэг эгнээнд тавьж чадаагүйдээ өөрийгөө зэмлэж байжээ. Эхний хоёр нь юмыг маш өргөн тайлбарлахад их хэрэгтэй... Шалхгар өвгөн нүднийхээ шилийг авч хийд даллаж байгаад

	— Уучлаарай, хэрэв Плеханов дийлдүүлэх үзэлтнийг шоолж байгаа бол Каутский ч, Вандервельд ч ялгаагүй юм. Дийлдүүлэх үзэлтний үсийг хусах хэрэгтэй гэж би хэлнэ! Хүнд ажилд цөлөгдөхөөр шийтгүүлсэн хүний адил тал үсийг хусвал таарна. Тэгвэл дийлдүүлэх үзэлтэн бол ёстой дайсан мөн гэж би ч олж харна, хүн бүхэн олж харах болно гэж сөөнгө дуугаар бархирч байв. Хэн нэг хүн инээсэнд өвгөн улам чангаар

	— Уучлаарай, энэ бол инээдэм биш, дотоодын дайсны эсрэг нийгмийг хамгаалах арга юм гэж голын хийтэй юм шиг хашхирав.

	— Тийм хүмүүсийн нүүрэн дээр тамга дарж орхивол таарна гэж Казмир Богдановичийн хэлдэг зөв юм.

	— Думийн большевик депутатуудыг цөлөхөөр шийтгээд... хэний санааг хангасан бэ?

	— Гагцхүү депутатын биед халдашгүй зарчмыг л эвдсэн дээ.

	— Өчигдөр тэд, маргааш бид.

	— Выборгт болсон явдлыг санагтун.

	— Тэд бол 871 оны Парисын ухаангүй явдлыг давтах гэж л Оросыг дийлдүүлэх гээд байгаа юм.

	— Тэгэлгүй яах вэ, тэд үүнийгээ ил хэлж байгаа юм чинь... 

	— Бидэнд бол хаант засаг дийлдэх нь хэрэгтэй... 

	— Бидэнд биш, Оросын бүх ард түмэнд!

	— Интернационализм гэдэг бол эх орон гэгч сэтгэлгээ хаясан хүмүүсийн сургаал мөн.

	Ардаа хормойтой дээлтэй улс улам нэмэгдэж арван хэдэн хүн ширээ тойроод бархиралдаж, шалхгар өвгөн ширээний дээгүүр гараа дэлгээд усанд сэлж байсан шиг даллаж байгаад

	— Би бол худалдаачин, тайж гаралтай хүн биш. Надад язгуур гарал байдаггүй. Би бол төр улсын дотор хүний эрхийг хамгаалах хүнд бэрх ажил хийж байна. Гэтэл улс энэ өргөн эрхийн улс төрийн ач холбогдлыг ойлгодоггүй гэж нүүрээ улаан хүрэн болтол чинэрүүлэн бархирна.

	— Нийгмийн хувьсгал гэдэг бол балмад үзэлтний эс гүйцэлдэх санаа мөн.

	
— Оросын, Оросын... 

	— Бас еврей нар. Маркс бол еврей хүн.

	— Ленин орос хүн. Европын социалистууд нийгмийн хувьсгал хийх гэж мөрөөддөггүй.

	Хүмүүсийн үгний аялгуунд хувьсгал гарахаас айсан байдал илэрч байхыг Самгин анх удаа дуулж байгаа юм биш. Түүнээс огтхон ч айхгүй байгаагаа өчигдөр ч хэлж чадах байв. Олон түмэнд үл итгэх, тэр ч байтугай дайсагнан үзэх үзэл түүнд суусаар удсан бил ээ. Жагсаал хийх юм уу, ер олон түмний ажил үр ашиггүй гэдгийг Самгин удаа дараа итгэсэн хүн юм. 905 оны үйл явдалд өөрийн эрхгүй оролцсоноос хойш олон түмний хүчинд үл итгэх болсон бил ээ. Москвагийн бослогыг Самгин аль хэдийнээс ший сонирхогчдын жүжиг гэж үнэлэн үзнэ. Эрин цагийн эрхэнд захирагдан Марксын ном зохиол үзэж, Плеханов, Лениний бичсэнийг унших боловч тэдгээрийг үзэх уншсан төдийгөөр ер дэлхийн соёлын хөгжлийн явцыг ондоогоор дүрслэн харуулсан түүхийн гүн ухаан бол огт хэрэггүй зүйл гэж бүрэн ойлгожээ. Түүхийг үнэндээ анги гэгч бүлэг сохор хүмүүс хөдөлгөдөг биш, нэг хүн, баатар хүн хөдөлгөдөг. Английн Карлейль бол Германы еврей Марксыг бодвол үнэн гэдэгт ойр хүн. Марксын үзэл бол түүхэнд нэг хүний ач холбогдлыг явцууруулснаар үл барам бараг устгажээ. Ийм үзэл бодол Клим Иванович Самгинд нэлээн бат нягт суусан тул өөрийгөө жолоодогч, баатар, үнэн байдлын хүчирхийллээс ангид хүн болгоныг хүмүүжүүлэхийг амьдралынхаа зорилт болгожээ.

	Гэвч Самгин жил илүү нэг юманд сэтгэл түгшин явах болсон атал түүний учир шалтгааныг олох гэж боддоггүй байв. Гэтэл энэ өдөр мэргэжил нэгт нөхдийнхөө сэтгэл түгшин ярилцах үгийг чагнаж суутлаа гэнэт ондоо харш хүмүүсийн талаар тооцоо бодож явдгаа ухаарчээ. Тэр хүмүүс бол Аркадий Спивак, нөхөр Яков, Харламов нар юм. Үүнд Харламов орох нь илэрхий. Мөн Тагильский байна. Тэр хүн бол мөн дарлагдсан ард түмний өмгөөлөгч юм. Лютовын нэгэн адил эвдэрсэн хүн юм. Бас Макаров, дээрэмчин Иноков, Поярков, Тося бас бус олон хүн. Бас хуучин танил Кутузов байна. Кутузов бол бэрх, дийлэнх хүн. Тэд бол цөмөөрөө нийгмийн хувьсгал хэрэгтэй гэж итгээд түүнийгээ үйлдвэрийн газруудад номлож, улс төрийн ажил хаялт гаргаж, цэрэг армийн дотор ухуулга хийж, иргэний дайны тухай мөрөөдөж явдаг ажээ.

	«Түүхийг баатрууд бүтээнэ... Учиргүй зоригтой хүмүүс... Харламов...»

	Шүүхийн хуралд Самгины эсрэг үг хэлэх Нифонт Ермолов үнэртэй ус ханхлуулсаар дэргэд нь ирэв. Тэр хүн бол эм хүн адил энхрий булбарай нүүртэй, ягаан хацартай, ядруухан харцтай, хар нүдтэй их баян, цэвэрхэн хүн бил ээ. Уруулынхаа мушгимал сахал, эрүүнийхээ шовх бор сахлыг зэрэг хөдөлгөн эелдэг ялдам инээвхийлж

	— Эрхэм Клим Иванович аа, та энэ хэргийг түр хойшлуулж надад их тус болохгүй юу? Одоо би нэгэн бага шиг хэрэг үзэж, дараа нь хуулийн зөвлөгөөний маш хариуцлагатай чухал хуралтай болов гэж будмал ягаан хумс бүхий гараа сарвайжээ.

	Самгин өөрийн түншийн эрхийг хамгаалахыг ч бодсон юмгүй дуртайяа зөвшөөрч, бичиг цаасаа эмхэлж аваад харихаар явав. Түүнийг тэнд байх хооронд тэнгэр аягүй болж, намрын шинж ороод далайн зүгээс чийглэг салхин үлээж, тэнгэрийн муухай хар үүлсийг Литейнийн өргөн чөлөөнд хөөж оруулах гэсэн шиг байшингуудын дээгүүр үлдэн хөөж байв. Салхи нүүр нүдгүй үлээх боловч хүмүүс бужигналдан зөрөлдөж, байшин хашааны хаалгаар далд орно. Гучаад хоригдлыг шоронгийн хуягууд сэлмээ сугалаад тууж явав. Нэг хоригдол модон хөлтэй юм шиг суга таяг тулаад явна. Тэр хүн бөгтөр юм байжээ. Салхи хуягийн сэлмийг ирлэж байсан шиг учиргүй исгэрэн шуугьж бас

	— Ном-хон! гэж шивгэнэж байх шиг санагдах ажгуу.

	Самгины замд нэгэн баатар хүнийг хөдөөлүүлэх гашуудлын цуваа явж байв. Гуулин хөгжимд гашуудлын марш эгшиглэж, хар хар зүсмийн морьд, намгийн мэлхий адил ногоон хувцастай цэргүүд аажуухан алхална. Авсны тавиурын цацаг молцог салхинд хийсэж даллана. Цул хар шаа нөмөрсөн өндөр эхнэр авснаас бариад ойрхон ойрхон алхана. Салхи тэр эхнэрийг тасар татан үүлэнд хийсгэн аваачих гэсэн шиг учиргүй үлээж байхад хамаг хар шаа нөмрөг нь түүний дээгүүр хийсэн намирна. Хүмүүс ажил явдалдаа яараад тэр баатрын оршуулгыг ч, нөгөө хоригдол хүмүүсийг ч, бие биеийгээ ч эс анзааран алхална. Баахан шархтай цэргүүдийн тэргүүнд алтан хүрээтэй нүдний шил зүүсэн бүдүүн сувилагч эхнэр явна. Самгин тэр сувилагчийг хэзээ нэгэн цагт үзсэн санагдаж авай.

	Клим Иванович Самгин Харламовыг санатал «Шатдаг асдаг юм бүхэн нэгд зохих хэмжээндээ хүртэл халж, хоёрт хүрэлцэх хэмжээний хүчилтөрөгч байсан цагт сая дүрэлзэн асна. Энэ хоёр нөхцөл байхгүй бол бид шатах биш ялзрах болно. Ялзрах гэдэг бол Марксын номоор ажилчин анги дүрэлзэн асах явцад орж, бүх дэлхийн хэмжээгээр түймэр гарахыг хэлнэ. Одоо үед ажилчин тариачид зохих хэмжээндээ хүртэл халж, большевикууд ч хүчилтөрөгчийн үүргийг онц сайн гүйцэтгэж байгаа учраас ажилчин ард түмэн дэлбэрэн асах болно» гэж Харламов большевикуудын санааг Еленад хошин ёжтойгоор тайлбарлаж байсан үгс санаанд нь оржээ. Харламов ганцаар тийм хүн биш. Большевикийн ижил төрлийн хүмүүс дандаа түүний адил алиа, ёж хүмүүс байдаг. Харламов бол мөн Тагильский Дроновын нэгэн адил анхдугаар үеийн сэхээтэн биз. Тэд бол сургуульд суралцсанаас ондоо уламжлал байхгүй санамсаргүй хүмүүс юм».

	Самгин тэр ч байтугай «тогооч эхнэрийн» хүүхдийг гимназид авахгүй гэж байсан Делянов сайдыг санаад түүний бодол хэтэрхий ондоо тийш эрс эргэж байхыг мэдээд баахан ичингүйрчээ. Үүдээ нээж байхдаа түүнийгээ цагаатгах гэж, «Би ямар хорьдугаар зууны үгүйсгэх үзэлтэн намайг гүйцэх нь гэж санаа зовж байгаа биш шүү» гэж боджээ.

	Гэтэл түүний бодол уулын уруу гулгасан шиг өөрийн эрхгүй ондоо юм руу халтирч

	«Ром хотыг ромчуудын хүмүүжүүлсэн хүмүүс хөнөөсөн» гэж боджээ.

	Бас Брюсовын «Ирээдүйн зэрлэгүүд» гэдэг шүлгийг, нийгэм журмын үзэлт депутатуудыг цөлсөн талаар хэн нэгний хэлсэн үгийг арвантаа санав.

	«Таван депутатыг цөлсөн явдлыг таван зуун хүн биднийг уриалан дуудав гэж ухаарах болно».

	Самгин ширээнээ толгой салаавчлан суугаад хөх цэмбэн бүтээлэг дээгүүр тамхины утаа хэрхэн тунаж, үлээмэгц хэрхэн алга болж буйг ширтэн суув. Түүний бодол мөн тэрхүү сиймхий цэнхэр утаа адил хөврөн ондоо юм бодохтой зэрэг хялбархан алга болж байв.

	«Бодол санааг хэлхэх нэгэн жигд бөх утсаны ээрүүл хэрэгтэй юм... Аалз бол тодорхой нэгэн зорилготойгоор шүлсээ хэрдэг».

	Энэ эвгүй бодол нь ер амьдрал утгагүй юм гэж хэлж байсан шиг гомдмоор санаа агуулах тул Самгин тэр бодлоо чүдэнзний гал үлээх адил даруй унтрааж, санамсаргүй хүмүүсийн тухай дахин бодов.

	«Гапон, Азеф, Распутин. Бас нэг ондоо Илнодор гэгч гэлэн. Дотоод явдлын яамны сайдад нэр нь дэвшигдэж буй Протопопов» нарыг бодов.

	Протопопов бол улс төрийн талаар тод юмгүй, тэр ч байтугай бичигтээ муу хүн авч их уян хатан, аргатай, цогтой хүн, тэр цогтой байдал нь эрүүл хүний зан биш юм. Тэр бол хөдөөгийн, Симбирск хошууны тайж, цэмбэний үйлдвэрийн эзэн хүн. Түүнийг Парист Польшийн хувьсгалч Подляскийд алагдсан харгис цагдаагийн генерал Сильверстовоос өвлөн авчээ. Ер нь их балар будилаантай, өчүүхэн амьтан гэж Протопоповын тухай ярьж байсныг цөмийг дурдан санажээ. 

	«Манай улс эрүүл саруул хүнээ цөмийг шавхан зарцуулжээ... Милюковын нам бол арван есдүгээр зуунд хуримтлагдсан бүхнийг шингээж, хөрөнгөтнийг зохион байгуулах гэж оролдож буй юм... Энэ намд элсэх үү? Тэгвэл тэр намын мөрийн хөтөлбөрт орж, худалдаа үйлдвэрийн хүмүүст захирагдан, тэдний ахуй дотор нэр нүүрээ алдах... 

	Самгин намд элсэх тухай анх удаа ингэж санамсаргүй бодсон нь түүний сэтгэлийн түгшүүрийг улам их болгожээ.

	«Нам гэдэг орчныхоо юмыг бүгдийг эвлэн сүйтгэдэг» гэж бодоод тамхиныхаа ишийг үнсний саванд ууртай хатгав.

	Сүүлийн үед Самгин бодол саналаа хянан үзвэл ээрүүлийн тухай, аалзны тухай мэтийн эрүүлжүүлэгч бодол санаа нэлээн элбэг бодох болсон тул өөрийн авиран гарсан тэрхүү хэврэг өндөр байр сууриндаа хэвээр тогтон байя гэвэл тэрхүү бодол санаагаа ямар нэг үйл ажлаар бэхжүүлэх хэрэгтэй гэж боддог болсон бил ээ. Хүмүүсийн анхаарлыг татаж, өөрийн хүчин чадлын маргаангүйг хүмүүст нотлох хэрэгтэй гэж боддог болсон бил ээ. Гэтэл олны хуралд түүнийг суух бүрийд хүмүүс бухимдан уурлан маргаж бараг хүн болгон сэтгэл жигтэй түгшсэн, маргааш юу болох бол гэж айсан, өөрсдийн хүчин чадлыг өрнүүлэх гэж санаархсан байдал үзэгдэх ажгуу. Гэтэл түүнд нь ямар ч итгэл эс үзэгдэх бүлгээ. Самгин бусад хүмүүсийг ажиглаад байвал олонх нь намын биш, тийнхүү биеэ даасан байдалдаа Самгины нэг адил бардамнан улс төрийн бодлогод завсардан оролцдоггүйгээ онцлон харуулж, улс төрийн бодлогыг шүүмжлэх эрхээ өргөн ашиглаж байх нь үзэгдэнэ. Тийм хүмүүс улам олширсоор авай. Заримдаа тийм хүн хэтэрхий олширсон шиг Самгинд санагдах ба тэдний дотор юу нь үлэмж илэрхий төгс болохыг хялбархан ойлгох бөлгөө. Ялангуяа Леонид Андреевынд саяхан болсон хурал онцгой хурал байв. Тэр хуралд Самгиныг Дронов чирч очсон бил ээ.

	Иван Дронов бол ямагт бага зэрэг балгасан, ахиж балгахад ямагт бэлхэн явдаг бөгөөд хэдий үнэтэй цайтай хувцас өмсөж явах боловч балиар, эрээн мяраан зангиа зүүсэн нь ямагт хажуудаа гарсан, шар үс нь сэгсийж гозойгоод шанаархаг нүүр нь үргэлж татвалзаж байна. Санаа сэтгэл нь гайхмаар эрс эрс хувирах бөгөөд сүүлийн үед улам ч тогтворгүй, дэгдгэнүүр болсон атал заримдаа их л бодолд орж, гунигтай идэвх сонирхолгүй болсон байдаг бил ээ. Клим Иванович түүнийг мэдээ хүргэгч буй үйл явдлын байдлыг хэмжигч, цаг үеийн бодит явдлын халуун хүйтнийг тэмдэглэдэг хэрэгсэл гэж үзэж зуршжээ. Гэтэл бас тэрхүү чадвараа алдаад Самгины хувьд үл үзэгдэх, үл ойлгогдох ямар нэгэн саадын дээгүүр харайх гэж оролдсон шиг татвалзан явах нь бий. Дронов бол ер өөрөө өөртөө эзлэгдсэн мэт явах болсон бил ээ. Тийм үедээ их л аягүй харагдах бөгөөд ямар нэгийг зэмлэж буруушаасан мэт духаараа хараад байна.

	— Мангартсан уу? гэхэд

	— Үгүй ээ, зүгээр... ядраад гэнэ.

	Гэтэл заримдаа аймаар зугаатай, наргиантай болсон явна. Тийм үедээ инээд алдсан, олон үгтэй болж, биеэ хачин таталж, хантаазныхаа товчийг нясалж байгаад сонин мэдээ үг шуудай дотроос асгаж байсан шиг ихээр ярина. Тасалгааны дотуур эргэлдэж байгаад, 

	— Клим Иванович чи бодоорой! Ерөнхий сайд нь Гакебушаар толгойлуулж, Леонид Андреев, Короленко, Горькийг оролцуулан сонин гаргах гэж байсан явдал хэзээ байсан юм бэ? Гакебушт зуун мянган Андреевт мөрөөр бодохоос гадна жаран мянга, Кроленко, Горький хоёрт мөр бүрийн нэг рубль амлаж байгаа гэнэ. Манайх чинь Европ биш шүү дээ! Дэлхийн доог, олны инээдэм болжээ гэнэ.

	Чингээд нэг сонин явдал ярьсан нь, Леонид Андреевынд хэн нэгэн нууц большевик хүн хэд хоног толгой хоргодож байтал хоёулаа маргаж хэрэлдээд гэрийн эзэн гар буу гаргаж буудаж орхижээ гэж яриад түүнтэй ямар ч холбоогүйгээр нэг гоё гуанзанд гвардийн цолтой офицерууд Распутиныг зодож, бас ордны язгууртан сурвалжит гэрийнхэн Николайг хаан ширээнээс авч хаяад оронд нь Михаилыг суулгахаар шийджээ гэсэн цуу үг явж байна гэж яриад

	— Намайг суулгаасай! гэж наргиантай өгүүлэн 

	 

	Хаан төрийг барих сан би

	Хамаг хөмрөгийг хороох сон би 

	 

	Засгийн эрхийг аваад би 

	Жаргаж суух бил ээ би

	 

	гэж Шаляпиныг дуурайн гажуу дуулав.

	— Чи юунд ингэж баярлана? гэж Самгиныг асуухад

	— За би... өөрөө мэдэхгүй байна гээд зөөлөн сандалд шигдэн сууж, нэлээд тайвширч юм бодоод, — Би баярласан биш, айж байж болох юм. Би бол архичин, хэнд ч хэрэггүй амьтан юм аа. Хэдий тийм боловч бас тэнэг биш. Тэнэг биш мөртөө хэнд ч хэрэггүй хүн явна гэдэг нөхөр минь, их гомдолтой юм аа. Миний хараад байхад элдвийн хүн байх юм. Зарим хүн улс төрийн бодлогоор хөөцөлдөж, зарим нь бузар шившгийн юм үйлдэнэ. Хулгайч нар олшроод германчуудыг хөөрхийлж байгаа биш, хохь нь, тэдэнд Наполеон ы жаргалыг эдлүүлбэл таарна. Ганцхан Орос улс хайран байна гэжээ.

	Дронов зөөлөн сандал дотроос бөмбөг адил огшин босож архи аягалаад итгэл дүүрэн ярьсан нь

	— Клим Иванович, манайд лут хувьсгал гарна даа. Дайныг эсэргүүцэж ажилчид ажил хаяж эхлэв. Үүнийг мэдсэн үү? Хамаг талх тариа цэргийн хоолонд явж идэх юм олдох бэрх болов. Эцэстээ Европынхон манай юмаар бүх дэлхийг хувааж, Оросыг хэдэн хэсэг огтчин тасалж ям махтай нь зажилж орхих вий гэж итгэл дүүрэн ярьжээ.

	Дронов энэ талаар хэдэн минут яриад Самгиныг мөнөөхөн сайд нарын сонин бичиг гаргах тухай хэлэлцэх зөвлөгөөний хуралд очъё гэхэд нь Самгин очихгүй гэсэн бил ээ. Клим Иванович бараг өдөр болгон тийм хуралд очиж, хүмүүсийн сэтгэлийнхээ түгшүүрийг унтраах гэж элдвээр тэвдэн хашхиралдаж байхыг харсаар ядарчээ. Самгин үзвэл тэд улс төрийн талаар холын хараатайдаа итгээд зайлшгүй нэг сүйрэл болно гэж урьдаас мэдсэнээсээ тийнхүү сэтгэл түгшин явах ажгуу. Тэрхүү хурал цуглаанд улам олон янзын хүмүүс ирэх болж, ялангуяа тийм хуралд намын бус үндсэн хэсэг хүмүүс дээр шинэчлэгчдийн намын гишүүд улам олноор ирж, хувьсгалт санаа сэтгэлтэй хүмүүс улам ил задгай ярих болсонд Самгины сэтгэл хангамжтай байдаг болов. Намууд задран бутарч, ямар нэг өөрийн хүчтэй байгууллага бий болж байх шиг Самгинд санагдаж авай. Тийм хуралд меньшевикүүд олноор ирэх болсон бөгөөд тэднийг Дронов «Гоц-Либрер-Данууд» гэж нэрлэнэ. Харламов бол тэднийг «Герман урвагч тууштай үзэлтний даруухан шавь нар» гэнэ. Бас үндсэн хуульт ардчилсан үзэлтний намынхан, тэр ч байтугай Стратонов, Алябьев мэтийн арван сарын эвлэлийнхэн ирнэ. Эрдэмтэн Платонов ирээд нуугдан сууна. Мякотин, Пешехонов нарын саарал хувцастан халти үзэгдэнэ. Өвчтэй хүний дүр үзүүлэн ханиалган суудаг шинэ цаг сэтгүүлийн Меньшковын зэрэг ер нэр цуутай олон хүн ирэх болсон бил ээ. Хөдөөгийн кадет намын гишүүн Адовкатов «Европынхны ярьдаг утгаар Орос улсад ардчилал байна уу?» гэсэн асуулт тавиад Орост ардчилал байхгүй гэж хагас цаг нотолно. Түүний үгийг хүн бүхэн анхааралтай чагнан суухыг үзвэл хүн болгон сэтгэлийг амгуулах бат үг хэлэх буюу олж сонсох, ер түүхийн үүднээс нэгтгэн базсан ямар нэг үг олох гэж хүсэж байх шиг байдаг бил ээ. Гэтэл Самгины хувьд бол тэдний үг ярианы шуурган дотроос

	— Ном-хон гэж цэргийн хүний командлах үг л сонстож байх шиг санагдах ажгуу.

	Ялангуяа Леонид Андреевынд болсон нэг тийм ярилцлага Самгины сэтгэлд их хүнд дуртгал болж үлдсэн ажээ.

	Марксын талбай тийш харсан олон цонхтой том тасалгаанд хориод хүн цугласан байв. Үс гэзгээ чихээ даруулан самнасан сайхан эмс, үйлчин сайвангийн урлагийн зарлал адил костюм өмссөн хээнцэр залуус, томоотой өмгөөлөгчид, зохиогчид байна. Тасалгааны дотор тохь муутай саяхан нүүж ирээд гэрийн тавьцыг тавьж амжаагүй юм шиг үзэгдэнэ. Самгин цонхны хажууд сууж байв. Гадаа харанхуй, тэр байшин хотын гадаа хээр талд байсан шиг чив чимээгүй ажээ. Гагцхүү борооны ус гоожуурын хоолойд, төмөр утас хавирах чимээ гарна.

	Ханхай тасалгааны дотор хүний дуу ууртай чанга сонстох бөгөөд хүмүүс ширээ тойроод суувч нягт биш, хоёр гурваараа саланги зайтай суужээ. Ширээн дээр бөөн уурын дотор үзэгдэх том халуун тогооноос нүүрсний үнэр ханхална. Малигар ширүүн нүүртэй, хар гэзэгтэй, болхи хөдөлгөөнтэй эхнэр цай аягалж байхад халуун нүүрсний үнэр түүнээс ханхалж байх шиг санагдах ажгуу.

	Гэрийн эзэн болох хилэн хүрэмтэй, хэдий цэвэрхэн авч баахан гөлгөрдүү царайтай хүн толгойгоо дайчин маягаар хаялан өрөөсөн гараа ширээнээ тавиад нөгөө гараар урт үсээ чихний араар болгон засаж

	— Нэг худал хэлээд мөн худал хэлсээр байгаа ногоолзой шиг байхыг би хүсэхгүй. Гагцхүү аймхай юм уу мунхаг хүн л ардын байшин гэрийг шатааж буй шөнө ард түмний ах дүүгийн барилдлагын тухай номлож чадна гэхэд ширээний адагт суусан цайвар үстэй хүн

	— Золбин хүмүүс тэгж номнож буй гэнэ.

	Тэр хүн ямар нэг харанхуй зургийн хүнд жааз дор буланд шахагдсан мэт харагдана.

	Зохиолч босож царайгаа сэргэлэн харагдуулах гэсэн бодолтой өтгөн хөмсгөө буулгаад

	— Эх орон аюулд оров гэж бид өдөржин хашхиралдах болов. Яагаад оров гэвэл ард түмэн эх орноо хайрлахгүй, түүнийг хамгаалахыг хүсэхгүй байгаа учраас юм. Бид ардын тухай гоёор бичиж, тэдний тухай чин сэтгэлийн үүднээс ярилцдаг байсан боловч тэднийг таньсангүй, одоо тэднийг эх орныхоо хувь заяаг тоохгүй болохоор сая таньж байна... гэхэд буланд шахагдсан хүн

	— Ямар шал дэмий үг вэ гэж гүжирмэг дуугармагц Самгины танил нэг өмгөөлөгчийн дуу гарч

	— Еврей нарыг алан хяддаг Орос оронд хайр элэгтэйн учир байлдааны газар амь үрэгдэж буй еврей нарын тухай та юу гэж хэлэх вэ? гэж асуув.

	— Харийн шашны, харийн ард боолчлогчдынхоо эрх ашгийг хамгаалахыг би гайхахгүй, Ромынхон дэлхийг боолчуудын хүчээр байлдан дагуулсан юм. Юм тийм байсан, одоо ч тийм буй, хойшид ч тийм байх болно гэж зохиолч туйлын сурган номлох аялгуугаар хариулав.

	— Пээ, цэцэрхээд хэрэггүй. Еврей нар бол тэднийг арьс үндэстний дайсан гэж үздэг хүний эрх ашгийн төлөө байлддагийг санагтун.

	Сонины эрхлэгч Иерусалимский гэгч цайвар царайтай, хааш яаш сахалтай овор том биетэй зузаан хүн түүнийг эсэргүүцэж, 

	— Мэдээжийн хэрэг хашхиралдах хэрэгтэй. Эхлээд урай хашхиралдаж байсан бол одоо та минь хүн амины хэрэг гарах нь гэж хашхиралдах болох нь. Бидний бархиралдсаар байтал германчууд бидний шилэн хүзүүнээс шүүрэн авч манай холбоотны эсрэг хөтлөх болно. Аль эсхүл манай холбоотон бидний хүчээр германтай эвлэрээд «Май, польш, украинаа авагтун, намагт ороон чөтгөрүүд! Бидний амар заяаг үзүүлээд аль» гэж хэлэх болно.

	Мөн зохиолч, хөрзгөр нүүртэй зузаан хүн янцаглан ханиалгаж бор хөөвөр ургасан зулайгаа алгаар арчаад, — Зун Германчуудтай сепарат найрамдал байгуулах тухай хэлэлцээ хийсэн шүү дээ гэв.

	Яриа унжирч, хүмүүс биеэ барьж болгоомжилсон мэт дурамжхан ярилцах бөгөөд магадгүй, нэг янзын санаа бие биедээ давтан бархирсаар байгаад цуцсан ч байж болно. Олонх нь тэрхүү нэрт зохиолчийн үгийг ихэд сонирхож буй дүр үзүүлнэ. Зохиолч өөрийн бодол санааг зөв, гүнзгий санаа гэж батлан, өөрийн ном зохиолоос эш татах боловч төдийлөн олигтой эшлэл эс хэлэх ажгуу. Нэгэн буурал эмгэн чихээ даруулан гэзгээ самнасан, хавчдаг шилтэй өндөр бүдүүн эхнэрт

	— Манай энэ чинь тун цухалтай шүү. Шөнөжин унтахгүй юм бодож, юм зохиож, аагтай өтгөн цай ууж суудаг гэж аяархан ярьж байв.

	Гагцхүү мөнөөхөн харанхуй зураг өлгөсөн буланд хааяа цухалдан уурсах аягүй дуу гарсаар байх агаад нэг хүйтэвтэр нарийхан дуутай хүн

	— Зуун тавин сая ард түмний хувь заяа ганц хүнээс тэгэхдээ бүр Гришка Распутин мэтийн хүнээс шалтгаална гэдэг бол даанч инээдэмтэй юм... гэх нь сонсогдоно.

	Тэр буланд тийнхүү ярилцахыг Самгин их л анхааралтай үргэлж чагнаж байтал гэрийн эзэн өтгөн хар цайнд чихэр хутгаж байгаад мэргэдийн өндөр дуугаар итгэл төгс ярих нь

	— Хүмүүс сансар хорвоод эмгэнэлтэйгээр аж төрж байгаагаа ойлгож, орчлонгийн уудам дотор аймаар ганцаар буйгаа мэдэрч, амьдралын тайлагдаагүй нууцын төмөр торны саваанд хүрэхдээ сая ах дүүсээ мэднэ. Амьдралаас гарах ганц зам бол үхэл юм гэнэ.

	Зохиолч аягатай цайнаас халбагаар амсаад зөөг байсан буюу чихэр бага байсан бололтой, аяга зайлдаг сав дотор асгаад аягаа халуун тогооны гоожуур дор тосож

	— Нийгэм журмын үзэлтэн, большевикууд хүмүүсийг бүх нийтээр нь цатгалан байлгах гэж мөрөөднө. Үгүй дээ! Энэ бол уулгар гэнэн бодол юм. Цатгалан хүмүүс ч хоорондоо дайсагнаж, байлдаж буйг бид харж байна. Ямагт байлдаж ирсэн, хойшид ч тэд байлдах болно. Хүмүүс гэдэс цатгалан бол амгалан байж чадна гэж бодох бол хүмүүсийг доромжилж буй хэрэг! гэв.

	— Энэ чинь ямар нэг загасны гүн ухаан байна, тэнгэр! гэж нэг хүн булангаас хашхиран босож гар далайж, хонгор шар үсээ засаад

	— Дуулахад инээдэмтэй юм... гэв.

	— Би үгээ дуусгахыг зөвшөөрнө үү гэж зохиолч эелдгээр хэлэв.

	Үгүй ээ, би дуусгаад өгье... би ч биш, ажилчин анги дуусгаад өгье гэж шар толгойт эрс чанга дуу гарч, тойрон суусан хүмүүстэй түлхүүлсэн мэт гэрийн эзэн тийш дөхөж

	— Та үгээ хэлж гүйцсэн шүү! Таны сургаал чинь ямар нэг зохиолын чанартай гэх юм уу даа, явсаар үхэлд хүрээд дууслаа шүү дээ. Тэгээд цэг тавьж орхи. Үг хэл, үйл ажил түүхэнд шинээр орогсдод ойлгогддог юм даа! гэнэ.

	— Эцэг минь, ямар муухай юм бэ! Леонидод минь дургүй байна шүү... Ингээд хэрүүл болбол яана. Тэр чинь их ууртай, шөнө унтахгүй, дандаа юм зохиож, дандаа юм бодож, өтгөн аагтай цай ууж суудаг юм шүү дээ гэж нөгөө эмгэн Самгинд үглэж байв.

	— Ажилчин анги гэдэс цатгалан байхыг хүсэж байна, мэргэшилтэй байх эрх олж авахыг хүсэж байна. Үүний тулд та уучлаарай, тэд цатгалан хүмүүсээс засгийн эрхийг булаан авах ёстой. Дайтаж байгаад булааж авах ёстой юм даа. Явсаар байгаад бүрэн эрхт хүн нэг рубль, зуун рубль гэдэг тэмдэг хэвлэсэн цаасны үнэтэй болж байна. Тэр ч байтугай шуудангийн марк хүртэл мөнгө болж гүйж байна. Аж үйлдвэрийн банкнууд ноёрхох гэдэг бол мөнгөн санхүүгийн капитал онц эрхтэй болов гэсэн үг, бүхий л ажил хөдөлмөр ямар ч утгагүй, мөнгө болов гэсэн үг гэж заасан зүйл бий. Сая саяын хөрөнгөтэй банкны эзэд ноёрхсоор хөдөлмөрчин ардыг хоорондоо дайсагнагч үндэстнүүд болгосон учраас ямар дайн үүсгэв дээ. Тэгэхэд та өтгөн цай ууж, загасны гүн ухаан гаргаж сууна аа!

	Хүмүүс, түүнийг хөмсөг атируулан, тоомсоргүй инээмсэглэн харцгаах бөгөөд гагцхан Самгины урд суусан халимаг үсгүй, ямар нэг нэвт саарал хүн алгана загас барьсан шиг.

	— Уухай, энэ харав уу... гэж гайхан үглэж байв.

	Зохиолч сандлын түшлэг дээр гэдийгээд суухыг үзвэл цэвэрхэн царай нь барайгаад бор сүүдэр тусаж, нүд нь хонхойсон мэт агаад уруулаа хазлан байх нь муруй амтай юм шиг харагдах ажгуу. Ширээн дээр байсан хайрцагтай тамхинаас нэгийг автал халуун тогооны хажууд суусан эхнэр, «Чи тамхийг хаясан шүү дээ» гэхэд гуулин тавиурын нойтон дотор тамхийг чулуудаж, дахин нэгийг авч асаагаад тамхины утаан дундуур нөгөө үг хэлэгчийг духаараа харж сууна. Нөгөө үг хэлэгч бол ташуу захтай бараан цамцан дээр өргөн суран бүс бүслээд дээгүүр нь саарал пиджак өмссөн хавчиг цээжтэй, өндөр биш хүн байв. Сэгсгэр толгой нь биеэс томдсон мэт агаад нүүрэндээ учиргүй сэвхтэй хүн ажээ. Самгин хэдэн хором харж «Нөгөө зэсчийн шавь, Лаврушка мөн» гэж таньжээ.

	— Тэр их мөнгөтэй, мөнгөөр наймаалагчдын амар жаргал, буян хишгийн тулд та намайг тэрхүү сансар хорвоо, тэр золиг шиг... орчлонгийн дотор явуулахыг хүсэж байгаа юм уу... 

	— Байзнаарай энд эмэгтэй хүн байна шүү гэж чихээ дарж гэзгээ самнасан бүдүүн эхнэр гомдсон мэт өгүүлэв.

	— Би харж байна. Тэгээд яагаа вэ?

	— Ёсыг бодож, аятайхан ярих хэрэгтэй.

	— Би ёс бус юм яриагүй, хэлэх ч үгүй. Хэрэв зоригтой юм хэлэх гэвэл зоригтой л хэлэх хэрэгтэй, одоо чинь кадет намынхан ч гэсэн зоригтой ярих гэдэг болсон шүү гэж үг хэлэгч ширүүн дуу гарч солгой гараа дээр өргөнд нөгөө гарын эрхий хурууг суран бүсэндээ хавчуулж, үлдэх дөрвөн хурууг нэгэн үе атгаж, нэгэн үе тавьж хөдөлгөж байхад цоохор нүүрэнд нь шар сахал мөн адил хөдөлж байв.

	— Би энд өөрийн дураар ирээгүй, ухаантай цэцэн үг сонс гэж хүн намайг дуудсан юм.

	— Хэн дуудсан бэ, хэн? гэж шилээ захлан зассан хүн бувтнав.

	— Гэтэл харин цэцэн үгс дуулахын оронд тэнэг үг дуулав, уучлаарай. Ангит нийгэмд сансар хорвоо, нууцын тухай гагцхүү хүнийг айлгахын тулд ярьдаг, ондоо ямар ч шалтгаан байхгүй. Учир нь тэр сансар хорвоо, тэр нууц чинь хөрөнгөтний ашиг орлогоор их болохгүй. Бид энэ нийгмийнхээ асуудлыг шийдсэн хойно сансрын асуудлыг шийдэх болно. Тэгэхдээ тэр асуудлыг өөрийн арчаагүй, ганцаардмал байдлаа мэдээд айсан ганц нэг хүн шийдэхгүй, зүсэм талх олох бодлоос чөлөөтэй болсон олон сая хүн шийдэх болно. Энэ газар дэлхийн тухай «үхэл бол ертөнцөөр хэсэж явдаг» бид нарны дор «олзлогдсон гөрөөс» мөн гэдэг тухай гэвэл энэ бүхний талаар Федор Сологуб хэдий үнэмшилгүй ч гэсэн танаас их гоё бичдэг гээд дуугүй болж, дахин гараа сэгсрээд үүд тийш явахдаа

	— За баяртай гэжээ.

	Хүн бүхэн түүний хойноос дуугүй харж байхад шилнийхээ үсийг хусаж зассан хүн

	— Уухай яваад өглөө гэжээ.

	Зочид гэрийн эзнийг үг хэлэхийг хүлээнэ. Зохиолч дутуу татсан тамхиа дийз дотор лаа адил тавиад утааг харж, мэргэдийн тоомсоргүй дуугаар

	— Сонин хөвгүүн байна. Бүх дэлхийд хүн болгонд таатай нэгэн янзын цаг уур бий болгох гэж мөрөөдөн явдгийн нэг байна гэж сайшаах мэт өгүүлжээ.

	Хувьсгалч хүний ах, цагтаа бас өдөөн хатгагч гэж сэрдэгдэж явсан нэг сэтгүүлч зохиолчийг дэмжиж

	— ...Үлэмж нууц газрын хүнийг, хэрэв залхааж хашраагаад байвал элбэг дэлбэг юмыг өшиглөн хаях эрхтэй гэж үздэг хүнийг мартаад уу гэхэд

	— Тийм ээ, Достоевскийн зохиолд гардаг хүнийг, утга зохиолд зүрхтэй дүрслэн гаргадаг үлэмж эрх чөлөөтэй хүнийг мартжээ тэд гэж зохиолч залган авч уран гоё тэргүүнээ ганхуулан, — Гэтэл Достоевскээс цааш, зөвхөн амьдралын эмгэнэлт байдлыг мэдүүлэхээс өөр юмгүй хамгийн сүүлчийн эрх чөлөөт байдалд хүртэл явах ёстой юм... Москвад ганцаар байх гэдэг орчлон ертөнцийн дотор ганцаар байхтай зүйрлэвэл юу гэсэн үг вэ? Эд юмсаас ондоо тэнгэр бурхан ч гэж байхгүй хоосон дотор байх юу гэсэн үг вэ? гэв.

	Хүмүүс гэрийн эзний хувьд эелдэг зан гаргаж байхаас биш түүний үгийг анхаарамжгүй чагнан хоорондоо шивэр авир хийж байх шиг Самгинд санагдаж байжээ. Гэрийн эзэн ч мөн ажиж мэдсэн бололтой үг ярихдаа болихтой зэрэг бухимдсан хүмүүс дүрэлзэж гарав.

	— Ямар? 906 оны дээрэмчин. Уухай тийм үү? гэж шилнийхээ үсийг дөрвөлжин зассан хүн асуух нь сонсогдоно.

	Ялангуяа авхай нар цухалдаж, бүдүүн авхай нүүрээ өвдсөн шиг үрчийлгээд

	— Хэлийг нь яана! Ямар бүдүүлэг хэллэгтэйг та ажсан уу? гэнэ.

	Арай биеэр бага авхай түүнийг дуурайж, дал мөрөө чихэндээ хүртэл өргөөд

	— Материализмын хор гайхалтай түргэн тарж байна... гэнэ

	Аанай хүн бүр бусдын үгийг хайхрамжгүй чагнаж, бие биеийнхээ үгийг таслан өөрсдийн санааг тунхаглахыг эрмэлзэж байх нь үзэгдэнэ. Торго шиг гялгар улаан өнгийн бариу дээлтэй, том хамартаа хавчдаг шил тогтоосон зузаан уруултай, бараан царайтай эхнэр

	— Аж амьдралыг хөргөж, хүмүүсийг газарт наалдуулж орхисон нь реализмын ач юм. Реалист утга зохиолын тэрхүү элдэв түүврийн ногоон уйтгар, хөгц хүмүүсийг оюун санааны талаар гуйланчин болгов. Хүнийг буцааж өөрийн гүн сэтгэмжтэй, агуу их бадралтай болгох нь чухал байна гэж нотолно.

	Гэрийн эзэн тэр бүхнийг чагнан тамхи татаж, хүмүүсийн ярианы айзмаар толгой дохин суув.

	Лаврушкийг орж ирэхэд Самгин гайхсан нь үгүй, гагцхүү тийм учрыг тэнгэрийн одтой зүйрлэн, «Тийм уулзалт олон тохиолдох уу, цөөн үү? Бодвол олон юм шив...» гэж бодож суужээ.

	Тэнгэр минь, энэ хэн гэдэг, хаанаас ирэв ээ? гэж бүдүүн эхнэр ярвайж, жүжигчин хүн шиг гайхахад хөрзгөр нүүртэй зохиолч янцаглан ханиалгаж,

	— Энэ шүлэгч хүн. Бичсэн шүлэг нь большевикуудын сонинд гардаг байх. Би үүнийг... үзүүлэх гэж дагуулж ирсэн юм гэжээ.

	Андреев толгой дохиж

	— Тийм ээ, би сайхан хатагтай нарын энхрий шүлэгч, «Гэнэтийн баярын» шүлэгч нарын халааг хэн авч буйг үзэх гэсэн юм. Тэгээд харав. Гэвч шүлгийг сонссонгүй. Түүнийг шүлгээ унш гэх цаг зав олдсонгүй гэсэн бил ээ.

	— Тэнгэр минь, бид чинь хаашаа явж байна аа? гэж авхай жүжигчин шиг асууна.

	Самгин аанай л үг чагнан тамхиа татаж дуугүй суухдаа хааяа нэг өдөх үг ч дуугарсангүй. Цонхны шил дагаж тамхины утаа хөөрнө. Цонхоор харвал харанхуйн дотор ямар нэг хүйтэн гал сүүмэлзээд хааяа шинээр гал гялбалзан, гулгаж алга болох нь сүүлт одыг санагдуулах бөгөөд зөвхөн хотын дүүргээр барахгүй, бүр зах хязгааргүй гүн нүхэн харанхуйн захад ч амьд амьдрал буй ажээ гэж санагдуулах ажгуу. Самгины дотор өтгөн, бүлээн, исгэлэн шингэн орж зайлагдаж байх шиг санагдах тул гадаа гарахыг шаардана.

	— Бид хаашаа ч яваагүй, дороо бухимдан дэвхцэж байна. Гэтэл манай асар уудам, эрээн бараан, хүнд зовлонт эх орон бүх олныхоо хамт хазгай руу гулгаж, харчигнан эвдрэн сүйдэж байна. Их сүйрэл тулаад байна гэж Самгин яриад хүмүүс чагнаж байв. Самгин хааяа үг хэлэхдээ бусдын санаа бодлоос эш татахаас зайлсхийн сулхан, хүйтэвтэр дуугаар ярих бөгөөд тэрхүү бодол санааг бусдын үгээр гаргахад хүмүүс түүнийг өвөрмөц үзэл санаатай хүн гэж хүлээх болно гэж итгэх бүлгээ. Бодвол тэр нь зөв болж, Клим Ивановичийн үгийг хүмүүс бараг эсэргүүцэлгүй анхааран чагнадаг бил ээ.

	— Бидний сэхээтнүүд, оюун сэтгэлийн сэхээтнүүд, демосын сэхээтнүүд соёл улс төрийн нэгдмэл хүчний хувьд, юуны өмнө соёлт хүчний хувьд олон намд салалгүйгээр олны өмнө нэгэн саналаар залуурын дэргэд зогсох ёстой. Бид бол хувийн өмчгүй, ховдог санаагүй, баяжих гэж хөөцөлддөггүй... гэж Самгиныг ярихад хэн нэгэн

	— Ихээр баяжихыг гэж засаж хэлтэл бас ондоо хүн

	— Энэ худлаа гэж ширүүхэн дуугарав.

	Самгин хэзээ хэзээнээс улам илэн далангүй ярьж буйгаа мэдээд, 

	— Би бол хувийн өмчийн эсрэг хүн биш ээ! Хувийн өмч бол бодгаль үзлийн үндэс, соёл бол бодгаль уран бүтээлийн үр дүн мөн. Энэ нь сайн талын шинжлэх ухааны бүх хүч, урлагийн бүх гоо сайхнаар батлагдаж байгаа юм. Томхон хувийн өмчтөн бол бүтээгч биш, эвдэн сүйтгэгч, хөнөөгч хүчин болж буйг харахын тулд большевик, оросоор Марксын үзэлтэн, замбараагүй үзэлтэн байх хэрэгцээгүй юм. Гэвч ондоо жандааны хувийн өмчтөн бий. Тэд бол олонх бөгөөд тэд ард түмэнтэй шууд ойр байдаг. Материйн хэлбэргүй эд юмс ямар үнээр эд материалын соёлын зүйлс болдгийг тэд мэддэг. Би манай зэлүүд хөдөө нутгийн жижиг өмчтөний тухай, манай хошуу нутгийн олон хотын даруухан ажилтан нарын тухай ярьж байна. Тэд бол олон зуугаараа юм, гэж ярихдаа баахан зэвүүн сэтгэл төрж

	— Тэнд чинь хүнтэй аймаар адилхан зэрлэг царай нүүртэй Тюхи амьдран суудаг юм. Тэдний төлөө зүтгэ гэж та намайг ятгах хэрэггүй, би явахгүй!» Хүн бол зовлон эдлэхийн тулд төрж, галын дөл адил өөдөө бадрахыг эрмэлзэх» боловч би бол бичиг үсэггүй Емельян Пугачевтой хамт сөнөхийг бодохгүй, Бүх Европын эзэн хаан болох гэсэн Наполеон той хамт сөнөхийг дээр гэж үзнэ гээд латинаар

	— Dixi3 гэв

	Түүний энэ үг хүмүүсийн хэлийг загатнуулжээ. Тэд зүүд нойрноос сэрсэн мэт ам амандаа шуугилдаж гарав. Хамгийн түрүүнд сонины эрхлэгч боровтор сахлаа алгаараа илж байгаад

	— Үүнийг ойлгож байна. Ардчилал хожимдсон шиг байна. Одоо пролетари хөрөнгөтөн хоёрын мөргөлдөх цаг болжээ гэв.

	— Бидний хувьд, манай оронд тэр бол эртэднэ... 

	— Гэтэл одоо зайлшгүй болсон шиг байна... 

	Нөгөө бор саарал хүн их зохиолч тийш бөхийгөөд өвдөгнөөс нь шүүрэн барьж, хөмсөг зангидан гунигтай суугаа зохиогчийн цэвэрхэн нүүр өөд нохой адил харж

	— Энхрий минь, та гоц ухаантай хүмүүстэй, суут улстай танилцах хэрэгтэй байна... гэнэ.

	Улаан дээлтэй бараан авхай, бүдүүн авхайтай маргана.

	— Бидэнд жолоодогч хэрэгтэй байна гэж бараан царайт авхай бархирахад бүдүүн авхай алчуураар улаан нүүрээ сэвж

	— Хүн бүхэн өөрийн сэтгэл санааныхаа жолоодогч байх ёстой гэнэ.

	— Тэр чухам жолоодогч! Захар Петрович Бердников...

	— Би түүнийг мэднэ...

	— Тэр чинь Германчуудтай холбоотон байх талын хүн. Бид Германчуудтай нийлсэн бол бүх Европыг багалзуурдах байв. Юуг ойлгох хэрэгтэй вэ?

	— Багалзуурдах хэрэггүй... 

	— Үгүй ээ, юуг ойлгох хэрэгтэй вэ? Манай банкны бүх хөрөнгийн 60 гаруй хувь нь Антантын юм. Гэтэл Германых 37 хувь. Гомдмоор байгаа биз?

	Сонины эрхлэгч Самгины өөдөөс харж зогсоод хантаазныхаа товчийг угзран

	— Большевикийн үзэл бол социал демократын цөхөрсөн дампуурлын дохио мөн. Та Ваадервельде юу гэж хэлснийг мэдэх үү? гэжээ.

	— Тэнгэрийн хайрласан хишгийг зооглогтун. Пээ, одоо чинь хүнсний зүйл хомс, бас тэгээд их үнэтэй болжээ... гэж эмгэн ярив.

	Хүмүүс хажуугийн өрөөнд орцгооход Самгин тэр хомс үнэтэй хишгийг зооглосонгүй хэнтэй ч гар барьсангүй харихаар явав. Тун үнэтэй, тун өөрийн санааг гаргаж хэлэхэд саад хийв гэж тэр баахан гомдолтой явжээ. Сэтгэлийнхээ үгийг бүр ил дэлгэж хэлэх гэтэл саад болов. Урьд бол Самгин өөрийн санаа бодлыг урдаар жагсаан явуулж аль бодол санаа нь хүмүүсийн анхаарлыг онц татаж буй, аль нь хүмүүст анзаарагдахгүй өнгөрч буйг ажигладаг бил ээ. Энэ нь хог өвс дотроос жинхэнэ тарианы үр шигшиж авах бололцоог олгодог байлаа. Энэ удаа биеэ чагнаад бодсон нь

	«Одоо үзэл санаа захирах үе төгсөж, хилэнт сэтгэлийн ээлж болжээ...» гэж бодов.

	Самгин тэндээс гарч талбайд хүрэхэд хоосон сэтгэгдэл алга болжээ. Харанхуй дотор Зуны цэцэрлэгийн модод сүүтийн цагаан байшингууд бүдэгхэн ялгарч, Нева мөрний цаана гал гэрэл шар толбо болж харагдана.

	Хот даяар мөн ирээдүйгээ чагнаж байх шиг таг чимээгүй байв. Тэр шөнө хүйтэн, чийгтэй, хөлийн чимээ бүдэгхэн сонстох ба дэнлүүний цагаан гэрэл унтрах гэсэн шиг улайж үзэгдэнэ.

	«Сэтгэл байсан газарт эмгэнэлт явдал байна... Энэ бүх хүмүүс чадалгүй дорой хүмүүс юм. Тэд юу хийж чадах юм бэ? Андреев аж амьдралын эмгэнэлт явдлыг хэтэрхий биеийн ажиллагаа дээр аваачиж ойлгодог хүн байна. Эмгэнэлт явдал бол ардчиллын хүртээл байж болохгүй, байх ёс ч үгүй. Эмгэнэлт явдал бол онцгой хүмүүсийн хүртээл ямагт байсан бөгөөд байх болно» Тэр бээр Андреевыг өөрийн санаа, шүтлэгийг бусдад албаар тулгадаг мөнөөхөн «учрыг тайлбарлагч ноёдын» зэрэгт аваачиж тавив. Иван Дронов, мөн Тагильскийд огтоос хэрэгцээгүй үзэл санаа бий. Тагильскийг Дроновтой зэрэгцүүлэн бодоод нэг шинэ нээлт олсон шиг алхаагаа аажим болгож

	«Тэр хоёр хоёулаа анхдугаар үеийн сэхээтэн. Кутузовын нэгэн адил...» гэж боджээ.

	«Учрыг тайлбарлагч ноёд» дотор Кутузов ялангуяа онц харш хүн байлаа. Тэр одоо энд Петроградад ажиллаж буй. Самгин саяхан түүний үг хэлэхийг олж сонссон бил ээ. Энэ явдал Шемякиныд болсон амуй. Шемякин ном хэвлэлийн газартай болох гэж сэдэж, үйлдвэрийн эзэдтэй хийх цаасны гэрээний эх зохиох гэж Самгиныг урьсан юм. Самгин тэнд очоод үүдний өрөөнд хувцсаа тайлж байхдаа ёж аялгуугаар элбэгхэн нэгэн танил хүний дуу хоолойг олж сонсжээ. Кутузов хэвлэлийн эзний өрөөнд ярьж байв. Тэр өрөөнд төгөлдөр баян хуур, өргөн хивсэн диваан, савхин бүрхүүлтэй зөөлөн сандал орж маш олон ваар сав дотор шимтэглээ цэцэг тарьжээ. Кутузов төгөлдөр баян хуурын дэргэд сууж байхад хуурын ярзгар цагаан даралтууд ард нь ирийж, Кутузовын толгой түүнийг цохих гэж дайлсан шиг харагдах хуурын сөхөөтэй хар тагны наана онц ялгаран харагдах ажгуу. Тэр өрөөнд бас хэд хэдэн хүн байв.

	— Манай арми бут цохигдож, одоо хувьсгал хариугүй гарах цаг болов. Хувьсгал болно гэж батлахад тийм чиг зөнч мэргэн явдал хэрэггүй, зүгээр л үйлдвэрийн газар, ажилчдын хуарангаар явж үзэх хэрэгтэй. Хөрөнгөтнүүд ажилчдын тэмцлийг ашиглаж хаант засгийг устгана. Эндээс л шинэ юм гарна даа. Хэрэв хөрөнгөтнүүд цэргийн генералуудын тусламжтайгаар зохион байгуулагдаж чадвал пролетари нарын өмнө хаан ба түүнийг тойрогчдоос илүү аюултай дайсан гарч ирэх юм.

	Самгин ширээнээ тонгойн суугаад Кутузовыг духаараа харж байв. Түүний юм бүхэн Самгины уурыг хүргэнэ, Кутузов дал мөр цээжээр бариу богинохон савхин хүрэм өмсөөд зах заамыг товчилсон нь галт тэрэгний машинчтай адил харагдах ба өтгөн ширүүн сахал, богинохон хайчилсан үс, нар салхинд борлосон гүжирмэг царайг харвал малын наймаачинтай адил харагдах бүлгээ. Ялангуяа түүний ёжтой нүдийг харахдаа Самгин онц эгдүүцэж байжээ. Түүний харцанд тийм нэгэн хортой инээмсэглэл огт унтрахгүй гэрэлтэн байдгийг Самгин аль хэдийнээс мэдэх авай. Кутузов бол итгэл төгс бат чанга дуутай, юм бүхнийг мэддэг учраас өөрийгөө мэргэдийн үгээр ярих бүрэн эрхтэй хүн гэж үздэгийг Самгин бас мэднэ.

	— Пролетари нарт өөрийн зорилго бий юм. Хөрөнгөтний шинэчлэл ажилчин ангид юу ч өгч чадахгүй гэдгийг ажилчин ангийн тэргүүний хүмүүс ойлгож байгаа юм. Галзуурсан хаант засгийг тарган цатгалан хүмүүсийн жаргалыг хангагч Бүгд найрамдах улсаар солиход уг хэрэг оршиж байгаа биш юм.

	Кутузов нэг гараар сахлаа илж, нөгөөгөөр духнаасаа аваад шилээ хүртэл үсээ илж

	— Сэхээтнүүд яах вэ? гэсэн асуулт надад тавьдаг юм. Яах вэ нэг бол хөрөнгөтнүүдэд үг хэлэх, ажил явуулга хийх бүрэн чөлөөг олгох шинэчлэлд сэтгэл ханаж, хөрөнгөтнүүдэд ажиллах, эсхүл пролетари нартай явж нийгмийн хувьсгал хийх энэ хоёр зам байгаа нь тодорхой юм. Гурав дахь зам зөв сэтгэхүйн хувьд байхгүй харин сэтгэл мэдрэлийн хувьд бол байгаа учраас меньшевикүүд, эсерүүд, тэр ч байтугай ардын социалистууд гэгчид хууль бусаар оршиж байгаа юм гэж ярив.

	Хүмүүс түүний ярихыг дуугүй чагнах агаад мөн дургүйцэн сонсож буй гэдэгт Самгин итгэж байжээ.

	— Ер аймаар юм. Энэ хүнийг большевикуудын нэг том хүн, тэдэндээ бол хурандаа нь юм гэж хүмүүс ярилцах юм. Манай нөхөр одоо ирнэ, түүнийг хүлээж буй, би утасдсан гэж хэвлэлийн эзний эхнэр жигд сулхнаар ярьж нөхрийнхөө ажлын өрөөний үүдийг хаах уу, нээлттэй байг уу? гэсэн янзтай харж байв. Тэр хүүхэн хэдий намхан боловч тун гоолиг тул өндөр юм шиг харагдах бөгөөд царай нь хүүхдийнх шиг булбарай, цэнхэр хөх нүд нь гайхсан янзтай харна.

	«Энэ хүүхэн лав арван наймтай биз» гэж бодохдоо Самгин нөгөө Шемякиныг дотроо «мал» гэж хараажээ.

	— Ажилчин ангитай явахад яагаад сэхээтэн нарт амар гэж? хэмээн хэн нэгэн гэнэт авзаатай асуув.

	— Энэ бол үзтэл наймааны чанартай асуулт байна. Пролетари нар сэхээтнийг мармеладаар4 тэжээнэ гэж бодохгүй байна. Гэвч ийм байна. Техникийн нөхцөл нэгэнт бий болсон цагт ажилчин ангийн хөдөлмөр ба үйлдвэрлэлийн дадлага төрөл бүрээр маш өргөн хөгжих юм. Хөрөнгөтний ангийн эргүү тэнэг үзэл юунд оршдог вэ гэвэл, хөрөнгө бол соёлыг хөгжүүлэхийг сонирхдоггүй, үйлдвэрийн эзэд бараа таваар гаргах боловч өөрийн оронд тэрхүү бараа таваарыг хэрэглэгчдийн соёлч боловсон хүмүүжлийн талаар огт санаа тавьдаггүй юм. Хөрөнгөтний таваарын туйлын хэрэглэгчид бол колонийн оронд байдаг... Тэгвэл пролетари эзэд, ялангуяа манай пролетари нар бол өөрийн асар том аж ахуйг аж үйлдвэр, техникийн талаар зохион байгуулах талаар маш өргөн ажил өрнүүлэх ёстой болно. Энэ ажилд хэдэн арван, тэр ч байтугай хэдэн зуун мянган шинжлэх ухаан, оюуны өндөр мэргэжилтэй хүмүүс шаардагдана. Мармеладын тухай асуудлыг орхиё гэж Кутузов хариулав.

	— Мармелад гэв үү? Мармелад гэх биш үү гэж хэвлэлийн эзний гэргий амандаа үглээд, — Цай ууцгаана уу? гэж урив.

	Хүмүүс тасалгааны дотор цэнхэр утаан хөшиг үлдээж ондоо өрөө рүү орцгоов. Самгин цай уухгүй гээд

	— Саяын ярьдаг хүн ямар нэг ном хэвлэх гэж байгаа юм уу? гэж асуув. Эхнэр Самгиныг гайхаж хараад

	— Миний нөхөр их гүйлгээтэй ном гэж ярьсан, бодвол хэдийн худалдан авсан байх. Распутин, большевикууд... бессарабын газрын эзэд эд цөм нөгөө газрын дороос гардаг юу бил ээ, тэр шиг хөөрч байх юм.

	— Газрын хайлмал бодис уу?

	— Тийм, хайлмал. Эд цөм хачин улс юм.

	Тэр эхнэр хөл ачаад хөдөлгөж суух агаад урт соруултай нарийхан тамхи татна. Дуу нь гомдол тавьсан мэт бүдэг сулхан дуулдах ажгуу.

	— Би энд ирээд хоёрхон жил болж байна. Кишневт байсан, Кишнев бол мөн аймаар газар. Гэтэл энд... Муухай олон гол мөрөнтэй, дасахад бэрх газар юм. Хүн болгон хувьсгал хийхийг хүснэ... гэж эхнэрийн ярьж байтал Шемякин ирэв. Шемякин улам ч цэвэрхэн энхрий болсон мэт харагдах бөгөөд тэрхүү гоёмсог байдлыг нь онц үзэгдүүлэх гэсэн шиг Дронов дагаж иржээ. Шемякин шийд гарч байсан шиг бээлийгээ тайлж,

	— Сүүлчийн сонин гэвэл, бүх тээвэр бүрэн баларчээ гэж гараараа хийд тоонолжин тэмдэг зурж, — Бүх бух тэрэгний дөрвөний нэг хувь засвар, дөчин хувь нь үргэлжийн бага сага засвар шаардах болжээ гэж зугаатай ярина.

	Эхнэр нь түүний хорчийсон бээлийг тэнийлгэж, нөхрөө харж хөмсгөө өргөхийг үзвэл духанд нь гүнзгий үрчлээ сууж царай огт ондоо болохыг Самгин хараад энэ эхнэр лав гуч хүрсэн биз гэж боджээ.

	— Тэр өрөөнд ямар улс шуугилдана? гэж Дронов найрсгаар асуухад

	— Зохиолчид, бас нэг... гэж нөхөртөө хандаж, — Нөгөө большевик хүн гэв.

	— Уухай, тэр ирсэн үү! Тэрүүнтэй ярилцсан ажил бүтэхгүй болжээ. Ер нь юу ч бүтэхгүй нь! Хэвлэл, цаасны үйлдвэрийн эзэд галзуурчээ. Намайг хамаг мөнгөө өгч орхи, тэгээд түүний зуу зуун рубль болгож өгөхийг хүлээх явдалгүй гэж үхсэнтэй адил болзол тавьж байна. Ер нь Япон явна байгаа гэхэд Дронов дэмжиж

	— Явагтун, мөнгөө надад өг, би хэвлэлийн үйлдвэр байгуулъя, чи алга болоод тэнд жаргаж хэвт. Би энд ажлаа амжуулаад, улс орондоо журамтай болгоод, "хүүе золиг оо, энд амар жаргаж суухад юм бүхэн бэлэн болов эгж ир" гэж цахилгаан утас явууламз! гэнэ.

	— Алиа наргиа хүн шүү гэж Шемякин мушилзаж, — Хэвлэл, цаасны үйлдвэрийн эзэдтэй хийх гэрээний асуудал хойшлогдов гэжээ.

	— Цай ууцгаая гэж эхнэрийн урихад Самгин Кутузовтой уулзахаас халшран татгалзаад харихаар гадаа гарвал өвлийн бүүдгэр богинохон хүйтэн өдөр байв. Баян эзнийд ашиггүй дэмий ирэв гэж бухимдан түргэн түргэн алхаж явтал дэнлүүний гэрэл гялсхийн бадрав.

	— Чи юунаас зугтав? гэж Дронов гүйцэн ирж мууран малгайгаа авч нүүрээ арчаад, — Ресторанд орж, жаахан юм балгая, ярих хэрэг байна гэж шаардангуй өгүүлээд хариу хэлэхийг хүлээлгүй, — Япон явах нь байна шүү. Баахан мөнгө авч явна даа. Стратонов бас баахан мөнгөтэй болоод Алтай явжээ. Биеэ эмчлүүлэх юм шиг байна. Бас Япон явах бий. Зарим хүн Швед явж байна гэж ярьжээ.

	— Чи дандаа мөнгө ярих юм гэж Самгин ууртай хэлэхэд,

	— Тийм ээ, би дандаа мөнгө ярьдаг. Мөнгө толгойд тон тон дуугараад нэг л аятайхан шүү. Гэвч би хожимджээ. Алт л биш бол мөнгө үнээ алджээ... Чи ахтайгаа уулзав уу? гэжээ.

	— Ямар ах?

	— Дмитрийтэй уулзаагүй юу? Ийшээ оръё... 

	Тэд ресторанд орж булангийн ширээнээ суув. Самгин Дроновын ярихыг тэсэн ядан хүлээж суухдаа ахыгаа үзэлгүй олон жил болов, одоо ямар янзын хүн бол оо бол? гэж бодож байжээ.

	Гэтэл Дронов алгуурлан дарс бяслаг захиад

	— Халаасан дарс уух уу? Энд их сайхан хийдэг гэв. Самгин тамхиа асаагаад толгой дохиж, тэссэнгүй, 

	— Чи Дмитрийтэй хаана уулзав? гэв.

	— Манайд хоносон юм. Түүнийг Тося явуулжээ. Тун ч өтөлсөн байна бил ээ. Та хоёр захидлаар харилцдаггүй юм уу?

	— Харилцдаггүй. Тэр юу хийж байна гэнэ?

	— Мэдэхгүй, асуусангүй. Есөн онд Томскт баригдаад гурван жилээр цөлөгдөж, тэндээс оргох гэж дахин хоёр жил нэмүүлж Березовт очсон гэнэ.

	Самгин Дмитрийн тухай бодсон нь оргохыг оролдов гэсэн үгтэй эс нийцэх тул

	— Оргох гээд гэнэ ээ? гэв.

	— Яав, чи үнэмшихгүй байна уу?

	Самгин дуугарсангүй.

	— Чиний гэрийн хаягийг асуусанд би хэлж өгсөн.

	— Зүйтэй.

	— Тося Ярославльдаа ажиллаж буй гэнэ гэж Дронов бодлогошронгуй ярив.

	— Большевикуудтай юу?

	— Бодвол тийм биз.

	Тэр хоёрын яриа хөгжсөнгүй, Самгин хуучны явдалтайгаа дахин дахин жигтэйгээр учирч буйдаа сэтгэл хүндрээд асуух юм ч олсонгүй ажээ.

	«Дмитрий... Дорой, авьяас билиггүй хүн... Ах. Эх» Насан ахих тусам ураг төрлийн холбоо алдагдаад би ер орь ганцаар хүн болжээ гэж Самгин бодно.

	Дронов чимээгүй дарсаа балгаж, хааяа уруулаа мурийлгах бөгөөд нүдээ онийлгож, мушилзаж

	— Дуулав уу? гэхэд чагнавал

	— Манайд славян хэлээр, католик шашинтнууд латин хэлээр мөргөл үйлдэхдээ цаад учрыг мэдэхгүй дагжин чичирдэг шиг ямар нэг нууцын өмнө дагжин чичрүүлж чадах тийм огт ойлгогдохгүй хэлээр урлаг ярьдаг болсон цагт сая бошигт суртлынхаа зорилгыг гүйцэтгэж чадна гэж би батлан хэлнэ гэх үг сонсогджээ.

	Ганган хувцастай, бага шиг биетэй бөгөөд хэдий чанга боловч бүдэгхэн дуутай хүн ингэж ярьж байв. Хонхор хар нүдтэй, шаравтар царайтай, нимгэн уруултай, уруулын дээгүүр нарийхан жирвэгэр сахал тавьсан тэр хүн, хархан үсээ шил рүүгээ дарж самнасан тул болхи маягийн өргөн магнай ил гарчээ. Тэр хүн зогсоод сандлын түшлэгээс барьж ганхуулж, өөрөө ганхаж байгаад ярихад хоёр ширээ залган тавиад суусан гурван хүүхэн, хоёр оюутан, цэргийн сургуулийн нэг сурагч, усан цэргийн сургуулийн хувцастай өргөн мөртэй бөх, бас нэг бор нүдээр жаргалтай инээвхийлсэн, улаан царайтай, цайвар үстэй бүдүүн залуу ийм улс чагнаж байв. Тэд түүний ярианд их л унтууцаж, тасалж, сайшааж, эсэргүүцэж хашхиралдаж байв.

	— Урлаг бол ноёрхог, хийсвэр байх ёстой юм. Реализм, позитивизм, рационализм бол цөм ялгаагүй материализм гэгч нэг шулмын баг гэдгийг бид ойлгох ёстой. Би бол футуризмд баяр хүргэнэ. Энэ бол ямар ч гэсэн өнгөрсөн үеийн сэтгэл зовмоор заваан байдлаас үсрэлт хийсэн хэрэг. Тэр заваан явдалд хордсон бидний эцгүүд симболизмыг ойлгоогүй юм... гэж цаадах нь шургуу нотолж байв.

	Дронов аягатай цагаан дарс хөнтөрч орхиод

	— Тося бас нэг газар ингэж илтгэж байгаа биз. Би маргаашаас тийшээ явна. Тосяг хаанаас олохыгоо би мэднэ ээ гэж далайлгасан мэт өгүүлж, — Дмитрий Иванов их сонин юм ярив гэж санаа алдан, Самгины бусдын үгийг чагнахад саад хийнэ.

	Самгин халаасан дарсны шавхрууг балгаж, босож Дроновт дуугүй толгой дохиж гарч явжээ.

	Дмитрий өглөөний арван цагт ирэв. Клим Иванович хувцаслаж амжаагүй байв. Хувцаслаж байх зуур үүдний завсраар ахыгаа харвал Дмитрий номын шүүгээний өмнө нуруугаа үүрээд зогсож байжээ. Бөгтөр мөрөндөө өвдөг хүртэл урт хөх пиджак нөмөрч, хар өмдний түрий савхин гутлын дотуур чихжээ.

	«Машинч, вагон үзэгч шиг» гэж Самгин бодов.

	Самгин ахтайгаа уулзахаас баахан халшраад байжээ. Үстэй зөөлөн шаахайтай, хивс дээгүүр явахад хөлийн чимээ эс гарах тул

	— Сайн байна уу гэх чимээгээр Дмитрий сая эргэж харжээ.

	Дмитрий дүүгээ ухасхийн тэвэрч чихэн дээр нь үнсээд найтаалгаж, түүнээсээ аягүйцэж царай улайгаад

	— Уучлаарай, үнэртэй ус... гэж бас хоёр дахин найтаалгаж, — Их үнэртэв гэжээ.

	— Бид их өтөлжээ гэж Самгин ширээнээ сууж кофе цай халаадаг спиртийн лампыг асаав.

	— Зүгээр, амьдарна даа гэж Дмитрий сэргэлэн дуугарч, — Харин чи сайн байна! гэж мушилзжээ.

	Ах дүү нарын ингэж уулзсан тухай нэг роман зохиолоос олж үзсэнээ Клим Самгин санав. Тэр зохиолд хэдий найтаалгаагүй ч гэсэн мөн нэг иймэрхүү аягүй, эвгүй явдал болсон байжээ. Самгин ахынхаа нүүр өөд харж

	— За яриад байгаарай гэв.

	Дмитрий саяхан үсээ засуулж сахлаа хусуулаад царай нь энгүүн ардынх шиг харагдах бөгөөд ширүүн буурал сахлыг үзэхэд цэрэг адил, зун лагерьд байсан цэрэг шиг нүүр нь нар салхинд ихэд борложээ. Гүжирмэг царайд нь боровтор хөх нүд гэрэлтэх бөгөөд Клим багадаа хонин нүдэн гэж нэрлэдэг байж бил ээ.

	— Миний суудаг нутаг тун ч уйтгартай, тохьгүй нутаг даа. Эргэн тойрон хараад л энэ маанаг засаг, амьдралыг унтраах гэсэн тэнэг арга барилд нь уур хүрдэг юм. За тэгээд тэр эзгүй хоосон нутгийг харахад хүний мөрөөдөл болсон юм шиг байдаг. Салхи нь хүртэл «Уухай чи ирэв үү? За эхэл дээ...» гэж шивгэнэж байх шиг байдаг юм гэж Дмитрийг ярихад «Бас л санаанаас зохиож шүлэглэв» гэж Самгин боджээ. Дмитрий хэдий хүнгэнэсэн дуугаар ярих боловч хэл нь өвдсөн мэт жигтэй шуугих чимээ гарч байв.

	— Чиний үг ярих нэг л хачин байна гэж Самгиныг хэлэхэд

	— Шүднээс болж байгаа юм. Ярославльд хоёр хиймэл шүд хийлгэх гэж хамаг олсноо бараг шавхаж орхив. Чийг бам өвчнөөс хамаг шүд унасан даа. Манай тэнд ногооны зүйл барагтай, мах ховор, тэр ч байтугай буга гөрөөсний мах ч олдохгүй шүү. Дандаа л загас. Цаг агаар нь ч загасны орон юм. Дороос намаг, дээрээс үргэлж бороо, хуурай газрын хүн гомдмоор шүү. Бас дандаа мөөг иднэ... Сосьва гол бол амьд загасны орон гэсэн үг. Дөчин мод газар Обь мөрөн бий. Бас л дан загас даа... гэж ярихдаа кофе цай их л амтархан оочиж, яагаад ч юм бэ, солгой гарын нударгыг зангидаад ширээн дээр чанга дараад байна.

	Дмитрий бас нутгийн худалдаачны хүү, Кам мөрний усан онгоцны ахмад хүний тухай хэдий товч боловч бие дүрсийг сүхээр цавчиж зорсон шиг тод ярьжээ. Тэр ахмад эсерүүдтэй холбогдсоны учир орон нутагтаа цөлөгдсөн ажээ.

	— Тэр хүн бол овор том биетэй, дан үс ноос болсон, умзад шиг том дуутай, шар хонгор үстэй хүн. Эрүүний сахал бараг бүсэндээ хүрсэн, бухын нүд шиг нүдтэй, үлгэрийн амьтан шиг учиргүй их бяр тэнхээтэй юм. Долоон пүү дарах тийм товор том эцэгтэйгээ хэрэлдээд гар нүүрийн алчуураар хүлж, шатаар чирч байшингийн дээвэр дээр гаргаж хүлгийг тайлж унуулан орхидог юм. Согтуугаараа тэр л дээ. Тэрнээс гайгүй. Тэнд хийх юмгүй хүн болгон архи ууна. Тэндхийн гурван мянга гаруй хүн амаас тавхан хүн Томск хот орж үзсэн, театр гэж юу байдгийг ганцхан хүн мэддэг юм даа.

	Дмитрий гэнэт сэтгэл хөдлөм нэгийг санасан шиг дуугүй болж, царайгаа яльгүй барайлгаад доош харж, аягаа дүү тийшээ түлхэж дөхүүлэв. Самгин «Амьдралынхаа хоосон жилүүдийг санааны зохиолоор дүүргэж байх шив» гэж бодоод цай аягалж

	— Тэр... баатар яасан бэ? гэв.

	— Хагас жилийн дотор л чийг бам өвчинд идүүлчихсэн дээ. Ер хачин юм... гэж гайхаж дал мөрөө өргөөд, — Их эрүүл хүнийг бам өвчин айхтар сүрхий мэрнэ шүү. Сул биетэй хүн бол гайгүй даагаад өнгөрч байгаа юм. Ер тэгж байгаа биш, тэгж санагдаж байгаа байх. Уйман өвчтэй хүн ч үзэгдэнэ, ер зугаатай сайхан нутаг ч биш дээ. Гэхдээ Клим минь, энэ Романовыхны төр улсын дотор гайхалтай сайхан ард түмэн байдаг юм шүү. Жишээ нь, Осетин ястан байна, ялангуяа вогулууд явна... 

	Дмитрий вогул ястны тухай, тэд мажааруудтай төрлийн холбоотойн тухай, осетины тухай, жил болгон яармаг гарч нутгийн худалдаачид ондоо ястныг ичгүүргүй тонодог тухай их л удаан хавтай ярьжээ.

	— Хүнийг тонож чадна шүү. Ганцхан хүнийг тонож чаддагаараа тэд нутгийн хүний дээр гарчихсан юм. Гэвч тийм чиг ховдог шунахай биш, ер ухаан бядуу, өчүүхэн улс. Тэр ч байтугай амьдралын зорилгогүй юм шиг байдаг. Ер нь явж явж хэнд ч хэрэггүй, хүний оронцог болж явдаг улс юм.

	Клим Иванович Самгин ахын үгийг улам анхааралтай чагнана. Дмитрий пиджакийн дотуур цаа гөрөөсний буюу хандгайн арьсаар хийсэн хуяг адил хантааз өмсөж заамыг хүртэл товчилжээ. Түүний цаана ташуу заамтай хөх цамц цухуйна. Гарын алга нь сэлүүрчний адил өргөн палбигар ажээ. Хэдий буурал орсон ч дээр үед Маринад дурлаж, элдэв олон асуудлаар хүн болгоны лавлах болж явсан оюутан ахуйн үеийг эрхбиш санагдуулж авай.

	«Манай хүн эзгүй хоосон нутагт суугаад түүнийгээ санааны зохиолоор дүүргэж байна даа» гэж Клим Самгин бас бодов.

	— Би ямар ч үүрэггүй нэг эст эрхтэн гэдэг хочтой болсон шүү дээ. Полтавт байхад миний нэг танил Марксын үзэлтэй хүн тийм цол шагнасан юм гэж Дмитрий инээж, — Тэгэхэд би шинэчлэлийн үзлийг баримталж, большевикуудтай тэрсэлдэг байлаа. Тэгээд нэг удаа үг маргалдаж байтал «Самгин чи их юм мэддэг атал тэр чинь ямар ч үүрэг эс гүйцэтгэнэ. Цамц хийх сайхан эд бөс олоод түүгээрээ цамц оёж чадахгүй яваа хүн байна. Ер нь та ямар ч үүрэггүй эс нэг эст амьтан юм» гэлээ шүү. «Үүрэггүй амьтан гэж байдаггүй» гэж би үзэлцлээ. «Бий, энэ бол та юм» гэсэн шүү. Тэгж намайг элэглэхэд нь би бодоод хожим Марксын ном зохиолыг уншиж гарав. Тэгж тэр хүний түүхийн гүн ухааны дэргэд хөрөнгөтний нийгэм судлал, бусад элдэв ээдрээтэй бүх онол огт хэрэггүй зүйл юм гэж ойлгосон юм. Дараа Лениний зохиолыг үзэв. Энэ хүн бол улс төрийн үнэн том сэтгэгч хүн байна... гэж ярьж байснаа тамхины утааг гараар сэвж

	— Чи тамхи их татаж байна гээд

	— Чамайг намаасаа гарсан гэж хүмүүс ярилцаж буй, үнэн үү? гэжээ.

	— Хэн тэгж байна?

	— Тося Антонида... 

	— Би ямар нэг намд хэзээ ч байгаагүй, хоёрт тэр авхайтай улс төр ярьсан удаа байхгүй.

	— Хаанаас даа, тэр авхай биш шүү гэж Дмитрий амандаа үглэхэд Клим Самгин энэ талаар үг ярихаас зайлсхийж

	— Марина алагдсаныг дуулсан уу? гэжээ

	— Дуулалгүй яах вэ, Степан ярьсан. Хэн юуны учир алсан нь мэдэгдэхгүй байгаа юм биз дээ?

	— Мэдэхгүй байгаа юм.

	— Сонин юм гэж Дмитрий хармаандаа гараа хийж, дүүгийн толгой дээгүүр цонхоор ширтэв. 

	Гадаа салхин исгэрч цас бударна.

	— Чи хань бүлтэй болсон уу? гэж Климийн асуухад цаадах нь,

	— Үгүй, үгүй гэж бүр толгой сэгсэрчээ.

	— Чи нэг юм ярьж байсан... 

	— Тэр бүтээгүй ээ. Тэр эхнэр өөрөөр хэлбэл, миний эхнэр ах дүү олонтой, авга ах нь газрын эзэн, хоёр төрсөн ах нь түшмэд, эвлэрэнгүй үзэлтэн, тэр учраас салгах үзэл баримталдаг. Би бол дарагдсан ард түмний төлөөлөгч хүн юм. Ингэхлээр тэд намайг үзэхээрээ үхэр хэдгэнэ адил дүнгэнээд салдаггүй. Эхнэр ч мөн ялгаагүй. Ер доройхон эхнэр юм. Намайг Томскт байхад анхандаа их гунигтай захидал бичдэг байв. Ямар ч гэсэн би түүнтэй гурван жил суусан юм. Одоо хүүхэд л хөөрхий байна. Бид бүстэй, бүсгүй хоёр гоц сайхан хүүхэдтэй болсон юм. Хүү одоо арван тавтай, охин Юля бүр арван долоо хүрсэн шүү. Бид их эвтэй байсан юм даа... 

	Дмитрий Самгин ингэж дуржигнатал түргэн яриад дуугүй болж бас аяга дөхүүлж, Климийн цай аягалж байхыг харж байгаад гайхсан буюу харамссан янзтай аяархнаар

	— Чиний талаар би намын тухай бодсон шиг бодож сурчээ. Таван онд большевик биш гэж чамайг хэлэхэд нууж байна гэж би бодсон шүү... гэжээ.

	Дронов орж ирж цаашдын ярианаас Климийг аварчээ. Дронов араасаа түлхүүлсэн мэт гэнэт орж ирээд малгайгаа дээр өргөж, 

	— Өнөө шөнө Пуришкевич, Юуспов ван, Романовныхны бас нэг ван Дмитрий Павлов нар Распутиныг алчихжээ гэж зарлав.

	Гурвуул нэг хэдий хором дуугүй болтол Дронов ах дүү хоёрыг харж малгайгаар пальтоны цасыг гүвж:

	— За юу гэж бодож байна, аан? гэжээ.

	Ах дүү хоёрын яриа эвгүй байдалд орсон үед Иван тийм сонин мэдээ хүргэж ирсэнд Клим Самгин сэтгэл дүүрэн болж, мушилзаад

	— Дэлхий дахины ач холбогдолтой юм болсон шиг чи бархирч байх шив гэв.

	— Сонин юм гэж Дмитрий Самгин хоёр ч дахин амандаа давтан үглэнэ. Дронов пальтогоо тайлж

	— Энэ бол дуурийн төгсгөл гэж үү? Өчигдөр Распутиныг алсан бол маргааш Николай хааныг ална гэж чи бод л доо гэж гомдсон мэт өгүүлнэ.

	Дмитрий Самгин гар сэгсэрч, өмдний хармаанаас оосоргүй мөнгөн цаг гаргаж хараад, их л аажуу гунигтай ярих нь

	— Романовыхан олон, тэднийг цөмийг хядаж амжихгүй. Аль нэг нь айгаад Гучков, Милюковт очиж, намайг хаан ширээнд суулгаад аль, би та нарын үгнээс гарахгүй гэж хэлэх болно гэжээ.

	— Энэ ч жирийн нэг явдал биш байна гэж Клим эвлэрүүлэх янзын үг хэлж Дроновыг харвал цаадах нь хоёр гараа үрж, айсан эмээсэн сэтгэл ханасан аль ч учир нь мэдэгдэхгүй дэмий л нүдээ гүйлгэнүүлж байжээ.

	Дмитрий Самгин дүү Климд гар сарвайж

	— Миний явах цаг болов гэжээ.

	Дронов гаргаж өгөхөөр явах зуур Клим Самгин, «Дахиж ирээрэй бариарай гэдэг байж уу даа. Гэвч ах дүү хоёр тэгээд байх эвгүй юм. Ямар хэрэлдсэн биш дээ» гэж бодож сэтгэлээ засаж суух зуур чагнавал үүдний өрөөнд

	— Би Тосяг яаж олох бил ээ? гэж Дроновын дуу гарна.

	— Оточ Изаксон заагаад өгнө гэж би хэлсэн шүү дээ.

	— Уухай.

	Дронов даруй орж ирээд

	— Чи энийг юу гэж бодож байна? гээд Самгиныг хариулахаас өмнө өөрөө урхинд орсон хулгана адил ийш тийш гүйж байгаад

	— Дмитрийг би ийм л даруухан хүн байсан гэж санаж байна. Газар бүхэнд ан цав гарч, эвдэрч, тэр завсраар хувьсгал шургалах болов. Хувьсгал... дайчилж байна. Барууныхан зүүн тийш хэлбийх болов. Дэвшилт эвсэл нөлөөтэй болж буйг чи анзаарч байгаа биз дээ? гэж сохор юм шиг сандал мөргөж суугаад гуяа алгадаж Самгиныг аягүй харсанд Самгин арга буюу

	— Хот, нутгийн захиргааны их хурлыг хөөж тараасан шүү дээ гэжээ.

	— Хотын хүмүүс яагаа вэ? Ажилчид яагаа вэ?

	— Хотын хүмүүс хувьсгал хийдэггүй, ажилчид байлдааны газар явсан.

	Дронов хүндээр санаа алдаж тамшаалгаад

	— Байлдааны газар ч мөн байдал базаахгүй. Дмитрий Иванов энэ талаар бараг шөнөжин ярив. Байдал ширүүн болох янзтай, Распутиныг алсан явдал бол наадам биш шүү! гэв. 

	Самгин мушилзаж, 

	— Чи юунаас айгаад байгаа юм бэ? гэв.

	— Мэдэхгүй юм. Бодвол би айгаагүй биз...

	Дронов босож диваан дээрээс малгайгаа аваад дотрыг үзэж, 

	— Маргааш би Тосятай уулзахаар Ярославль явлаа. Инээдэмтэй байна уу? гэжээ.

	— Тийм чиг инээдэмтэй биш дээ.

	— Анхны минь ганц юм. Би тэр эхнэртэй... их л сайхан сууж байлаа. Бараг гурван жил, гэтэл би удахгүй тавь хүрлээ. Би дөчин жил аж төрөв, доромжлогдож өнгөрөв.

	— Чамайг ийм... уйлагнасан юм ярина гэж би бодоогүй гэж Самгин ёжтой хүйтнээр дуу гарав.

	— Дмитрий Иванов миний сэтгэлийг үймүүлж орхив гэж пальтогоо өмсөөд янцаглаж, ― Клим Иванов, амьдралын утгыг олох гэдэг амаргүй хэрэг байна шүү гэж нэлээн ойлгомжтой өгүүлж гарч оджээ.

	Самгин бие ядруу ууртай хоцров. Ажлын өрөөнд орж суугаад сая тойргийн шүүхээр дийлдсэн нэг хэргийн талаар давж заалдах өргөдөл бичих гэтэл ажил хийж болсонгүй. Гадаа салхин исгэрч цас хаялна. Цас ямар нэг түгшүүрт хүйтэн бодол санаа шивнэж байх шиг цонхны шил дээр шир шир бууж байв.

	«Амьдралын утгыг олох гэдэг үнэхээр амаргүй... Тэр утгыг олох зам дээр элдвийн үгс аймаар хунгар мэт овоорчээ. Урлаг, шинжлэх ухаан, улс төр бол гурван эрдэнэ юм. Хүн ер өөрийн төлөө аж төрж чадахгүй, дандаа нэг юмны төлөө явна. Энэ мэргэн сургаалд тэднийг хэн ч сургасангүй». Хүний тухай Кумов «Би одоо хүртэл хүн гэдгийг олж уулзаагүй явна» гэж их сонин хэлснийг санав.

	«Дмитрий улс төрийн бодлого, большевикуудын үзлийн учир утгыг олжээ. Тэр нь Дмитрий мэтийн авьяас билиггүй бас бүтэлгүй хүмүүсийн эцсийн хоргодох газар мөн гэж ойлгож болно. Оросын сэхээтний дотор бүтэлгүй хүн маш олон юм. Оросын сэхээтэн өөрсдийгөө ямагт эд хөрөнгө гэж үзэж ирэв. Өөрийн зорилготой байхыг тэдэнд хэн ч сургасангүй. Өөрийгөө ертөнцийн хамгийн үнэтэй цэнтэй үзэгдэл гэж үзэхийг тэдэнд хэн ч сургасангүй».

	Самгин суусаар, тамхи татсаар ядраад босож өрөө дамжин алхалж элдвийг бодно. Ер үдшийн цагийг тэгж өнгөрөөдөг бил ээ. Самгин Еленагийнд очихоор явав. Гадаа тийм чиг хүйтэн биш, нам гүм, зөөлөн сэвсгэр цасан чимээ даржээ. Гагцхүү хүн шивгэнэлдэж байх шиг хөлийн чимээ гарна. Энд тэнд элдвийн хүмүүс түргэн түргэн алхлахыг үзвэл аль болох бага ярьж, аль болох чимээ гаргалгүй явах гэж хичээж байсан шиг үзэгдэх ажгуу.

	Еленагийнд аанай Пыльников, бас нэг ямааны сахал шиг бор сахалтай, утсан мэт бараан нүүртэй өндөр туранхай хүн оройн цай ууцгааж байв. Елена

	— Распутины тухай дуулав уу? Тэр ч нэг мэх бааш даа! Танилцагтун гэж дуу алдан угтжээ.

	Нэг халзан хүн Самгины хүйтэн ширүүн гарыг атгаж

	— Миний нэр Воинов гэв. Тэр хүн бол үхрийн нүд шиг, жигтэй хөх будан татсан нүдтэй, бүдэгхэн харц нь урт хянгандуу хамрынхаа үзүүр лүү чиглэсэн ийм нэгэн байв. Дундуураа нугаран сандал дээр сууж, хоёр хөлөө тасрах вий гэж айсан шиг аажуухан жийнэ. Цэрэг маягийн олон халаастай цамц өмд өмсөөд биеийн тамирын урт оймс, зузаан гэгчийн ултай муухай шаахай хөлдөө углажээ.

	Пыльников хаг өвс ургасан мэт үстэй ногоон даавуу энгүүн костюм өмсжээ. Тэр бээр ихэд туржээ. Мөнгөн тоногтой тэмдэглэлийн хар дэвтэр далбалзуулж байгаад Еленад ярих нь

	— Би гурван жил цэргийн мэдээ сэлтийг хянадаг ажил хийв. Цэргүүдийн сэтгэл санаа яаж хувилсныг би сайн мэднэ ээ. Одоо манайд цэрэг арми гэж байхгүй болсныг би батлан хэлнэ ээ гэнэ.

	Елена Самгинд аягатай цай барьж

	— Нимбэг байхгүй шүү. Гагцхүү Италийн элчин сайд нимбэг зардаг гэнэ, үнэн үү? гэв. Тэр бээр тамхи зуугаад нүдээ онийлгоод байна.

	Пыльников сандал дээрээ өндөлзөн

	— Энэ Василий Криллович тийм хянадаг ажил жил тойрон хийж байгаа хүн, байлдах чадалтай ганц нэг анги байхаас биш, бүхэл бүтэн арми гэж байхгүй болсныг мөн баталж чадах хүн дээ гэнэ.

	— Тийм ээ, гэж Воинов хэлээд цамцны заам руу хуруугаа шургуулж муухай үрчийнэ.

	— Елена тамхиа аяга зайлдаг саванд чулуудаж, Самгинд хандаж

	— Эд намайг айлгав. Намайг ирэхэд цэргүүд газраас ондоо юм боддоггүй, байлдахыг хүсдэггүй, одоо ингээд хувьсгал гарна гэж ярьж байх юм гэв.

	— Та арай шог ярьж байна.

	— Би ямар ч шог яриагүй. Би их айсан, би хувьсгалд дургүй, Парис явахыг хүснэ. Хүүе та нар ямар ч хувьсгал битгий хий, байлдахаа болиоч гэж хэлмээр атал хэнд хэлэхээ мэдэхгүй байна.

	Елена үнэндээ алиа ярьж байв. Гэвч тэр уурлаж буйг Самгин мэдэж байв. Гоёор будсан нүүр нь хэдий инээмсэглэж байсан шиг үзэгдэх боловч нүд нь шал хуурай, бяцхан чих нь хөөсөн шиг цусаар чинэрч байв. Том жижиг олон улаан бөсийн өөдсөөр зүйж хийсэн дан дээл өмссөн нь ямар нэг ховор шувуу санагдуулах ажээ.

	— Та аятайхан алиалж байна шүү гэж Пыльниковын хэлэхэд Елена

	— Та намайг үнэнээсээ яриасай гэж хүсээд байна уу? Тэр болно оо, гээд бяцхан нударга зангидан ширээний өнцөгт тавиад

	— Цэргүүд хувьсгал гаргадаггүй гэж би мэднэ ээ. Францчууд Пруссыг дайрч байхдаа

	 

	Бойнд орох хонь шиг 

	Бид явж байна, явж байна 

	Биднийг оготно адил балбахад 

	Бисмарк инээх болно!

	 

	гэж дуулж байсан юм гэж франц дуунаас хэлээд

	— Тэр ёсоор болж, пруссчууд тэднийг балбаж орхисон шүү дээ. Гэтэл тэр цэргүүд Паристаа эгж ирээд Парисын коммуныхныг үтэр даруй бут цохисон юм. Цэрэг гэдэг тийм байдаг. Манайд ч тийм л болно. Тийм болох үгүйг үзнэ дээ! Харин тэр болтол амрах юм сан. Бараг өдөр болгон цэргүүдэд гомдол тавьж, хувьсгал болно гэж айлгасаар байтал үхтлээ ядарч байна. Түүнийгээ надад халдаахыг хүснэ. Би бол уруу үзэлтэй, өөрөөр хэлбэл, юу гэдэг бил ээ? заяанд итгэдэг хүн юм. Хувьсгал гарах уу? гэвэл гарах нь хэрэгтэй байна. Тэгвэл та нар хувьсгалын тулд уу, аль эсхүл түүний эсрэг аль илүү дуртайдаа ямар нэг юм хийх болно. Ойлгов уу? гэлээ.

	Самгин дотроо алга ташиж, үнэхээр түүний алга загатнах шиг болжээ.

	«Энэ эхнэр бол Алина шиг биш, ямар боловч зовлон хэлмэгдэлд биеэ барьж өгөх эхнэр биш байна».

	— Тийм нь ч тийм ээ, гэж Пыльников шилээ маажиж. Гэхдээ... гэтэл Воинов хөлөө татаж босоод ээрч байсан мэт удаанаар

	— Юмыг буруу ташаа ойлгоход биднийг сургадаг түүхийн үндсэн эвлэршгүй зөрчлийг дайн хатуу чанга илрүүллээ. Соёлыг бүтээдэг цөөн хүн байхад тэр явцад зүгээр харьяат албат нарын үүрэг гүйцэтгэж явдаг олонх бас байна. Автомат. Биеийн хүчин байна. Гэтэл бас Спартак, Стенька Разин байна. Бараг тасралтгүй Разин. Өөрийн биеийг, эхнэрээ алтаар бүрэх гэдэг зэрлэг хүн байна. Тэр бол гагцхүү үүнийг хүсдэг. Суут сэтгэгч Ницше байна. Зөв сэтгэхийг бид андуу ташаа ойлгодгийг арван есдүгээр зууны эцсээр Прометей хамгийн түрүүнд ойлгоод, бидэнд зааж өгсөн бил ээ. Бас түүхийн гүн ухааныг. Амьдралын утга санааг.

	Воинов тийнхүү дүлгэнэж үг хэлэх зуур цэрэг цамцныхаа заханд долоовор хуруугаар татлан, хормын төдий нүд ань

	 

	... ... ...

	— Хувьсгалт сэхээтнийг баатар хүмүүс гэж алдаршуулан өргөмжилнө. Гэтэл тэд үйл ажлынхаа утгаар соёлоос урвагч, дотор санаагаараа бол соёлын дайсан, үндэстний, эх орны дайсан юм. Тэр өөрийгөө хүн гэж нутална. Дэлхийн, Архемидовын үндэс, хүний ноёрхлын тулах цэг гэнэ. Гэвч худлаа сэтгэж буй. Хүн олон түмнийг түших боловч тэднийг гишгэж өсөж өөдөлдөг. Ямагт тийм байсан, үүрд тийм байх болно гээд Еленагийн дэргэд очиж ширээ тулж тонгойгоод

	— Бид сүйрлийн өмнө тулаад байна. Одоо алиалах бол ялт хэрэг мөн гэв.

	— Тэр ч байтугай ялт хэрэг үү?

	— Тэр ч байтугай. Урлаг ч гэсэн ардчиллыг гунигтай үзүүлэх бол ялт хэрэг юм. Ёстой урлаг бол эмгэнэлт байдаг. Олон түмэн амьдралыг хүчээр эмгэнэлт болгож байхад тэр нь урлагт эс мэдэгдэнэ. Шекспирийн Калибанд эмгэнэлт явдал байж чадахгүй. Урлаг бол шашныг бодвол, яг хэлбэл мөргөлийг бодвол нэлээн язгууртны маягтай эс ойлгогдох байх ёстой. Ард түмэн латин хэл, славян шашны хэл эс мэддэг нь сайн хэрэг. Урлаг бол эс ойлгогдох, аймшигтай хэлээр ярих ёстой юм. Би Леонид Андреевыг сайшааж байна.

	— Би Андреевыг үзэж чаддаггүй, түүний ном зохиолыг уншдаггүй. Ер нь таны яриад байгаа чинь миний хувьд дэндүү цэцэн мэргэн үг байна. Би хувьсгалч хүн биш, роман жүжиг бичдэггүй, би бол зүгээр л амьд явахыг боддог хүн, гүйцээ гэж Елена нэлээн эрс хэлнэ.

	— Би ч гэсэн бас зөвшөөрөхгүй гэж Пыльников эрс биш хэлээд, Клим Иванович хэлсэн үгийн утга санааг юу гэж үзэхээ мэдэхгүй байсан боловч урьд одоо ч түүний өөрийн санаа бодол энэ хэлсэн санаанд их л ойрхон эргэлдэж байдгийг санана. Бас «Даяанч баавгай хоёр», Долигонуур тэнэг дайснаас аюултай» гэдэг ёгт үлгэр санаанд нь оржээ.

	Самгин тэр, Воиновын үгийг чагнамаар санагдана. Тэр хүний үг хэлэх байдлыг үзвэл ямар нэг дуулаагүй үг гарган хэлэх магадгүй санагдавч түүний дуулж сонссон үгийг гунигтай давтаж байв. Пыльников мөн Воиновын үгийг зөвшөөрч толгой дохиж суухдаа түүний гөлгөр үгийг илбэн засаж зөөлрүүлэхийг үзтэл илт хүсэж хааяа өдөх маягийн үг шургуулж байв.

	— Энэ юун хүн юм бэ? гэж Самгины аяархан асуухад Елена халуун тогоонд нүүрээ харж хөмсгөө засах зуур мөн сулхнаар

	— Бодвол нутгийн захиргааны дарга биз, нэг ном бичсэн юм уу, бичиж буй, бүжигчдийн тухай ярьдгаар шинэхэн од юм. Пыльниковын эхнэр нь улс төрийн бодлогоор орооцолдохыг хориглодог учраас тэр манайд элдвийн хүн дагуулж ирдэг юм. Намайг гэртээ цуглуулах дуртай гэж боддог биз гэжээ.

	Елена ингэж ярьж байснаа эцэст нь янхны газрын тухай хэдий уран хурц биш ч гэсэн сүрхий наргиа үг хэлж, даруй ондоо нэлээн чухал асуудалд орж

	— Ноёнтон, би мөнгөө яах вэ? Алт авах хэрэгтэй байдаг. Чи алтан эдлэл хэр таних вэ? гэжээ.

	Самгин алт танихгүй атал энэ өдөр Елена онц таатай харагдсан тул аль болох ялдамхан байхыг хичээж, тэр талаар лав тус болж чадах хүн олж өгье гэж ам алдан

	— Маргааш нөгөөдрөөс Дроновыг нааш явуулъя... гэжээ.

	Үнэтэй ангийн үсээр чимэглэсэн костюмтай авхай шийний тайзан дээр гарсан шиг ихэмсэг орж ирэхэд цав цагаан царайтай оюутан дагаж ирэв. Авхай хүнсний зүйл ховор, бас их үнэтэй болов гэж яриад

	— Нэг фунт нь арван хоёр, арван найм хүрч байна. Ер нь Елесеевын дэлгүүрээс юм авбал зүгээр, бүр олигтой юм авъя гэвэл торгон цэргийн дарга нарын дэлгүүр байна даа гэнэ.

	— Чиний амьдралын багш хэн бэ? гэж Пыльников нөгөө оюутны хатуухан шалгахад цаадах нь

	— Розонов, Лев Шестов. Мережковскийн ном зохиолын дуртай уншдаг... Гадаадаас миний бодвол Бергсон юм уу даа... гэнэ.

	Воинов хүний ноёрхлын тухай ярьж байхад Самгин аанай Кумовын хэлсэн үгийг санана.

	— Өвлийн ордны нөөцөөс дарс, цаастай чихэр зардаг нэг эм байдаг. Бодвол ордны нэг зарцын эхнэр биз. Тэр эхнэр сагсанд хийгээд айлуудаар явж зардаг, цаастай чихэр нь барагтай, дарс нь гоц сайхан шүү! Би тэр эхнэрийг нааш танай руу явууламз гэж нөгөө авхай хөөрөн ярьж байв.

	— Тэр Андронов бил үү? Антонов бил үү? Их луйварчин хүн биш биз? гэж Еленаг асуухад Самгин

	— Хаанаас даа гэж тайтгаруулав.

	Воиновын бүдүүн дуу гарч

	— Социалистууд бол хүнийг олон түмний дотор уусгах нь чухал гэж тунхагладаг. Тэр бол агийн ёс юм. Хуучны гүн ухаан... гэнэ.

	Пыльников түүний үгийг тэр даруй дэмжиж

	— Хүнийг анхны хүй нэгдлийн байдалд буцаан оруулах, олон зуун жил соёлын амьдралаар нарийн зохион байгуулагдсан хүнийг соёл, нийгэм судлалын түүх бидэнд анхны хүй нэгдлийн хүмүүсийн сүрэг гэж заадаг амьд эд юмс болгох... гэж ярина.

	Клим Иванович Самгин бол бүх дэлхийн цэцэн мэргэн номчдын хэлсэн үгийг, Пыльников, Воинов нарын түүнийг задлан давтаж буй үг бүхнийг мэднэ гэж бодно. Аж амьдралд хавчигдахдаа биеэ өмөөрч хүний хэлсэн байж болох бүхнийг нийгмийн ангийн байгууллыг үндсээр нь өөрчилсөн цагт сая хүн чөлөөтэй болно гэж баталдаг хүмүүсийн хэлсэн ба хэлж чадах бүхнийг мэднэ гэж Самгин итгэн явдаг бил ээ.

	«Дмитрий Самгин, хүн төрөлхтнийг чөлөөлөгч» гэж Пыльников, Воинов нарын үгийн аялгуугаар бодоод нөгөө оюутан жигтэй цагаан нүүрээ хоёр мэргэдийн өөдөөс ээлжлэн харуулж үгийг чагнаж байхыг хараад мушилзаж байв.

	Хүмүүс улам жижигхэн өчүүхэн болж, дайн тэднийг дарж навтгар болгосон шиг Самгинд санагдах бүлгээ. Бусад ямарваа хүнийг бодвол Самгин өөрийгөө баян, асар их туршлагатай хүн гэж бодох бөгөөд тэрхүү их туршлагын эзнийг бадруулан тод гэрэлтүүлэхийн тул ондоо нөхцөл шаардагдаж байлаа. Гэтэл хүний үг чагнаж чадахгүй хүмүүстэй яриад ашиггүй, цаадуул нь түүнээс илүү сайхан, зоригтой ярина. Эл учир Самгины туршлага дарамт болж, ашиггүй чандруу болж байх агаад амьдралд өдий төдий үл үйл явдал болж байхад Самгин уйтгарлан суух бүлгээ. Тэр бүхнийг мэдэх ба тэр бүхэн хаширгаатай авай. Ямар нэг их хэнгэрэг мэтийг дэлдэж, их чимээ гарган хүмүүсийг айлган сүрдүүлж өөр санаа сэтгэлтэй болгох юм сан гэж хүснэ. Энэхүү тодгүй байдлын эцсийг үзэхийг хүснэ»

	Тэрхүү эцэс төгсгөл ойртож буй мэт санагдавч тэр нь жигд биш, урагш нэг үсэрсэн бол даруй гэдрэг нэг үсэрнэ. Өвлийн тэргүүн сарын адгаар Думийн эвслийн намууд овоо нэгэн саналтай болж иртэл даруй «дэвшилт эвслийнхэн» задарч, засгийн газраас хотууд ба нутгийн захиргааны эвлэлийг хөөн тараав. Иван Дронов үйл явдлын энэхүү хэлбэлзлийг тэмдэглэдэг хэрэгслийн үүрэг гүйцэтгэнэ. Дронов Самгиныхаас хол бус суух тул өглөө болгон мөнгө гөрөөлөхөөр гарахдаа Самгиныд орж шинэ сонин мэдээ, цуурхал, хов живийн уг цочмог хүргэдэг бил ээ. Нэг удаа Самгин

	— Ингэхэд чи ер юу хийж явна даа? гэхэд

	— Мөнгө гэжээ.

	— Тэгээд яав?

	— Яах вэ.

	— Энэ чинь юу гэсэн үг вэ?

	— Юу юу гэсэн үг вэ гэж? хэмээн Дронов уцаарлан, ― За, элдвийн юм дамлаж байна. Тавь жаран мянгыг олоод л буцаагаад л алдчихна. Тоглоом, Шунал. Үүнээс ондоо би юу хийх юм бэ? Энэ л надад аятайхан байна гэжээ.

	Иван Дронов ихэд хөгширч шанаархаг нүүрний чихний дор, санчигт нь үрчлээ суугаад доод зовхи нь хөх хүүдий шиг унжиж, махлаг толигор нүүр нь шалчийж хоцорчээ. Ярославль яваад их л уруу царайтай буцаж ирэв.

	— За, Тося ямар сууж байна, яриач гэхэд, Дронов шал руу харж

	— Хуучин муу шаахайтай явж байна. Хатуу тамхины үйлдвэрт ажил хийдэг юм байна. Ямар нэг айсихь эмийн овоохой дотор найз хүүхний хамт сууж байна гэж ярихдаа үргэлж, хантаазны товч, цамцныхаа заамнаас угзарч, барилан үзэх ба аль болох инээдтэйгээр ярих гэж оролдож байв.

	— Тэр айсихь эм танилцаад таван минут болоогүй байтал, «Та нар яагаад хувьсгалаа гаргахгүй байна? Юу хүлээнэ?» гэж надаас асууж байна. Миний нөхөр бүр долоон оны хэргээр цөлөгдөж дөнгөж ноднин ирээд гэртээ дөрөвхөн сар болоод нэгэн цагт нас барчихлаа. Түүнийг олон мянган үйлдвэрчин ардууд оршуулсан шүү гэж бахархан ярьж байна. Бид, хоёр цаг ярьж, би элдвийн үг дэлгэж байхад тэр айсихь эм намайг зодож хөөх болов уу гэж санагдаж байсан шүү. Гэтэл Тося ирэв. Тэр хөөтэй ширэм шиг тас хар болжээ. Гэвч уг төрх нь янзаараа байна. Найз хүүхэн нь лав еврей, сэхээтэн эм бололтой том хамартай бужгар хүүхэн байв. Тэр айсихь эмийн хүү гэж яс арьс болсон амьтан ганц хөл дээрээ эргэлдэнэ. Цэрэгт явж мөн давшиж ухарсаар яваад Георгийн одон авчээ. Циммервальдийн тунхгийн нэгэн адил тэд цөмөөрөө дайныг иргэний дайн болгон хувиргах санаатай байх юм гэж Дронов яриад дуугүй болж энгэрийн цагны алтан гинжээр оролдож байхад Самгин

	— Тося юу ярьж байна? гэв.

	Дронов цагаа хантаазны энгэрт, гараа өмдний хармаанд хийж, 

	— Бодсоноо л ярьж байна. Тося бид хоёр яасныг чи мэдэх сэн гээд байгаа юм уу? Бид хоёр хоёулхнаа сууж ярилцсангүй. Намайг тийм ч муу хүн биш атал сэхээгүй амьтан гэж сануулан хэлэхэд айсихь эмийн хүү голоо тасартал хөхөрч байв... гэж Самгины нүүрийг тогтоон харах гэсэн шиг нүдээ анивчиж

	— Бодвол тэр намайг өрөвдөж байх шиг байв. Би ч түүнийг өрөвдөв. Тося туйлын хөөрхөн хөлтэй, хөлийн хуруунууд жигд юм. Гэтэл майжгий шаахайтай явна. Ер нь бүх юм тэгш сайхан хүүхэн юм аа. Янхан байсан бол мөнгийг хэдэн зуун мянгаар олох байсан даа гэж яриад гэнэт яагаад тийм дэмий үг хэлэв? гэж өөрөө гайхсан мэт амаа ангайсан хэвээр Самгиныг харахад Самгин хөмсөг атируулж

	— Алина Телепневаг санана уу? Мөн гоё сайхан хүүхэн байсан гэв.

	— Санаж байна. Тэр хаана вэ?

	— Мэдэхгүй. Омоны хүрээлэнд янхан байсан юм. Нэг муухай царайтай баян хүнтэй суутал цаадах нь өөрийгөө буудаж үхсэн... 

	Дронов зэвхий шар үсээ илж

	— Юм бүхэн яагаад тийм байдгийг ямар чөтгөр мэдэх бил ээ. Тэр аглагт гарсан эмс, их зовлон хатуужил эдлэгсэд бол цөм баян сурвалжит айлаас гарсан, хайртай эр нөхөр үр хүүхдээ хаяж гарсан, хожим тэднийг Ромынхон зэрлэгээр тарчилган зовоосон байдаг гэж миний өрлөг эхийн ярьсныг би санаж байна гэжээ.

	Клим Иванович Самгин Абраахам тэнгэрийг тахисан тухай энгийн ярьсан библийн домгийг санаж, өөрийгөө Дон Кихот, Дроновыг Санчо гэж бодож явдгаа санаад сургах мэт өгүүлсэн нь

	— Дотоод сэтгэлдээ учирсан хүндийг эсэргүүцэж эс чадахаа мэдсэн хүмүүс хувь заяагаа зөнд нь орхиж, биеэ хохиролд барьж өгдөг явдал ямагт байсан бөгөөд байх болно. Энэ нь садар самуун явдал гэдэг өөрийн нэр томьёотой юм. Садар явдал бол бусдыг зовоож өөрийн дур тачаалыг хангадаг тийм хүмүүсийг бий болгоно. Бүдүүнээр хуваавал бусдыг зовоож дураа хангагчид, садар самуун явагчид бол хүмүүсийн үндсэн хоёр хэв шинж мөн гэв. Самгин ингэж ярьсан үгээ хоёр утгатай бөгөөд гол зүйлээс хадууран гарсныг мэдээд, — Гэвч хэн илүү зовдог вэ? гэдэг асуулт тавьж үзье. Бусдын төлөө зовдог хүн илүү тарчилдаг нь мэдээж юм. Байрон бол бөс нэхэгчдийг бодвол илүү их зовлон үзсэн бөгөөд парламентад бөс нэхэгчдийг хамгаалж үг хэлж байлаа. Гауптман ч ялгаагүй бөс нэхэгчдийн тухай жүжиг бичих гэж тэрхүү бөс нэхэгчдээс илүү их зовлон эдэлж байв гэж яриад кофе цайнаас оочиж

	— Биеэ хохируулах, баатарлаг явдал гаргах энэ хоёрыг салгаж үзэх хэрэгтэй юм. Ром хотын иргэн Куций хотын дундуур татсан их ангал нүх рүү харайн орж үхсэн явдал бий. Энэ бол түүний амиа хорлосныг цагаатган чадах үнэхээр баатарлаг явдал юм. Гэтэл Куций зайлшгүй үхэх цаг болсныг мэдээд айхдаа тэр ангал руу харайн орсон гэж бодож бас болно. Мөн бусад олон боолчуудын хамт үхэхээс зэвүүцээд Ромын олон иргэдийн дотроос анх удаа харайсан хүн болох хүслийн үүднээс мөн харайж үхсэн байж болох юм гэж ярив.

	— Тийм дээ, би заримдаа нэг тийш тэгж харайх юм сан гэж тун их хүсэх болов гэж Дроновыг гунигтай өгүүлэхэд Самгин «Энэ золиг учрыг ойлгосонгүй» гэж дургүйцэн бодож

	— Миний бодвол чи хэтэрхий олон дэмий юм руу дандаа харайлгаж дандаа гүйх юм гэж зэмлэн өгүүлэв.

	Дронов гадуур цамцаа товчлон явахдаа

	— Би хүүхэд ахуйдаа сайн тоглож наадаж чадаагүй хүн. Дээдсийн хүүхдүүд намайг тоглоомдоо оруулдаггүй байсан. Одоо түүнийгээ гүйцээж тоглох гэж буй гэжээ.

	«Энэ маань надад гомджээ» гэж Самгин бодсон боловч ажлаа сайн хийдэг гэрийн зарцыг тоодгүй шиг Дроновыг мартжээ. Дронов бол өөрийн элдэв олон ажил явдлын тухай, ямар нэг зотон даавуу юм уу, номын цаас хямд аваад цааш дамлан худалдав гэж ярих болохоороо Самгиныд ирдэг бил ээ. Дронов ер дамын наймаа их хийх бөгөөд Ногайцевын хамт ямар нэгэн байшингийн дор байдаг «Хошин шог» театрт их очдог бүлгээ. Самгин нэгэн удаа тэнд шагайж үзвэл, шог жүжиг гэдэг нь ямар нэг гэрээ бичиг батлагч хүн гэртээ эхнэрийн дэргэд бичгийн савыг уудалтал эм хүний өмд гарсан явдлыг үзүүлжээ. Тэр театр сар ч болсонгүй цайны газар болж хувирсан бил ээ.

	— Чи бас л алдаж орхисон уу? гэж Самгиныг асуухад Дронов

	— Би алдаагүй, Ногайцев алдав. Их тэнэг шунахай хүн. Би түүнийг үгүйрүүлж, трамвайн кондуктор юм уу, шуудан хүргэгч болгохыг хүснэ. Тэр бүдүүн золигийг би үзэж чаддаггүй юм гэсэн бил ээ.

	Дронов толгойгоо муухай огцом сэгсэрч, 

	— Чамд мөнгө хэрэггүй юу? гэжээ.

	— Яах нь вэ?

	— Ер нь. Надад мөнгө ихэд хуримтлав. Удахгүй бүр их мөнгөтэй болно. Би нэг юм уу хоёр миллиард болгохыг бодож байна... 

	Самгинд мөнгө хэрэггүй, гагцхүү Дроновын тийм шинэ мэдээ чимээ хүргэж ирдгийг ихэд үнэлэх бүлгээ. Дронов өглөөгүүр нойр муутай хоносноос нүд хавдаж, сэгсийж сагсайсан юм орж ирээд

	— Дэвшилт эвслийнхэн ордны эргэлт гаргах тухай «Хар зуут», «Холбоотонтой» яриа хийж буй гэнэ. Энэ нь Николай хааныг ондоогоор л солих юм даа. Дайснууд хань нөхөд болж байгаа ажээ. Чи энэ талаар юу гэж бодно? гэнэ.

	— Би үүнд үнэмшихгүй байна гэж Самгин хамгийн энгүүн хариу дуугаравч Дроновын дуулж ирсэн цуу үг ямагт үнэн болдгийг тэр сайн мэднэ. Дотоод яамны сайд Протопопов нууц найрамдал байгуулах тухай Германы төлөөлөгчидтэй хэлэлцээ хийж буй гэнэ гэж Дронов уг асуудлын талаар Думд ярилцан, хэвлэлд гарахаас өмнө ярьсан бил ээ.

	— Чи энэ бүхнийг хаанаас олж дуулдаг вэ? гэхэд Дронов дал мөрөө дэлдэн чихэндээ хүртэл өргөж

	— Эхнэр авхайчуулаас олж дуулдаг. Тэд юмыг бага ойлгодог боловч бүхнийг олж дуулсан байдаг юм гэж тоомсоргүй хариулна.

	Клим Иванович Самгин их л уйтгарлан суух боловч түүний мэтийн онцгой өвөрмөц хүмүүст үлэмж тэнцэх ондоо амьдралын өргөн боломж нээгдэх гэж байгаа мэт өдөр ирэх тутам санагдах болсон бил ээ.

	Хотод хүнс ховордож, сүйрлийн шинжийг олоод ажилчид түгшиж эхэлтэл өвлийн дунд сард «Цэрэг үйлдвэрийн төв хорооны» хэсэг ажилчид баривчлагдсан бөгөөд Петроградын большевикуудын хотын хороо хоёр сарын 6-нд Думийн социал демократ фракцын шүүхэд шилжүүлсний нэг жилийн ойг тохиолдуулан ажил хаяж жагсахыг уриалсан тунхаг гаргав. Гэвч тунхаг бичиг амжилтыг олсонгүй.

	«Нэгийг эвдэж, нөгөөг бэхжүүлэн түүхийн юм зөв ёсоороо явж байна» гэж Клим Самгин бодно.

	Гэтэл хоёр сарын 14-нд Улсын Дум нээгдэх өдөр ажилчдын ажил хаялт эхэлж, түүнээс арав хоногийн хойно бүх нийтийн ажил хаялт дэлбэрэн дүрэлзэж, хотын гудамжаар хувьсгалт жагсаал хаврын үер адил долгилон урсав.

	Клим Иванович Самгин түүнийг эрэлхэг зоригтой хүлээж ажиглан байв. Тэр жагсаалын харанхуй долгионд ширвүүлж, тэрхүү өнөр өтгөн олны дотор татагдан орохыг Самгин эс хүсэх тул холоос, булангийн цаанаас ажиглаж байв. Тэрхүү догшин хүржигнэх үй олонтой нийлэх санаа түүнд байсангүй. Самгин бол ажилчин хүний бие ба царай ямар байдгийг сайн мэдэх бөгөөд Москвад ажилчны жагсаалыг хангалттай харсны дээр энд «Цуст ням гараг» гэж нэрлэгдсэн нэг сарын 9-ний явдлыг үзсэн бил ээ.

	Олон нүдтэй чулуун хана адил бат нягт жагссан эрэгтэй, эмэгтэй хүүхдүүдийн эцэс төгсгөлгүй жагсаал Самгины хажуугаар өнгөрөхдөө

	 

	Босоцгоо, дарлагдсан ардууд 

	Боолчуудын ертөнц босоцгоо!

	 

	гэж нэгэн зэрэг дуулж байв.

	— Талх! Талх! гэж нэгэн эмэгтэй хангинатал хашхирна. Жагсан явагсад заримдаа замд тохиолдох ямар нэг саадыг давах гэж алхаагаа сааж дороо алхалж байхад

	— Юу болоод байна? Сөнөтүгэй! Нөхөд өө, зоригтой гэж исгэрэн хашхиралдаж

	 

	Энэ бол бидний 

	Эцсийн тулалдаан... 

	 

	гэж нийтээрээ үргэлжлэн дуулцгааж байв. Жагсаалын эхний хүмүүс хоолой нийлүүлэн жигд дуулах тул ажилчны тэрхүү сүлд дууллын догшин сүртэй утгыг илт гаргаж байжээ. 

	Таван онд, нэг сарын 9-нд ажилчид дуу дуулаагүй бил ээ. Лав ингэж дуулж чадах ч үгүй байсан биз. Гэвч Тэр Ням гараг давтагдаж болно. Эс болох газаргүй юм. Жагсаалаас хүмүүс хэсэг бусгаараа, ганц нэгээрээ тасарч аягүйрхэн мишилзэж, эсхүл хөмсгөө зангидаад Самгины дэргэдүүр өнгөрөх боловч олон арван хүн шинээр жагсаалыг тосон гүйлдэж нийлсээр авай.

	Самгин бүдэг шилний цаанаас харвал саарал манан, шилд тогтсон муухай шар толбоноос ондоо юу ч үзэгдсэнгүй. Мөнөөхөн олон хүн алга болж, гудамжны цасыг гялайтал давтаж орхижээ.

	«Шинэ шүүр цэвэрхэн шүүрдэнэ» гэж санаснаар Самгин харьж явахдаа сэтгэлээ дураар бэлчээхэд элдэв гэнэ бодол санал орох бүлгээ.

	«Миний хувьд чухал, таатай хүмүүсийг бодвол аж төрөхөд саад хийх хүмүүс асар олон ажээ. Санаа бодлын дуртай шугамыг шилж авахад хялбар атал сэтгэлд таатай хүмүүсээр тойрон хүрээлүүлэх гэдэг бэрх».

	Самгин гэртээ харивал гэрийн зарц хүүхэн ихэд баяртай байжээ. Хүүхэн онц жаргалтай инээмсэглэж байхад уруул нь улам тод, зузаан болж, нүдэнд нь унтаршгүй баяр гэрэлтэж байв. Зарц бүсгүй сэтгэлд зохисгүй, улам увайгүй болсоор байсан боловч хоол хүнс хямд төсөр бэлдэж, гэр орныг туйлын ариун цэвэр байлгадаг сайн зарц болохоор Клим Иванович тэвчин өнгөрдөг бил ээ. Хааяа

	— Та яагаад ийм баяртай байна? гэхэд

	— Их сонин болж байна шүү, Клим Иванович гэнэ.

	— Юу сонин гэж? Дайн уу?

	— Дайн удахгүй зогсоно.

	— Дайныг хэн зогсоох гэж?

	— Ажилчин, тариачид байлдах дургүй болжээ.

	— Уухай тийм үү? Дайн зогсоохыг хэн тэдэнд зөвшөөрөх юм бэ?

	— Тэд өөрснөө... 

	— Уухай... 

	Гэрийн зарц хүүхэнтэй яриад ашиггүй байжээ. Самгин үүнийг мэдэх боловч «ахуй амьдралын баяр» түүнийг улам ихээр цухалдуулна. Хоёр сарын 27 болохоос урьд нэг өдөр Самгин гадуур яваад үдийн хоол идэхээр харахдаа тэссэнгүй

	— За юу яримаар байна? гэсэнд

	— Хувьсгал эхэлжээ. Клим Иванович гэсэн боловч уруулаа долоож үнэн үү? гэжээ.

	— Хувьсгал гарч болно оо. Гэхдээ таван онд, нэг сарын 9-нд болсон явдал давтагдах бүр ч боломжтой юм. Түүнийг мэдэх үү, тэгэхэд юу байсан бэ?

	— Мэднэ ээ, бидэнд уншиж өгдөг байсан.

	— Юу уншдаг байсан гэж? Хэн, хаана?

	— Гуанзны дор Аркашка. Аркашка гэдэг залуу сонин уншиж тайлбарлан өгдөг байсан юм... 

	— За хоолоо идье гэж Самгин ширүүхэн дуугарчээ.

	Самгин таван оны Москвагийн туршлагыг сайн санаж байсан тул хоёр сарын 27-ны өдөр гадаа гарсангүй. Зөвхөн лаа барьсан галгүй нэг өрөөний цонхны дэргэд зогсоод үдшийн харанхуйд харвал хоёр газар жигтэй улаан түймрийн гэрэл цацраад тэр гал улам ихсэж, хотын дээгүүр тунарах бүх агаарыг улайсган хаях гэж заналхийлж байсан шиг санагдаж байжээ. Нэг газар хол пуужингийн өнгө бүрийн бөмбөгөр гал алгуурхан хөөрч, мөн алгуурхан доошилсоор байшингийн цаагуур далд орж байжээ.

	Самгины гэрийн зугаатай зарц хүүхэн өглөө кофе цай чанаж орхиод алга болжээ. Самгин жаахан сардин загас, бяслаг бас гал тогооны газар байсныг цөмийг олж идээд өлөн, ууртай өнжжээ. Харанхуй өрөөнд байж дасаагүй тул түүний ганцаар хаягдсан харамслыг нь улам лавшруулах бөгөөд барьсан лааг нь унтраах гэж оролдож байсан шиг харанхуй тасалгаа чичирч байв. Тэртэй тэргүй арван таван минут хэртэй барих лаа үлдсэн тул Самгин «Чөтгөр ав...» гэж харааж байв.

	Харанхуй тэнгэрт гэрэлтүүлэгч пуужин хөөрөх нь эвгүй бөгөөд аймаар. Буун дуу гарах шиг Самгинд санагдах нь айлын хаалга үүд дуугарч байж болох юм. Гудамжаар хоёр ачааны машин өнгөрөхөд тэдний цонхны жааз доргино. Түрүүчийн машинд төмөр ачсан бололтой, сүүлчийн машин дээр зарим нь буутай хориод хүн зогсоод явахад бууны жад бүдэгхэн сүүмэлзэж байжээ.

	«Хэнийг баривчилна вэ?» гэж бодоод Клим Иванович Самгин нүдний шилийг зөөлөн илгээр арчсаар байхдаа буун дуу яагаад эс гарна гэж чих тавин чагнасаар авай.

	Үүнээс өмнөхөн үдэш Еленатай муудаж айхтар хэрэлдсэн тул түүний сэтгэл туйлын цухал байжээ. Дроновын зааж өгсөн хүн Еленад Ромын эзэн Хааны үеийн алтан зоос зарсан байжээ. Гэтэл тэр жинхэнэ, эртний эдлэл гэж гаргасан баталгаа нь хуурамч, бас хуучны нэг алтан хундага авсан нь шармал юм байжээ. Дронов тэр худалдагч хүнтэй хуйвалдсан байна гэж Елена газар дэвсэлж байгаад голын хийтэй юм шиг хашхирч

	— Танай тэр найзын чинь царай нь хүртэл луйварчин шинжтэй гэж загнаж, Дроновыг шүүхэд өгөхийг шаардаж байв Еленаг тийнхүү галзуурсан мэт уурлаж байхад Самгин айж хоцорчээ.

	«Елена хэрэв шүүхэд мэдүүлбэл би түүнээс зайлан гарах газаргүй» гэж бодохдоо Самгин эхнэрийг аргадаж эхэлсэнд Елена улам ч гаарч элдвийн олхио муу үгээр харааж доромжилсонд Самгины уур хүрч урдаас нь мөн муухайгаар хараагаад гарч явсан ажээ.

	Үүдийг нэг хүн сандруу тогших чимээ гарсанд Самгин лаагаа авч галыг алгаараа халхлан жаахан хүлээн зогстол дахин тогшиход намайг баривчлах учир байхгүй, энэ Дроновоос ондоо хэн байх вэ гэж бодсон нь зөв байжээ.

	— Чи унтаа юу? гэж Дронов амьсгаадан ханиалгаж, пальтоны товчийг тайлж том боодолтой юм дороо тавиад бас хармаанаас мөн олон боодолтой юм гаргаж Самгинд өгөөд, — Идэх юм гээд пальтогоо өлгөж байхдаа, — Чамайг огт идэх юмгүй үлдсэн гэж чиний тэр бүдүүн маанагаас дуулаад ирлээ гэжээ.

	— Хотод юу болж байна? гэж Самгин ууртай асууна.

	— Хувьсгал болж байна... гэж Иван алчуур гаргаж хөлсөө арчиж өрөөсөн хацраа хуруугаар хатгаж, — Павловскийн хороо, ер гарнизоны бусад хороод ардын талд өөрөөр хэлбэл Думийн талд орсон гэж ярилцаж байна. Ардууд ч хөдөлж байна. Цагдаагийн газрыг бут ниргэж тойргийн шүүхийг шатаажээ. Бас Литовскийн шилтгээн шатаж байна. Сайд нарыг баривчилж байна. Генералуудыг бас...

	Самгин тасалгааны голд зогсоод түүний яриаг чагнах боловч үл үнэмшинэ. Дронов хацраа илж

	— Холион бантан болж байна шүү. Винтов буутай хэдэн хүн манай гэрт орж ирээд «Генерал Коломбиевский та мөн үү?» гэж асууж байх юм. Тийм хүн лав огтоос байхгүй биз гэж яаралгүй ярина.

	Самгин Еленатай хэрэлдсэн уур нь гарч, сахлаа илж

	— Тэр чинь зүгээр цагдаа юм уу, харгис цагдаа юу? гэв.

	— Үхсэний чинь, зүгээр цагдаа нар? Тэд чинь нуугдчихсан. Байшингийн дээвэрт гараад пулемётоор буудах гэж зэхээд байна гэж хүмүүс ярилцаж байна... Чи бие чинь зүгээр үү?

	— Толгой... 

	— Хүн бүхний толгой... эргэжээ. Минийх ч ялгаагүй... Би танайд хонохоос доо. Тэгэхгүй бол... гэж Дронов өвдгөө алгадаж, 

	— Чий үнэнээс хэлэхэд би мөн их айсан шүү. Хоёр оюутан, нэг цэрэг, бас нэг гар буутай хүүхэн таван хүн орж ирсэн юм... Би тоглоом болгож нэг үг хэлтэл нөгөө хүүхэн миний нүүр лүү тасхийтэл алгадав! гэж гунигтай ярив.

	Самгин түүний бодоогүй юм болж буйг мэдэж сандалд суув. Дроновыг орж ирснээс хойш гэр улам хүйтэн, гадаа улам харанхуй болжээ.

	— Сайд нарыг баривчилдаг бол ойлгомжтой юм. Гэтэл генералуудыг яагаад барьдаг бил ээ? Хэрэв цэргүүд... Ардын талд орно гэсэн чинь юу гэсэн үг вэ? Цэргүүд Дум засгийн эрхийг барихыг зөвшөөрсөн болж байна уу?

	Дронов толгойгоо гилжийлгээд өрөөсөн нүдээр Самгиныг харна. Нөгөө нүд нь хавдаж бараг аньжээ.

	— Маргааш бүгдийг олж мэдье. Лаа дуусах нь ондоог... гэж Дронов цаасан савтай юмаа уудалж талх, хиам, утсан загас ширээн дээр гаргаж тавиад лонхны бөглөө авдаг юм аль гэж нэхээд

	— Ер хүмүүс сайхан зантай байна. Тэд хэдий өлсөж байгаа ч гэсэн амар чөлөөтэй амьсгалж, дуртайяа инээлдэж, ер уруу царайтай хүн үзэгдэхгүй, цөм ажилч болжээ. Ер нь эхэлжээ. Огцом. Газар сайгүй илтгэгчид гарч, «Эх орон аюулд оров», «Нэгдэж хүчийг олох хэрэгтэй» гэж ухуулж байна. Тэр ч байтугай «Хаан сөнөтүгэй!» гэж хашхирч байна бил ээ. Шархтай цэргүүд дайны эсрэг үг хэлж байна. Ер тун дүрэлзэн асмаар байна шүү гэж ярьсаар сууна.

	Самгин лааны тавиурт лаа хатгаж тогтоох гэж чадахгүй байв. Тавиур сүрхий халаад хатгасан лаа хайлан унана. Дронов ч хамжиж хоёулаа лаагаа тогтоох гэж дуугүй их л оролджээ. Лааг арайхийж тогтоогоод Дронов

	— За оройн хоол идэцгээ. Би өглөөнөөс хойш хоол идсэнгүй гэжээ.

	Тэд дуугүй сууж, шарзнаас балгаж, гахайн мах, сардин, цагаан загас идэцгээв. Самгин дарс балгаж

	— Урьд ууж үзсэн дарс байна гэхэд Дронов

	— Хааны зоорины дарс. Энэ сайхан эдийг худалддаг эмтэй танай тэр авхай намайг танилцуулсан юм гэнэ.

	— Чи түүнд алт худалдан авч өгсөн үү?

	— Яагаад би худалдан авах гэж? Хуучны эдлэл худалддаг хүнийг олж явуулсан.

	— Тэр чинь Еленаг мэхэлжээ. 

	Дронов гайхсан ч үгүй

	— За яаж тэр бил ээ? Хуучны эдлэл худалдагчид бол... гэж хоол идэхийг больж тавгийг түлхээд шарзнаас нэг том балгаж

	— За бид хувьсгал болтол амьд байлаа даа гэж Дронов аягүй чанга дуугараад өөрийн дуу хоолойд итгэсэнгүй шиг эргэж хараад, — Надад бол хувьсгал хэрэггүй юм. Гэвч би түүний эсрэг хуруугаа ч хөдөлгөхгүй. Би сая хувьсгалын алганы амтыг хамгийн түрүүн амссан байж болох юм. Гэвч тэр бол түүгээр бахархан бардаж явдаг хүмүүсийг өчүүхэн бэлэг биш. Клим Иванович, тэр генералын ангуучдыг гараад явахад миний сэтгэл хачин болсон шүү. Чи бол хоёрдугаар давхарт, би бол бараг зооринд, гал тогооны өрөөнд суудаг байлаа. Баян дээдсийн хүүхэд та нар намайг хар арьстан, еврей, хятад шиг их муухай үздэг байсан... 

	Дроновын ингэж ярихад гурав дахь үеийн сэхээтний тухай Тагильскийн ярьсныг Клим Иванович санав. Бас Парис хотын амьдрал байдлыг байшингийн гуравдугаар давхраас ажиглан харж байснаа санаж мушилзан инээмсэглээд түүнийгээ Дроновоос нууж уруу харж, нүднийхээ шилийг авч арчиж байв.

	— Зуугийн тал бараг хүрсэн зөвхөн нэг хүн, зөвхөн ганц Тося... гэж Дроновын ярьж байхад Самгин «Би Маринын тухай энэнд ярьж болох байлаа. Гэтэл Марина бас большевик эм байж болох шүү дээ. Амьдралд өсөөгүй, амьдралд бат тодорхой байр сууриа олоогүй хүн хэчнээн олон бэ» гэж бодож байжээ.

	Иван Дроновын гомдлон ярихыг үзвэл согтож буй нь илэрхий байв.

	— Миний найз хэвлэлийн боогч Дунаев «Новшрон суухыг больж, юм уншиж сурч, ажилчин ангийн үйл хэрэг, манай большевикуудын үйл хэргээр оролдогтун» гэж намайг ятгадаг юм.

	— Тэгээд уруу татагдаагүй юу? гэж Самгиныг асуухад, 

	— Би уруу татагдаагүй. Харин чи гуйвсан... Яагаад тэгсэн бэ?

	— Хүлээж бай гэж Самгин цонхон дээр очив. Бараг шөнө дүл болж байв. Энэ үед гадаа гудамжнаа тэр ч байтугай өдөр ч хөдөөгийн хот адил муухай чимээ имээ үгүй байдаг бил ээ. Тэгтэл тэр шөнө гудамжаар бөөн бөөн хүн явах, авто машин хүнгэнэн, гал командын тэрэг өнгөрөх чимээ давхар цонхны цаанаас дуулдаж байв. Гадаа ер бусын хүнд чимээ гарч, цонхны шил дэржгэнэн, шүүгээнд буй шилэн аяга сав хангинахад Самгин арга буюу босож очжээ.

	Харанхуй гудамжаар хоёр жигтэй том дөрвөлжин юм мөлхөж, буутай олон хүн хүрээлэн явахад бууны жад найгалзаж байв.

	«Хуягт тэрэг» гэж Самгин бодтол дотор жигтэй баяр ургаж,

	— Хуягт тэрэг явж байна гэж чанга хэлэв.

	— Буудна гэж чи бодож байна уу? Буудахгүй ээ, залхуутай юм... гэж Дронов нойрмоглоно.

	Хуягт тэрэг өнгөрөв. Дронов зөөлөн сандал дотор шалхайн суугаад

	— Юу ч болохгүй. Иван Дроновын намалдаг руу тавьсан даа гэнэ.

	Самгин унтлагын өрөөнөөс дэр авчирч диваан дээр тавьж, 

	— Хэвт гэв.

	— Тэр болно оо гэж Дронов босож сохор хүн шиг тэмтэрсээр диваан дээр очиж ус руу унасан шиг ойчоод

	 

	Алд гүн нүхээ хүрзээр малтжээ

	Амьдрал гэдэг сэхээгүй, аж төрөх ижилхэн...

	 

	энэ хэний шүлэг бил ээ? гэнэ.

	— Никитины шүлэг

	— Чөтгөр. Чи бүхнийг мэднэ шүү! Бүгдийг! гээд Дронов унтжээ.

	Самгин гэдэс цадаж, дарс ууж, бас болсон явдал дуулаад мөн л согтжээ. Тамхи асааж цонхон дээр очиж доош харвал харанхуй дотор хүний тод дүрс загас адил чив чимээгүй явах нь үзэгдэх бөгөөд тэд харанхуйгаас бүр бараан учир ялгаран харагдах ажгуу.

	— «Ингээд хувьсгал болдог байжээ. Миний үед хоёр дахин хувьсгал гарав».

	Маргааш өглөө явж, хувьсгалыг үзэж түүнд өөрийн байр суурийг бодъё гэж тэр шийджээ.

	Өглөө кофе цай чанаж үлдсэн юмаа идээд гудамжнаа гарав. Гадаа хүйтэн салхин үймж, бага сага цас хаялна. Хоёр нэг минут хэртэй салхин үлээж байснаа цас хаялах хожимджээ гэж мэдсэн шиг нам болж байв.

	Самгин Дроновын урд орж ийш тийш анхааралтай харж ер бусын юм олж харахыг хичээвч юм бүхэн хуучин хэвээр ажээ.

	— Хот хоосорсныг чи ажиж байна уу? гэж Дроновын хэлэхэд, 

	— Тийм байна гэж зөвшөөрөв. Таван оны намар Москвад ийм байж билээ гэж Самгин дурдан санав. Тэгэхэд түшмэд, зөөврийн морин тэрэгчин, гимназийн сурагч, цагдаа нар үзэгдэхгүй болж, гоё хувцастай томоотой хүмүүс огт харагдахгүй, гудамжаар дүүрэн бор бор ажилчин ард дүүрэн болж бил ээ. Гэтэл тэд мурий гудамжаар хаашаагаа явж байх нь мэдэгдэхгүй байсан бол энд хүн бүхэн нэг чигийг барьж итгэл дүүрэн түргэн алхалж байв. Бараан царайтай ажилчид буу зэвсэггүй цэргүүд яаран алхах бөгөөд ямар нэг сагсгар эмс ер цэвэрхэн хувцастай хүмүүс тийм ч яарах нь эс үзэгдэнэ. Хааяа цөөхөн баг цэрэг өнгөрөх боловч офицерууд эс харагдана. Цэрэг, ажилчид дүүрэн суусан ачааны машинууд ачаагаа дааж ядан хүнгэнэнэ. Энгэрийн улаан бүч, ханцуйн тэмдэгтэй хүмүүс жирэлзэн харагдана.

	— Хүүе, Князев! гэж Дронов мөрөн дээгүүр бавгар их сахал хийсгэсэн дугуйтай хүний хойноос гүйж одоход Самгин жаахан хүлээгээд цааш явав.

	Матмал сандал овоолж ачсан асар том морин тэрэг өнгөрөхийг үзвэл хоёр давхар байшингийн хэртэй өндөр овоолж ачсан тул бүдүүн зээрд морь, улаан царайтай ачааны тэрэг хөтлөгч дэргэд нь инээд хүрэм өчүүхэн харагдах бөгөөд хөтчийн хажууд пальтоныхоо энгэр заамыг ярж, малгайгаа шилэн хүзүү рүүгээ дарсан оюутан гар далайж

	— Чи бодоорой, ардууд... гэж орилоход умзад шиг бүдүүн дуутай хөтөч

	— Бид хувиа бодож явна. Чи миний эзэнтэй ярь, тэр чиний мэдэхгүй оньсого бүхнийг тайлж өгнө. Тэр л ардын тухай худал ярьдаг хүн гэж жаргалтай хөхрөхөд Самгин түүний үгийг олж сонсох санаатай сэмхэн дагана. Гэтэл зэвсгийн дэлгүүрийн цонхны үзмэрийн дэргэд явган зам дээр арваад хүн зогсож, дэлгүүр дотроос үстэй нударгатай пальтотой, минжин малгайтай, сахал үсээ хуссан зэгзгэр хүн гарч ирээд гараа өргөж, «Шүдний отчийг» гэж чанга хэлээд буудтал хашааны үүдэн дээр байсан цагаан паалантай хаягийн дээр байсан А үсэг алга болов. Нөгөө хүн маадайтал инээмсэглэж олныг харахад хэн нэгэн

	— Мэргэн байна шүү гэж сайшаана.

	Гэтэл тос ис болсон зузаан хүрэмтэй сахалтай хүн бууг үзье гэж аваад «Кольт» байна гэж хармаандаа хийж явахад

	— Хүүе чи хааш авч явна? гэж буудагч хойноос нь гүйх гэтэл хоёр хүн ар өврөөрөө хөндөлдөв.

	— Харав уу та нар? гэж нөгөө хүний ууртай хэлэхэд

	— Танд энэ тоглоом ямар хэрэг байна? гэж залуу хөвгүүн найрамдуу хэлэв. Нөгөө цааш хараад байсан нь

	— Хүүе Гордеев нааш ир! гэж бархираад хүнд хандаж

	— Баян эзэнтэн, та явдаг замаараа яв, энд таны хэрэг байхгүй гээд Самгинаас, — Та энд юу хийж явна? гэж цэнхэрдүү нүдээр нэвт шувт ширтэж, — Дэлгүүр худалдаа хийхгүй, та ч явагтун гэжээ.

	Самгин үг дуугүй зайлан одсонд нөгөө буудагч гүйцэж ирээд

	— Учрыг мэдэхийг болив. Эд хэн юм? Чөтгөр бүү мэд гэжээ.

	Самгин гудамжны нөгөө талд гарч эргэж харвал нэгэн ачааны машин ирэхэд цонхны дэргэд зогсоод дэлгүүр дотроос хайрцагтай юм гарган ачиж байв.

	— Гэгээн цагаан өдөр дээрэм хийж байх шив гэж буудагч үглэхэд Самгин дуугарсангүй. Ер хүнтэй ярих хэрэгцээгүй явжээ. Цаадах нь учрыг мэдээд

	— Та бодвол мөн тэдний ижил гэж доогтой өгүүлж гудамж тойрон оджээ.

	Таврийн цэцэрлэгийн тэнд хүн хэдий олонгүй авч бараг нягт шахалдсан адил зөрчих ажээ. Литейний гудамжинд гүүрний хажууд юм уу, гүүрний цаана Выборгийн талд буун дуу гарна. Тойргийн шүүхийн байшин шатаж ганцхан хана туурга нь үлдсэн боловч тэрхүү том хайрцаг шиг дөрвөлжин дотор мөн л гал дүрэлзэн үлдсэн мод юмыг мэрэх агаад галын дотор хааяа ямар нэг юм хүндээр амьсгаалах шиг болоход жижиг оч гал бут үсэрч, олон эрвээхэй буюу цэцэг адил агаарт хөөрөөд даруй цаасны хар бор үнс болж байв. Шатсан байшингийн эсрэг талын явган зам дээр тавиад хүн цуглажээ. Бараг цөм ахимаг насны хүмүүс агаад өвгөд хөгшид олон харагдана. Тэд галын дөл өрвөлзөхийг сонирхож, ердийн юм харсан шиг огт ажиггүй үг ярилцана.

	— Хулгайчууд л шатаасан даа.

	— Тэгэлгүй дээ.

	— Бас Литовын шилтгээнийг тэд шатаасан байлгүй.

	— Ондоо хэн байх вэ! Хэсгийн цагдаагийн байшинг ч тэд л учрыг нь олсон.

	— Харгис цагдаад өстэй улсын ажил даа.

	— Цагдаа яамны... 

	— Түймэрдээгүй.

	— Түймэрдэнэ дээ.

	Самгин тэндээс Сергиевскийн гудамж тийш сэмхэн эргэж явав. Тэр гудамжинд их бууны суманд битүү бэртсэн, шархтай цэргүүд саяхан шинэ цэргүүдэд гар хөлийн сургууль зааж

	— Номхон! гэж командалж байсан бил ээ.

	Таврийн цэцэрлэгийн хайсыг дагаад хориод хүн явж байна. Тэдний дунд хоёр хүнийг гурван цэрэг тууж явна. Нэг нь эрүүндээ бавайсан шар сахалтай, өргөн магнайтай, толгой нүцгэн, өндөр халзан хүн байв. Үс ноос болсон өргөн нүүрт нь цусан толбо харагдах агаад нүдээ аньсхийгээд тонгойгоод явна.

	Хажууд нь оготор хар дээлтэй, эсгий гуталтай, малгайгаа нүд рүүгээ дарж өмссөн мөн өндөр хүн явав. Хүмүүс гашуудлын цуваанд явсан шиг таг дуугүй явах бөгөөд тэдний хойноос хуучин цэмбэн пальто дээр улаан бүс чанга татаж бүслээд хоёр амтай шувууны буу үүрсэн хүн бүгдийг тууж явсан шиг тожиг тожиг алхална. Фин малгайн дороос өтгөн биш ч цэвэрхэн зассан ногтон хар сахалтай бяцхан нүүр, том нүд цухуйна. Энэ хэнийг юуны учир баривчлан явна? гэж Самгиныг асуухад

	— Өндөр нь харгис цагдаа, нөгөөг мэдэхгүй. Ардыг буудаад баригдаад явж буй гэж тэр хүн сайхан хоолойгоор чанга өгүүлж Самгинтай хөл нийлүүлж, — Одоо чинь өөрийн хүнийг буудахыг цэргүүдэд ч хориглосон шүү гэж ухааруулан хэлэв.

	— Эднийг хааш авч явна?

	— Улсын Думд аваачиж тооцоо бодох юм. Эзэн хаан хүмүүсийг журамтай болгохын тул засгийн эрхийг Думд өгсөн шүү дээ. Миний мэдэхээр сайн муу улс цөм тийш урсаж буй гэжээ.

	Самгин түүний нүүр өөд харвал хурц нүдтэй, мөн хурц шовх хамартай туранхай хүн байв. Нүүрт нь эвтэйхэн хэдэн үрчлээ суужээ.

	— Та анчин хүн үү? гэж Самгиныг асуухад тэр нүдэнд дулаахан эр Самгинтай шахаж зэрэгцээд хааяа тохойгоороо шүргэлэн явах зуур

	— Үгүй ээ, би хана, сандал ширээ бүрдэг ажлын хүн. Федор Прахов гэдэг. Улс намайг андахгүй. Ан гөрөө бол дарх биш, зугаа юм гэжээ.

	Клим Иванович Самгин хүнийг талархдаггүй боловч Митрофанов мэтийн эрүүл санаа бүхий хүмүүс түүнд аятайхан санагддаг бил ээ. Тийм хүмүүс бол түүхч Клячевскийн өгсөн их орос гэдэг шинж тэмдэгт таарч байх шиг түүнд санагдах бүлгээ. Тэрхүү яриа хүний үгийг Самгин дуртай чагнаж явахад цаадах нь юмыг урьдаас бодсон шиг хялбархан сурган ярьж байв.

	— Ан гөрөө бол юмыг алж хөнөөдөг, араатан шинжийн ажил юм. Үнэг бол хур сойр, элдэв шувуу барьж иднэ. Чоно бол хонь, тугал барьж бидэнд их хохирол учруулна. Тэгэхлээр хүн өшөөндөө чоныг алах хэрэгтэй биз дээ. Би ингэж ойлгодог юм.

	Таврийн ордны хашааны үүдэнд хүрээд олон хүнд шахагдаж Самгин нөгөө хүнээ алджээ. Самгин хаалганы чулуун баганыг нуруугаар шударч дотор нь ороод буланд шахагдав. Тэнд чөлөөтэй тул сая амьсгаа авч пальтоныхоо товчийг үзэж янзлаад ийш тийш харвал гадаа гудамжийг бодвол хашааны дотор хүн тийм шигүү биш, хүмүүс хашааны туурга тийш шахалдан ордны довжооны өмнө их чөлөө зай гарган зогсжээ. Гэвч ямар нэг үл үзэгдэх саад байсан шиг гаднаас хүмүүс эс орно.

	«Гадаа гудамжинд өчигдөрхөн хүнгүй, амгалан байж бил ээ» гэж Самгин бодов.

	Самгины эргэн тойрон голдуу гоё хувцастай хүмүүс үзэгдэх бөгөөд цагаан малгайтай, хөх нүдтэй бүдүүн эхнэр хайсны урагш илүү гарсан чулуун хана дээр зогсож байв. Тэр эхнэрийн малгайн каракул эмжээр дороос бөөн буржгар үс ягаахан духыг хүчин унжжээ. Самгины дэргэд ногоон бүчтэй саарал хүрэмтэй, хуучны маягийн бүрх малгайтай эрүүндээ бужгар бор сахалтай, хар хөмсөгтэй өндөр өвгөн зогсож байв. Дугариг ягаан царайтай, алтан шар сахалтай, муурын арьсан малгайтай өндөр хүн шахалдаж, нөгөө эхнэрт шивгэнэх нь

	— Шидловский, Шульгин, Милюков оролгүй яах вэ, Львов, чиний авга ах дэвшилт Эвслийн товчоо гэдэг энэ дээ. Засагтай тэмцэж, цэрэг армийг тайван байлдуулах арга хэмжээ авахаар шийдсэн гэнэ.

	— Тайван байлдаж болохгүй гэж хэн нэгэн хэлэв.

	— Пардон! Цэргүүд байлдааны газар тулалдах ажлаа тайван гүйцэтгэх, ажилчид тэдэнд мөн тайвнаар их бууны сум өгөх болно гэж нэгэнд хэлсэн юм чинь.

	— Тэднийг юугаар хооллох юм бэ? гэж Самгины хажууд зогсож байсан шар царайтай жижигхэн өвгөн дуугарна.

	— Тэмцэх үүрийг Дум өөртөө хүлээн авч байгаа юм.

	— Цэргүүдийг хэн тэжээх юм бэ? гэж шар царайт улам шургуу чанга асууна.

	— Хэн болох надад ялгаагүй, үүнийг өнөөдөр тооцохгүй гэж шар царайт малгайгаа авч халзан толгойн дээр бариад даллана.

	— Милюков... тун ухаантай... гэж алтан сахалтын ярихыг олон хүн чагнаж байв.

	— Милюков бол цэрэг биш, харин асрагч нар...

	— Улс орноор дуугүй болж, оронд нь бид, Дум ярих хэрэгтэй байна. Одоо Родзянко тэргүүтэй хамгийн ахмадын хуралдаан эхэллээ.

	Алтан шар сахалтын ягаан царай цайж, халзан хүнд

	— Танд юу хэрэгтэй юм бэ? Чөтгөр ав... гэнэ.

	— Явъя явъя гэж бүдүүн эхнэр газар үсрэн буухдаа Самгиныг түлхэж орхиод уучлал эрсэн ч үгүй, сахалтын ханцуйнаас чирч ордны хаалга тийш зүглэв.

	— Энэ хэн гэдэг хүн бэ? гэж Самгин мөнөөхөн хүрэмдээ бүч хадсан хүнээс асуухад цаадах нь

	— Энэ эрхэм дээ... гэснээ гэнэт шүдний завсраар гайхан исгэрэх чимээ гаргав. Баавгай архирсан шиг чимээ гарч ордны хашаанд нэг машин орж ирэв. Жолоочийн ард хүзүүгээ цагаан юмаар боож, саравчтай малгай хэлтгий тавьсан цэрэг, бас нэг оюутан суугаад явна. Машин дээр винтов буутай хоёр ажилчин бүрх малгайгаа урагш дарж өмссөн буурал сахалтай бүдүүн генерал, бас нэг оюутан явав. Гудамжинд хүмүүс шуугилдаж зарим нь урай хашхиралдаж байхад хашааны дотор төдий л чимээгүй байв.

	— Энэ юу болж байна? гэж бор өвгөн Самгинаас аяархан асуухад Клим Иванович

	— Баривчлагджээ гэж итгэлгүй хэлээд, ажилчид мөнөөхөн энгүүн хувцастай хүнийг машинаас буулгаж байхыг харж, — Энгүүн хувцастай нь Шүүх яамны сайд шиг байна... гэжээ.

	— Хэн ингэж... тушаал өгөв?

	— Дум. Думийг хаах гэтэл энэ дээ... гэж шар царайт хэлэв.

	Самгин машин тийш ажиглан харна. Сайд дотроо хоосон юм шиг хөнгөхөн хүн ажээ. Оюутны тоссон гараас шүүрэн машинаас үсрэн буугаад мөн хөнгөхөн алхалсаар ордны үүдний шатаар гарч баганын цаана далд оров. Генерал машинаас буух гэж ихэд удав. Торх шиг том цүндгэр биетэй генерал машины тэвшний ирмэг дээр сандайлан чанга гэгч янцаглан, улаан хавчаартай өмд гялалзуулан өрөөсөн хөлөө хянамгай унжуулж бас нөгөө хөлийг гаргаж ирэхэд

	— Далайд үсрэх гэж байгаа биш, зоригтой үсрээч! гэж ажилчин чанга бархирна.

	Гэтэл Дронов ирж, зогьсуулж байсан шиг янцаглан ярих нь, 

	— Бөөн хүн... хориод мянган хүн... түүнээс ч олон хүн айсуй явна. Үнэн шүү. Ажилчид, цэргүүд, хөгжмийнхөн, бас усан цэргүүд явна. Далайн хүчит долгион шиг юм... Бас энд тэнд бууны дуу гарч байна. Байшингийн дээврээс буудаж... гэнэ

	Дроновыг үзвэл учиргүй айж, дал мөр нь хүртэл чичирч байжээ. Олны дотроос таних хүн эрсэн шиг тойруулан харж байгаад

	— Марков гэж нэг дүүрчихсэн тэнэг амьтан Ораниенбаумаас пулемётын хороо татаж авчирч буй гэнэ. Хүүе энд тэргүүн нь хэн юм бэ? гэхэд ногоон бүчтэй хүн

	— Би бас учрыг мэдэхийг болиод байна аа гэв.

	— Дотогшоо ордонд орвол хэрэгтэй гэж, Самгиныг хэлэхэд Дронов даруй зөвшөөрч

	— Зөв! Хэрэв юм болбол тэнд... гэж Самгины урд орж хүмүүсийг түлхлэн явсаар ордны довжоон дээр гартал Думийг хамгаалж буй харуулын захирал нэг офицер зогсоож, цааш оруулсангүй. Тэд ямар боловч хаалганы дэргэд үүдний их өрөөнд орсон тул баганын цаанаас өндөр дээрээс хувьсгалыг ажиглан харахад тун ч зохимжтой байжээ. Тэдний хажууд нэг өндөр өвгөн зогсож байв.

	— Харуул байгаагаас хойш засаг байх нь ээ гэж өвгөн сэтгэлийг илбэн засах аялгуугаар хэлэхэд Дронов түүнийг хялайн хараад,

	— Тусгай хорооны цэрэг үү? гэв.

	— Тийм ээ, гэгээн дүрт Макленбург-Стрелицкийд хорин долоон жил зүтгэлээ, бас бус ноёдод зүтгэж явлаа гэв.

	Тэр өвгөн анхааран үзэв гэж үзтэл баярлан Дроновт мэхийн ёсолж

	— Капнист гүн юм уу, жишээ нь Михаил Владимирович Розянко... гэж тоочиж эхэлтэл гэнэт ойрхон гуулин хөгжимд «Марсельез» дуулал сүртэй эгшиглэв. Хашааны дотор, гадаа гудамжнаа газар доргисон мэт хүмүүс бужигнаж, хэн нэгэн баярласан буюу цөхөрсөн янзтай,

	— Цэргүүд ирлээ гэж голын хийтэй юм шиг бархирав.

	Самгины хөлийн дор чулуун шал хөдөлж, цээжин дотроос юм түлхэх шиг болоход тийнхүү хулчийж айж байгаадаа ичингүйрэн

	— Чи битгий түлхээд бай гэж Дроновт өгүүлсэнд цаадах нь

	— Би түлхээгүй гэж амандаа дуугарчээ. Дроновыг үзвэл мангартаж шалчийсан нүүр нь барсхийж, амаа ангайж, эрүү нь чичирч байхад, «Энэ маань бас нэг сарын 9-ний явдал дахин давтагдаж болно гэж бодож байгаа ажээ» гэж Самгин бодов.

	Гадаа гудамжнаа байсан хүмүүс хоёр салж, ихэнх нь тийм ч итгэл дүүрэн биш урай бархиралдсаар гуулин хөгжмийг тосон явахад цөөнх хэсэг нь баруун тийш ордноос холдон явав. Хашааны дотор байгсад байшингийн хана руу шахалдан, ордны өмнө цас, бор тоос бүрхсэн талбайд улам ихээр зай чөлөө гаргав.

	Клим Иванович Самгин хөмсөг зангидаж, ажилчин хүн гэж осолгүй таньж болох хүмүүс хоёр гурваараа эгнээд дуугүй юм бодож түргэн түргэн цувран өнгөрч буйг намайг хараг гэж энэ бяцхан чөлөө зориуд гаргасан юм шиг гэж бодож байжээ. Тэднийг шатны дээд гишгүүр дээр нөгөө офицер зогсоож, цэргүүд жад зөрүүлээд замыг таглах боловч үйлдвэрийн газрын депутат гэж өөрсдийгөө нэрлэхэд офицер даарсан мэт дал мөрөө хавчиж зам тавьж өгнө. Гуулин хөгжимд Франц улсын төрийн дуулал улам чанга эгшиглэж, агаарт янгинасан дуу түгж байхад нөгөө торгон цэргийн өвгөн,

	— Жинхэнэ эзэн ноёдыг үнэрээр нь таньж болно шүү. Тэд чинь тусгай үнэртэй улс, түүнийг нохой андахгүй. Ер эзэн ноёд эцэг дээдсээс аваад хэдэн зуун жилд учир шалтгааныг ойлгох эрдэмд суралцаж оройд нь хүрчээ. Эзэн хаан түүнийгээ Думд өгтөл харин тэнд нэр төргүй ардууд дүүрэн чихжээ гэж шал хэрэггүй юм ярьж байв.

	Өвгөн цэргийн буржгар сахал урьд өтгөн хөмсөг шигээ хар байсан биз. Гэтэл одоо том том ширхэгтэй давс цацсан мэт цагаан буурал болжээ. Дуу нь хэдий чанга боловч нэгэн жигд янгинасан агаад ер түүний бие байдал тугалгаар цутгаж орхисон юм шиг харагдах ажгуу.

	Торгон цэрэг агсны яриаг тав зургаан хүн чагнаж байна. Тэдний нэгэн болох үстэй пальтоныхоо захыг босгосон, минжин малгайтай, тарган улаан хүзүүтэй хүн бээлийтэй гараар сахлаа илж санаа алдан

	— Ээ, өвгөн минь хожимджээ... гэхэд цаадах нь

	— Би үүнд л гутарч явна. Генерал хүнийг оюутан баривчилна гэдэг байж болдог юм уу? гэнэ.

	Самгин тэр өвгөн цэргийн үгийг сонсоод, «Энэ хүний ярианд эрүүл санаа байх шиг байна» гэж боджээ.

	Ер бусын нягт жагссан үй олон хүн хашааны гадаа хүрч ирэв. Хамгийн түрүүчийн эгнээнд оготор дээлийн баруун ханцуй мөрөөрөө тасархай, толгой нүцгэн, хар сахалтай, ханхар цээжтэй өндөр хүн улаан туг өргөөд явав. Тэр тун бяртай хүн бололтой, хоёр босоо хүний дайтай урт бүдүүн ишинд хүнд хилэн туг өлгөсөн атлаа барьж явсан шиг ажиггүй өргөөд явав. Түүний хоёр талд хоёр буутай цэрэг, ард нь мөн хоёр цэрэг явна. Түрүүчийн эгнээний улс бараг цөм буутай бяцхан жигүүрт явсан Аркадий Спивак хүртэл жадгүй буу мөрлөжээ. Тэр олон хүн минутын дотор гудамж дүүрч, тугтай хүн хаалганы өмнө ирэхэд хэн нэгэн

	— Хүүе тугаа битгий бөхийлгөөрэй! гэж хашхирч байлаа.

	Олны дундаас пулемёт буу, ямар нэгэн зэс авдар, хайрцагтай юм үүрсэн цэргүүд гарч ирээд

	— Хойшоо бол! гэж хашхирч байв.

	Тэднийг командалсан хүн үгүй. Тэд мөнөөхөн харуулын захирлыг анхааралгүй, тэр ч байтугай хараагүй мэт шууд ордонд орж явчхав.

	Клим Иванович Самгин нас ахих тусам холын хараа засраад нүдний хараа бараг хэвийн болсон тул хараа муудаа биш, ер сурсан учраас шил зүүдэг бил ээ. Эл учир тэрхүү хурсан олны нүүр царайг нэлээн сайн ялгаруулан харж байв. Тэнд өвөл зуны хуучин малгайтай, тос ис, ноос үс болсон ясархаг халтар, хар царайнууд харагдах агаад Самгин тэднийг нийлүүлж нэг хүний царай босгох гэж сэтгэлдээ бясалгаж байв. Тэр бодол нь бүтэхгүй байхад улам уур хүрч, тэр бодолдоо улам дарагдаж байхад Иеромим Босхын зурсан зургийн олон тасархай эрхтэн, Леонардо да-Винчийн олон баг, Дюрерын зурсан зурагт Христыг тойроод байдаг олон мэргэдийн аймаар дүрүүд зохисгүйгээр санаанд нь орно.

	«Үгүй тэр бүхэн таарахгүй. Тэрхүү бүх нүүр царайг нийлүүлж нэг хүний толгой болгон, нэг хүний хүзүүн дээр тавих хэрэгтэй».

	Ромын нэг эзэн хаан толгойг цавчихын тул бүх хүний толгойг нийлүүлж нэг хүний толгой болгохыг хүсэж байсныг санав.

	«Ухаангүй бодлого болсон, жожиг хайдаг хүн байх уу. Үгүй, Зөвхөн гэдэс цатгалан байхыг амьдралын жаргал гэж үздэг энэ хүмүүсийн жолоодогч Наполеон ямар хүн байх ёстой вэ?» Родзянкийг гаргаад ир! гэж олон хүн хашхиралдав.

	Клим Иванович Самгин тийнхүү жолоодогч хүний дүрсийг сэтгэлдээ ургуулан бүтээх гэж ихэд сонирхож байсан тул эргэн тойрон болж буй явдлыг төдийлөн анзаарахгүй хайнгад харж байжээ. Гэтэл ордны хаалгаар сайх цэргүүдийн өөдөөс өмгөөлөгч Керенский гарч ирээд

	— Иргэд цэргүүд ээ! Улсын Думийг хамгаалах өндөр үүрэг гүйцэтгэж буй та бүхэнд баяр хүргэе. Та нарыг хувьсгалын анхны харуул гэж зарлаж байна гэхэд олны дотор урай хашхиралдана. Гэтэл зэс хайрцаг үүрсэн залуу цэрэг Керенскийд

	— Хойшоо бай! гэж бархирчээ.

	— Эд юунд пулемёт буу дотогш зөөж оруулна? Цонхоор буудах гэж байгаа биш үү? гэж торгон цэргийн өвгөн гайхан асуухад

	— Буудахгүй ээ, өвгөөн, буудахгүй гэж таван салаа бээлийтэй хүн хэлж, өрөөсөн гарын бээлийг тайлж эрхий хурууг салгаж байв.

	— Раззянка! гэж нөгөө Федор Прахов бархирна. Тэр бээр шатны хамгийн доод гишгүүр дээр зогсож байв. Түүнийг хүмүүс түлхэлж байхад хажуугаар, нуруугаар эргэж байрандаа тогтсоор агаад хэн нэгэнд нүд ирмэж

	— Раззянка! гэж бархирч байна.

	Ордны хаалгаар нэгэн овор том биетэй, их өндөр хүн гарч ирээд чих дүлийрэм өндөр дуугаар

	— Ард иргэд ээ! гэж хашхирав.

	Тэр аварга том хүн ойроос харахад нүд дүүрэн ер том хонх адил Самгинд санагджээ. Родзянкийн мантгар нүүрт цус чинэрч улам хөөж байхад ордны хашаан дотор, тэр ч байтугай хашааны гадна буй олон хүний чимээ намдсаар авай.

	— Замбараагүй... гэж тэсэшгүй чанга хүрхрэх нь хүн дуугарч байгаа биш, «Тэнгэрийн хилэн» бууж байсан шиг дуулджээ.

	Бүрээсчин Прахов бүр газар суусан мэт харагдах агаад илтгэгчид бараг тулж ойртсон авч шатны нэг гишгүүрээр дор зогсон буй хүмүүс найгалзаж, таван салаа бээлийт захаа босгоод толгойгоо далдлаад зогсоход дал мөр нь инээж байсан мэт чичирнэ.

	— Дайсан Петер хааны хотын босгонд тулж ирээд байна. Энхрий хайрт ариун Орос улсыг аврах хэрэгтэй байна. Тайван, тэвчээр хэрэгтэй. «Эцсийг хүртэл тэвчвэл аврагдах болно». Ажлаа хийх хэрэгтэй, Тэмцэх хэрэгтэй. Их Оросын ард түмэн... гэж ярьдаг хүмүүсийн үгэнд бүү орогтун... гэж Родзянко өндөр дуугаар илтгэнэ.

	Клим Иванович Самгин тэрхүү Родзянкийг анх удаа олж харжээ. Запорожийн хасгийн язгууртны удам болох тэр онц сайн тэжээгдсэн өндөр дуутай, овор том хүм Самгинд аятайхан санагдаж байжээ. Тэр их удаан ярьсан тул Оросын ард түмэн түүний үгийг дуулах тэвчээр хүрсэнгүй бололтой олон мянган хүн ам амандаа урай хашхиралдаж илтгэгчийн том дууг дарахад Родзянко өргөн нуруу, улаан хүзүүгээ харуулсаар цааш оров.

	— Родзянкийг нүцгэн усанд орж байхад юм уу, жишээ нь хоолоо идэж байхад нь харах хэрэгтэй юм. Тийм үедээ ёстой өөртөө хаан, тэнгэр бурхан шиг байдаг гэж торгон цэргийн өвгөн сэтгэл дүүрэн тэр ч байтугай бахдан ярина.

	«Тэнэг заваан хоёр зайлшгүй холилдсон хүн» гэж Самгин тайван бодохдоо сэтгэл дүүрэн байв.

	Таван салаа бээлийт өрөөсөн гарын бээлийг авч даруй алчуур гарган нойтон нүүрээ арчаад ордны үүд өөд тэмүүлэн, сохор юм шиг хүмүүс өөд авчирч байв. Тэр бээр мөрөөр Самгиныг түлхээд уучлал ч эрсэнгүй. Эрүүндээ хар сахалтай, туранхай нүүртэй тэр хүн доод уруулаа чанга хазалж байхад дээд уруул нь татвалзан, муруй сарий том том шүд ил гарна.

	Муухай хашхиран гууглаж, буу тавьсаар ачааны машин олны дотор орж ирээд шатны өмнө генерал, энгүүн хүмүүсийг аятайхан буулгана. Тийнхүү баривчлан ирсэн хүмүүсийг буулгах бүрий олон бүгдийн санаа сэтгэл буурч, дуу шуугиан намдаад хүмүүсийн царай бодлогошронгуй буюу ууртай, доогтой, гунигтай болж байв.

	— Эднийг одоо яах бол?

	— Биднээс асуухгүй дээ.

	— Цаг зөөлөртөл хадгалж байгаад... 

	— Тэгэлгүй яах вэ. Тэгээд суллаж орхино.

	— Тэгвэл эд чинь... өшөөгөө авна даа.

	— Тэднийг хийдэд хатсан талхан дээр аваачвал таарна!

	— Бодсон юм аа.

	— Нэг тийш цөлж... 

	— Тэгвэл бүр Ладог нуурт аваачаад живүүлж орхих хэрэгтэй юм гэж хуучин фин малгайтай, халцархай хар савхин хүрэмтэй хүн аахилна. Малгайгаар хөмсгөө дарж өмссөн тул ширүүн бор үс сахал болсон хөхөвтөр хацар цухуйна. Тэр хүн түр амьсгаагаа дарж

	— Хийд... Манай эхнэрүүд хүүхдэдээ талх хайрла гэж Александр Невскийн лаврт гурван хоног очиж байна. Хүүхдүүд өлбөрч, тэднийг харахаас нүд халтирна. Тэгээд тийш очсон юм. Хийдийн тэргүүн нэг гэлэн хүн «Манай хийд мухлаг биш, талх зардаггүй» гэж хүн гомдмоор үг хэлжээ. «Тэнгэрийг бодож зүгээр өгөөч дээ, шуудай хар гурил ч хамаагүй» гэхэд «Та нар юу хэлнэ, бид чинь өөрснөө олны хишгээр суудаг улс» гэсэн байна шүү, муу нохой! Гэтэл тэнд агуулах бий юм, ойлгож байна уу? Агуулах. Тэр агуулахад чихэр, гурил, сагаг будаа, төмс, наран цэцэг, олсны тос, хатаасан загас цөм бий. Тэнгэрт өргөдөг юм уу аа? гэнэ.

	Дорой дуутай хүн түүнийг дэмжиж

	— Хүн бүхэн тэнгэрийг тэтгэж, хүнийг тэтгэх хүн огт байдаггүй гэв.

	— Хүний төлөө бид зүтгэж, ажил хийж байна... 

	— Путилов ч хүн шүү дээ.

	— Парвиайнен... 

	— Тэд олон... 

	— Ардын төлөө хэн ч зүтгэдэггүй. Эсер намынхнаас ондоо хэн ч юм боддоггүй гэж эрэгтэй хүний пальтотой өндөр туранхай эм чанга дуугарав.

	— Большевикууд яагаа вэ?

	— Тэр большевикууд өөрснөө ажилчин юм чинь.

	— Тэд олон уу?

	— Дандаа жижигхэн багачуул юм.

	— Жижиг үйрмэг юм бөх байдаг. Чинжүү. Дарь... 

	— Тэр бас баривчлагдсан улс авчирлаа гэж хүмүүс ярилцаж байхыг Самгин чагнасаар байв.

	Баригдаж ирсэн нэг генерал, хоёр энгүүн хүнийг үүдний шатан дээр гармагц олон хүн шахалдан ордон руу зүтгэв. Даарч хөрсөн Самгин өөрийн эрхгүй шахагдан ордны дотор орж хажуу тийш түлхүүлж нэг цэргийн нуруу руу өвдгөөр ёворчээ. Тэр цэрэг шал дээр суугаад ямар нэг багажаар пулемёт буу ухаж засаж байв.

	— Уучлаарай гэж Самгиныг хэлэхэд

	— Зүгээр, зүгээр яв, Ор... гэж харалгүй хэлээд, — Давчуу байна нөхөр минь, гэхдээ сүүлчийн ганц өдөр юм, зүгээр гэж амандаа хэлжээ.

	Тэр цэргийн эргэн тойрон шал дээр пулемёт буу, туузан сум, сумны хайрцаг, хавчаар, винтов буу, цэргийн тоног хэрэглэл, шуудайтай юм хэвтэнэ. Шуудай дотор бөөрөнхий чулуу, тарвас шиг юм бөндийнө. Тэрхүү новш дотор арваад цэрэг атийгаад унтаж байна. Пулемёт засаж байсан цэрэг унтаж буй нэг цэргийн мөр лүү өшиглөж

	— Хүүе Викентьев, сэрээч золиг. Түлхүүр хаана байна? гэнэ.

	Хар цэмбэн цамц дээр шар хантааз өмссөн, хонхор нүдтэй ис тос болсон нүүртэй болхи ажилчин ирж ханиалгаад нулимах газар харж олсонгүй тул цэрээ залгиж, сөөнгө сулхан дуу гарч

	— Хүүе чи нэг бөөрөнхий талх өгөөч! Депутатдаа... гэв.

	— Болохгүй, бидэнд тийм эрх байхгүй гэж цэрэг түүнийг харалгүй хэлнэ.

	— Гайхал минь, үйлдвэрийн газрын депутат, ажилчин хүнд.

	— Чадахгүй... 

	Пулемёт засаж байсан хүн ямар нэг согог олж баярлан

	— Ай муу нохой юу? Энд, энд байна гэж амандаа үглэнэ.

	Сайх цэрэг өвдөг дээр өндийж, тэргүүнээ өргөхийг үзвэл дугариг царайтай, зугаатай бор нүдтэй, хацар нүүртээ шингэхэн алтан шаргал үс ургуулсан нэгэн байв.

	— Нэгийг ав гэж тэр зөвшөөрсөнд нөгөө ажилчин

	— Хоёрыг авч болох уу? гэв.

	— Уухай? гэж сайх цэрэг гараа сунгаж тос болсон муухай том нударга харуулав. Ажилчин шуудайны амыг тайлж нэг талх авч сугавчлаад

	— Хүн барьцаална, юманд боох юм сан гэв.

	— Чи хоёрыг нэхнэ гэнэ ээ! Май энэ сонинд ороо... 

	Клим Иванович Самгин ордны хаалгаар тасралтгүй урсан орох олонтой нийлж ордны дотор оржээ. Олон зуун хүн өвөр хоорондоо үг ярилцан дүнгэнэлдэх дуу гарах бөгөөд Самгин тэдний дотуур явж, үлэмж содон царайтай хүмүүсийг харж, үлэмж сонин үг яриа сонсож байв. Тэр явсаар эцэс төгсгөлгүй урт хонгил гудамд оржээ. Думийн байшинг тал дундуур огтолсон мэт урт хонгил байв. Хонгилын дотор нааш явах тусам улам хүн сийрэг болж байжээ. Хонгилын хоёр туурганд хүмүүсийг хазаж хамхиж байсан шиг үргэлж хаалга үүд тас няс дуугарна. Хонгилын цаад мухарт гоё тавьцтай ресторан байх нь хачин санагдах агаад тэнд гуньсан гутарсан, уурласан гучаад хүн цуглажээ. Тэдний дотор ганц зугаатай хүн бол Стратонов байв. Тэр гэрийн үрчгэр костюм, зөөлөн савхин гуталтай байна.

	— За сайн уу гэж гараа дэлгээд Самгиныг тэврэх гэж байх шиг байхад Самгин алхам ухарч, түүний гарыг барьж атгав. Стратоновын ярих нь

	— Эцэг минь, эд намайг ачааны машинаар авчирсан шүү. Намайг баривчлан авчрав, золиг! «Та минь байзнаарай, хууль ёс зөрчиж байна шүү... Би халдашгүй эрхтэй депутат хүн» гэсэнд нэг муу оюутан учиргүй инээж, «За тэгвэл бид халдана даа» гэж байна шүү. Чин үнэнээсээ тэгж хэлсэн шүү. Гэтэл бас нэг усан цэрэг, хоншоор чинь «Халдашгүй гэнэ ээ? Манай депутатуудын цөллөгт хөөж явуулах болохоор л та нар халдаж болдог байх нь уу?» гэнэ. Тэдэнд юу гэж хэлэх бил ээ? Юу ч ойлгохгүй тариачин юм сан гэнэ.

	Нүүрээ гөлчийтөл угааж, үсээ толийтол самнасан, дулаан хувцастай томоотой маягийн хүн ирж, бяцхан хамраа сарталзуулан, бор уруулаа залхуутай хөдөлгөж, намуун дуугаар

	— Гадаа юу болж байна? Цэргүүд ирж байна уу? гэв.

	— Ямар ч цэрэг алга! Цэргүүд урвасан, та ойлгож байна уу? гэж жижигхэн хүн өгүүлж, хоосон аяга халбагаа харшуулж байв.

	— Би итгэхгүй гэж Стратонов инээмсэглэн, — Би итгэхгүй гэнэ.

	— Итгүүлэх болно доо гэж томоотой хүн тарган дал мөрөө хавчив.

	— Цэргүүд хувьсгал хийдэггүй.

	— Арми гэж байхгүй шүү дээ. Би байлдааны газар яваад ирэв. Арми байхгүй шүү.

	— Та бол үнэмшиж байна уу? гэж Стратоновын асуухад Самгин эргэж хараад

	— Талх алга. Та талх өг тэгвэл арми бий болно гээд ингэж хэлэх хэрэггүй байж гэж даруй бодож, — Ер юм бүхэн өөрийн зохих... замыг олох болно гэж тодгүй нэмж хэлэв.

	— Талх хэрэгтэй биш, пулемёт буу хэрэгтэй байна гэж гоё хувцастай хүн хэдий аяархан боловч тод хэлэхэд гаднаас нэг хүн орж ирээд

	— Пулемётоор буудаж байна. Адмиралейтетын хороонд ямар нэг генерал эсэргүүцэл гаргажээ. Цагдаа, харгис цагдаа нар байшингийн дээврээс буудаж байна.

	Еленагийнд хааяа үзсэн боловч Лосев бил үү, Бросов бил үү, Брасов бил үү? Самгин яагаад ч юм нэр овгийг сайтар тогтоогоогүй нэг атигар өвгөн нэг булангаас сэмхэн гарч ирээд таягийнхаа бариулаар ширээ тогшиж олны анхаарлыг биедээ татаж сургах мэт өгүүлэх нь

	— Ноёд оо! Өнөөдөр бид хувийн талархал, үзлээ туйлын болгоомжтой хэлбэрээр илэрхийлэх хэрэгтэй болоод байгааг та бүхэнд сануулан хэлэхийг зөвшөөрөх ажаамуу... гэснээ дуугүй болж, таягийнхаа хаймар үзүүрээр шал тогшиж, буурал толгойгоо баяртай ганхуулж, — Хэрэв манай намын дайснуудын үнэлэлт, Оросын үндэсний эрхэм зорилгыг тэдний хортойгоор гуйвуулж буй явдалд бид хувийн талархлаа илэрхийлье гээгүй юм бол тун болгоомжтой байх ёстой. Эртний улс төрийн мэргэн зүйр үгэнд байдагчлан «Чонотой хамт байвал, чонын дуугаар улих» гэгчийг би зөвлөж байгаа юм биш. Гэхдээ юмны аясыг ондоо болгох нь түүний утгыг өөрчилж буй хэрэг бус, үгэн дээрээ ухрах бол ажлын амжилтыг дандаа ч хорлохгүй юм гэдгийг та бүхэн мэднэ.

	Самгин Стратоновтой цаашид ярилцахыг хүссэнгүй, хоолны газраас даруй сэтгэл дундуур гарч явахдаа гэртээ харьж, үзсэн дуулсан бүхнээ сайтар тунгаан бодъё гэж шийджээ.

	Гэтэл байшингийн гудамд Дронов пальтоныхоо заамыг ярж малгайгаа хармаандаа хийгээд гараа хаялан явж байгаад Самгинтай тааралдаж

	— Хүүе чи хүлээ, хаачих нь вэ? Засгийн эрхийг Думийн түр Хороо авлаа. Бас таван оных шиг ажилчин депутатын Зөвлөл байгуулагдав. Энэ юу болж байна, хоёр засагтай болов гэсэн үг үү? гэж чичрэн гүйлгэнэх нүдээр Самгиныг онож харах гэж ядаж байхад Самгин

	— Ямар зүйл ангиар тэр вэ? Ажилчны Зөвлөл бол өөрийн мэргэжлийн ашиг сонирхолтой юм... гэж итгэл төгс хэлэв...

	 

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 Хоёр шил пиво - гэсэн герман үг




	[←2]
	 цэцэн үг (франц)




	[←3]
	 Үгээ хэлэв би.

	 бүржмэл чихэр. Орч.

